
	ӨВӨР ШАВАРТЫН ХӨХ УУЛС

	 

	“Интерпресс” Улаанбаатар хотноо 2000 онд эрхлэн хэвлүүлсэн "МАРТАЖ БОЛШГҮЙ ОН ЖИЛҮҮД" номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

СУРГУУЛИЙН ТӨЛӨӨНӨӨ ЗҮТГЭСЭН ЖИЛҮҮД

	Миний бага насны намтрын дийлэнх хэсэг нь сургуульд явахын төлөөнөө зүтгэсэн он жилүүд байсан юм. 

	Би анх сургуулийн бараа харсан өдрөө ердөө мартдаггүй юм. 

	Цагтаа улаан булан ч болдог, хурлын танхим ч болдог, луу ороосон улаан багануудтай, гонзгой цагаан байшингийн өмнө эгнүүлэн барьсан, таван цагаан гэр бол Авдарбаян сумын бага сургууль ажээ. Тийн 1947 оны намрын шар нар ээсэн зохист нэгэн өдөр Нээм минь намайг мориор сургуульд хүргэж ирэв.

	Анх удаа анги танхим гэгчийг үзэж байгаа нь тэр! Самбар гээч юмыг мөн л анх үзэж, сурагч гэдэг үгийг ч шинээр тогтоов. Юугаа ч мэдэхгүй амьтан эхний цагийг өнгөрөөгөөд завсарлагын хонх цохиход (лам нарын уншлагын ширмэн хонх тэр чигээрээ байсан цаг) гарч гүйлдэж байгаад буцаад ангиараа орох гэсэн чинь олдоггүй. Нэг л олон зүс үзээгүй хүүхдүүд инээлдээд, бас нэг хүүхдийн ширээн дээр герман улаан малгай байх нь минийхтэй яг адил тул булаалдан шившгээ тарив. Тэгтэл ахлах ангийн Өлзийн Дорж намайг ангид минь олж оруулж өгөв. 3-р цагийн их завсарлагаагаар уяа руу харсан чинь морь минь алга. 

	— Миний морь алга гээд уйлж сандаргав.

	Тэгэх нь ээ Нээм маань Өвөр Шавартын худгаас услах гээд аваад явсан юм санж. Тэгээд нэг цаг хүлээж хичээл тараагаад Баян-Уул сүүжийн зүүн буланд буй гэртээ харив. Ийм л нялзрай, бараг эхийнхээ хөхнөөс гараагүй амьтныг ангийн багш маань анх тосож, улмаар Балжир багш, Гаваа багш тэргүүтэн маань асран бойжуулж, алтан номын үсэг таниулж, арав хүртэл тоо зааж, алсыг харах нүдийг минь нээсэн билээ. Би хожмоо энэ бүхнийг бодон бодон байж

	 

	Ерхөг найгасан талаас

	Есөн гаригт хүргэсэн 

	Ерийн малчны хотноос

	Ертөнцийн дэвжээнд гаргасан 

	Багш та 

	Хүүхэд шуугьсан их өргөөний эзэн 

	Багш та

	Хүсэл долгилсон ирээдүйн замын эзэн! 

	 

	гэж “Багш” найраглалдаа бичсэн билээ. Мөнөөхөн сургуулийн улаан буланд ший жүжиг тасрахгүй. Тэнд мөн л өнөө багш нар маань тоглоно. “Цэнд комиссар”, “Хөхөө” заримдаа “Учиртай гурав” хүртэл гарна гээч.

	Тэр бүгдэд манай багш нар оролцоно. Дээхэн үедээ бол одоо энэ дуучин Долгорын ээж Сэрээтэр, Нансалмаа болж сумын их авьяастан Билэгт Юндэнд гарч байв. Манай Гаваа багш мөн л шийний Шийтэр гэдэг банз шаахай тачигнуулж хуучны түшмэл болдог зузаан өвгөний хажууд Цэнд комиссар ч юм уу Хурц болж гарах жишээтэй.

	 

	Хув Доржийн Цэндийг 

	Хурдан түргэн дуудаад ир!

	Явж түргэн ирэхгүй бол 

	Ясыг чинь сайхан хусна шүү

	 

	гэж өнөөх Шийтэр, шийний банз шаахайгаа тачигнуулна. 

	Гаваа багш маань Мөнгөнморьт сумаасаа Рэнцэнханд гэдэг овоо царайлаг багш хүүхэн дагуулж ирсэн авч сумын клубийн эрхлэгч Могир гэлэнгийн Жамбалдоржид “алдчихав”. 

	Өртөөний гэрт хоёулаа дотносож байхад нь Гаваа багш мэдээд гаднаас нь цоожлоод явчихсанд тооноор нь гаргаж оргуулаад моринд сундлан манайд ирж хонов. Тэр Жамбалдорж их авьяастайн дээр манайхтай хамаатан юм байна. Рэнцэнханд багш үдэш нь миний чихэнд: 

	— Гаваа багшдаа битгий хэлээрэй! гэж шивнэж байна. Би “За” гээд дохиж орхив. Тэгээд одоо л 50 гаруй жилийн дараа задалж байгаа нь энэ билээ.

	Бас Т. Гаваа багш маань Ёолк гэж сонин юмыг анх зохиож явуулсан юм. Хөдөөгийн улс “Ёолох” гэж ямар муу ёрын нэртэй юм болох нь вэ? Олон хүн арай ёолоод баймааргүй юм гэлцэж байснаа түүнийг үзээд аа цамархуу юм байна. Оросын цагаан сарыг ёсолж байгаа нь тэр юм байна гэж өөрсдийнхөөрөө ухаарч авцгаав. Энэ нь бидний хувьд хамгийн сайхан баярт явдал болсон бөгөөд 

	 

	Хөвчийн хангай нутагтай 

	Хүрэн бор баавгай би 

	Багачууд хүүхдэд хайртай даа. 

	Бал бурамд дуртай даа 

	 

	гэж дах нөмөрсөн майга хөлөө солбиулан дуулж байх нь үнэмшилтэй агаад өвлийн өвгөн аав цагаан дээлээ намируулан орж ирээд бэлэг гардуулсан зэрэг нь урьд үзээгүй сонин зүйл байв. 

	Багш минь өөрөө хөвөнгөөр сахал нааж, малгай өмсөөд өвгөн аав болсон нь бүүр ч сонин байв.

	За тэгээд өвдвөл эм өгнө. Өлсвөл боорцог түгээнэ. Дээр нь миний нагац ах эрүү Дарьсүрэн гэдэг хэзээ ч уурлахыг мэддэггүй, найр наадамд дуртай хүн, сумын хоршооны худалдагч тул хааяа очиход чихэр боов атгаж өгнө. 

	Биднийг халуурч бүлээрвэл Гаваа багш, Ангаа багш нар маань арай л эмэгтэй багш нарын “өлөн ус” буюу шээсийг уулгахаас наагуур шахуу юм болно. Энэ бүхэн нь л хожим миний сэтгэлийг хөглөж: 

	 

	Ахмад үеийн багш нарт

	Чадахгүй юм гэж байгаагүй

	Ахмад үеийн багш нарт

	Хийхгүй ажил гэж үгүй

	Хөгжим баривал дуучин 

	Клубт очвол жүжигчин 

	Багт гарвал ухуулагч

	Байшин баривал инженер 

	Бүлээрсэн хүүхдэд эмч

	Бүрэлгэсэн дайсанд шүүгч...

	 

	Цэнд комиссар, Хөхөөд тоглоод цэцэглэж явсан нас тэднийх

	“Хүмүүн төрөлхтөн”, “Задгай цагаан”-ы аянд хөл нийлсэн бүжиг тэднийх! гэж “Багш” найраглал туурвихын үндэс болсон билээ. 

	Ингэж л багш нар маань хөдөөд шинэ соёлыг түгээж, өөрөөсөө гэрэлтдэг дэнлүү шиг юм бүхнийг гэрэлтүүлж явсан юм даа. 

	Кино буюу сүүдэр ший гэдэг юмыг ч багш минь анх олж ирж үзүүлсэн юм. Билет гэдэг нохойн хэл шиг урт цаасаа таслуулчхаад үзвэрийн танхимд оролгүй буцаж яваад хүүхэдтэй бужигнасаар эргэж орох гэтэл: - Яасан зальтай хүүхэд вэ? Тасархай билетээр орох гэнэ! гээд түлхэж буцаахад нь гомдоод учраа олохгүй байж билээ. Зүй нь за ингээд таслуулаад ордог юм гэж хэлсэн бол ойлгох байж л дээ. Цагаан дээлт Гүржав гэдэг кино механикч эрийг арга буюу гэрлээ унтрааж киногоо гаргах гээд явахаар нь багш минь биднийг үзэгчдийн араар мөлхүүлэн оруулж “Цогт тайж” киног анх ийнхүү үзүүлсэн юм. 

	Хурга тугалын бэлчээрээс хэтрээгүй, ер юү ч үзээгүй байсан бидний нүдийг чухамхүү сургууль л анх нээж өгсөн юм. 

	Мөн “Орчин үеийн монгол буюу 30 жилийн ойн” киноны зарим зургийг манай сургууль дээр авсан юм. Хагас дугуй гэр бариулаад тооны босоо сампин дээр улцан Гочоогийн Должин гэдэг хүүхэд тоо бодож Балжир багш хичээл зааж байгаагаар гардаг юм. 

	 

	Тэр Балжир багш маань бидэнд 

	Халаасан ганг давтахад 

	Хавтайх учир байдаг

	Харанхуй шуурга шууравч

	Жаргалын нарыг үзнэ 

	 

	гэж дуу зааж байсан нь ер мартагддаггүй юм. Тэр цагт малчны тухай олон сайхан дуу хуур цуурайтдаг байлаа. 

	 

	Баялаг сүргийн маань эзэн болсон 

	Бахтай хөгжлийн маань тулгуур болсон

	Шилдэг тэргүүний малчин та нар аа

	Шинэ Монголын зоригийг хөгжөөв өө

	Малчдаа та нарт

	Баярлав, Баяртай! 

	 

	гэж баяр бахархалтайгаар дуулцгаана.

	 

	Өнчин хөх ишгийг 

	Өвгөн Пунцаг угжаад

	Өвөр дээрээ тавиад

	Өнгийн үгээр өхөөрдөнө 

	 

	гээд л дуулдаг байсан нь арай манай найрагч Бадарчийн аав Пунцаг гуай биш байгаа даа!

	Малчны гэрт төрж, жинхэнэ монгол амьдрал, монгол ёс зүйг ухаарч, малчин монголын үр сад болсон минь юутай их хувь заяа байж вэ гэж одоо бодох юм. 

	Монгол хэл, монгол ахуйг эндээс л нарийн мэдэж “Яруу найргийн хэлийг эхийнхээ сүүтэй хамт амталсан нь юутай зол.

	 

	... Хүлэг морио унаад 

	Хээр талаар галгиулж явсан минь жаргал байж

	Хүний үгийн хор шингээгүй

	Хэнз сэтгэлээ дэлгэж суусан минь заяа байж 

	Үдэш оройн цаг...

	Үүдээр гал улалзах нь 

	Гэрэл гэгээ байж. 

	Үхэр мөөрч, хонь майлалдан 

	Морьд тургилах нь сэрэл хүсэл байж

	Гоньд ханхалсан борцтой хоол

	Гал дээр буцлах нь амттаны дээд байж

	Өнөд дотно ээж минь 

	Зул бадраан мэгзэм эгшиглэх нь 

	Үлгэрийн эхэн байж

	Ариусал, яруусал шингэсэн энэ орчлонгоос 

	Холдон холдсоор явсан нь юутай харамсал

	Алган завсраар элс савирах шиг 

	Энэ бүхэн эргэж иршгүй гээгдсэн нь юутай хайран 

	 

	Тийн би номд дуртай, номыг мөрөөдөмтгий хөвүүн болоод дөрөвдүгээр ангиа төгсгөж хөдөө гарав.

	Надтай төгсөгчдөөс хэн нь ч цааш сургуульд явсангүй. Нэгд, хөдөө дунд сургууль байхгүй. Хоёрт, хувийн мал ахуйтай тул түүнээ адгуулж эцэг эхдээ тус дэм болох, тэд ч мөн хүүхдээ цааш сургуульд явуулах бодолгүй, одоо боллоо нэрээ гаргахтай, малаа маллахтай боллоо гэж бодсоных. Харин нэгдэл болсноос хойш хоёр гуравхан хүн хот орныг зорьж ажил сургууль хөөцөлдсөн юм даг

	Би тийнхүү хөдөө гарч дээл хөөргөн бүсэлж, мөнгөн хуйтай хутга, хормойн мөнгөн боолт төхөөрүүлж морин дэл дээр нисэхийн хамт Цантын адаг, Бөөрийн голд үхэр хонь, тэмээ гурвуулыг хариулан өвөлжиж, бас хаваржив. Энд Ринчен Бямбаев гуайн “Үүрийн туяа”-г бараг цээжилж, Константин Симоновын “Өдөржин шөнөжин”-г хэдэнтээ уншаад, зарим үг үсэг нь шарласан хуудастайгаа хамт нүдлэгдэв. Ноос тушаасан мөнгөний өөртөө оногдсон хэдэн төгрөгөөр сумын хоршооны хүн авдаггүй хэдэн номыг хуу хаман авч буян үйлдэв. Тэр цаг ном сонин олдохуйяа ховор тул харганын мөчирт ороолдсон сонины тасархайг ч олзуурхан уншдаг байв.

	Тийм нэг сонины тасархайнаас л би Чойжилын Чимидийн нэг өгүүллийг олж уншсаны дотор Г. Жамсранжав бол монголын утга зохиолд орж ирсэн багтай дайсан гэж бичээд уран сайхны бүтээлд “Үзэл суртлыг хүчээр тулгаж”, “Хань нөхөд” зэрэг жүжиг болон бусад зүйлийг мушгин гуйвуулж Маркс Энгельсийг эш татан бороохойдож, янаглан хорлож байгааг жишээлэн гаргаж хурц тод шүүмжилжээ. Мөн Б. Ринчен гуай “Үүрийн туяа” романыхаа төгсгөлд:

	“Зүлгэн дэх цэцгийн сайхныг үхэр мэддэггүйтэй адил монгол хэлний яруу сайханд нүдэн балай, чихэн дүлий буриад хөвүүн Жамсранжав” гэж бичсэний буриад гэдэг үгийг баллуурдах гэсэн нь бүүр ч тодорч харагддагсан

	Энэ нь бурхны ном, хийгээд Цахар гэвш Лувсанчүлтэмийн “Богд Зонховын намтар сэлтийг төвд монголоос буулган хэвлүүлж байгаа Жамсранжав гуайн эдүгээх байдалтай ер дүйж өгөхгүй байгаа нь, залуу насны алдсаныг засан цайруулж байгаа явдал гэж ухаарахаас аргагүй. Ер залуудаа алдаагүй явсан хүн гэж хэн байгаа билээ дээ?! Энэхүү номын авшиг, мөрөөдөмтгий зан хоёр минь намайг нутаг хонхорт минь тогтоосонгүй холд дуудсан юм.

	Холыг бодож, холхийг мөрөөднө гэдэг бол хүнийг авч явдаг нэг эрхэм юм мөнөөс мөн гэлтэй. Би уулын орой руу тэмүүлэх их дуртай билээ. Хамгийн өндөр газар гараад эргэн тойрныг харна гэдэг гайхамшиг юм. Онгоц ч мөн ялгаагүй, цонхтой талд нь гарч суугаад л тэнгэрийн өндрөөс газар дэлхийгээ догдлон харах өгүүлшгүй сайхан билээ. Зарим хүн онгоцноос эмээдэг бол би зориг бахархал төрдөг юм. 

	За ингээд заяа зол минь хөтөлж би хотын сургуулийг хойтон жилийн намар нь зорилоо. Монгол улсын хамгийн анхны сургууль буюу 3-р арван жилийн дунд сургуулийн 5-р ангид орох нь тэр.

	Хичээлийн эрхлэгч Алтангэрэл гэж сайхан дуутай лухгар цагаан хүн байх, түүний дүү хүүхэн нь манай ангийн багш Юмжав.

	Ээж шиг минь, эгч шиг минь санагдах аядуухан сайхан хүн байж билээ багш минь! Намайг л лав загнаж зандчиж байсныг мэдэхгүй юм.

	Айлд сууж, гэрээ санаж дан дээлтэй, даржин хувцастай гүйж яваа хөдөөгийн муу шальдар жаал намайг аль болохоор магтаж дэмжиж, “аман хичээлд сайн хүүхэд” гэж урам хайрладаг сан 

	Би сүүлд оюутан болсон хойноо анхны номоо (“Шөнө ургасан цэцэг” шүлгийн анхны түүвэр) аваачиж өгөөд үнсүүлэхэд учиргүй баярлаж байж билээ. Багш минь түүнээс хойш удалгүй нас барсан агаад тэр л залуу зандан, аядуу ухаалаг дүрээрээ шавийнхаа сэтгэлд мөнхөрч үлдсэн юм. Намар хичээл эхлэхэд шинэхэн будгийн үнэр ханхлаад, дэвтэр номын хуудаснаас гэрэл ойж, анги танхимын цонхоор наран гийж орчлон гэрэлтдэг сэн Дашдулам гэж пансан алчуураар хүзүүгээ ороосон гоё эмэгтэй уянгатай зөөлөн дуугаар Тигр Евфрат мөрөн, Ассир Вавилон нарын тухай үлгэр мэт зүйлс өгүүлж, алаг нүдтэй, цэх нуруутай ганган хээнцэр Цэрэндулам гэдэг багш ч юм уу дарга ч юм уу нэг хүүхэн “Хотын гэгээрлийн хэлтэс” гэдгийг яриад л, өвөл нь бол хагас дугуй вааран төмрөөр өнгөлсөн Голланд пийшин галласан нь жигтэй дулаан агаад Октябрын баяр, Майн нэгнээр хотын бүх сургуулийнхан манай сургууль дээр эхлэн хүрч ирээд, улмаар жагсаалын их мөрний цутгаланд нийлж төв талбай буюу Сүхбаатарын талбай руу ордог сон Энэ нь улсын анхны сургууль гэж хүндэтгэл үзүүлж байсан хэрэг юм. 

	Сүхбаатарын талбай тэгэхэд юм юмны төв байжээ. Оройн цагаар дугуй унасан залуус гэрлийн эрвээхэй мэт эргэлдэн сүлжилдэнэ. Бариулыг нь өнгийн гөрмөл утсаар эрээлж гоёод, ардаа хүүхэн суулгаж, эсвэл урдаа дүүрсэн байна. 

	Тэгээд тэндээ үг яриа нийлж аваад “Элдэв”-ийн танц (Элдэв-Очир кино театр), Аравын клуб, Ленин клуб, Хятад ажилчны Си-Янз зэрэг ший жүжиг, бүжиг наадмын газар луу одоцгооно. 

	Чухамхүү Сүхбаатарын талбай дээрээс л би баярын жагсаалаар өнгөрөхдөө энгэр дүүрэн одонгоо ярайтал зүүгээд индэр дээр зогсож байгаа маршал Чойбалсанг анх харсан юм. 

	Нэгэнтээ зоригт нисгэгч Зайсанов баярын нислэг хийж байгаад гэнэт доошлон шунгинаж ирээд Элдэв-Очир кино театр, холбооны яамны цагтай цамхаг хоёрын дундуур хэцлэн татсан цахилгааны утсан доогуур шургаж гараад, гал цахилгаан маналзаад явчихсан. Тэгээд ахин дээш хөөрч годройтон эргэлдэх нислэг үзүүлсэн гэж ярилцана. Бөхөөр бол бяр нь багтаж ядаж байсан болов уу гэлтэй. Бас яармагт байдаг үндэсний соёлын хаалган доогуур шургаж гарах гэсний нь Маршал зөвшөөрөөгүй юм гэлцдэг байв. Мөн Гончигийн Бумцэнд гуайн шарилыг засгийн газрын ордонд байрлуулсныг орж үзэв. Хагас өндөрлөн хэвтүүлсэн олон одонтой, монхор хамартай хүн байснаар төсөөлөгдөнө. Харин сүүлд түүний хүү Б. Эрдэнэтэй танилцаж дотносов.

	Би хөдөө кино үзэх гэж таслуулсан тасалбартай орох гэж мунгинаж явахад Эрдэнэ Элдэв-Очирт анх кино үзээд: 

	— Яасан олон хүүхэдтэй айл вэ? гэж гайхаж явжээ.

	Учир нь тэднийх Улсын бага хурлын даргынх учир гэрт нь кино гаргадаг байж. Тэгээд л киног ерөөсөө гэрт л гаргадаг юм гэж ухаарч байсан нь театрт анх үзээд тэгж гайхаж явсан ажээ. 

	Би хэчнээн сургуульд сурах дуртай ч гэрээ санахын зовлон их байв.

	Миний суудаг айл сургуулийн өмнөх довцог дээр Сүхбаатарын нэрэмжит нүүрсний V станц гэж нэрлэдэг бохир довон дунд гэрээ шийрлэсэн байв. Энэ бол яг одоо хүүхэд залуучуудын цэцэрлэгт хүрээлэн гэж нэрлээд байгаа газар юм. 

	Хүүхдийн паркийн энэ газар нь тэр цагт нүүрсний үнэр ханхалсан, тахиа орилсон, вагон гуугласан, тас хар нүүрсэн дов байсан юм. 

	Нүүрсний утаа, нүүрс хоёрт хүний нүүр ч хар тортогтой болж шүд нь л цайвалзаж харагдана. 

	Ядахдаа дээр нь яг л тарваганы бүүрэг шиг үсчсэн, нохой бөөс гэдэг олиггүй амьтан байх. 

	Энэ бол бохир газар байдаг амьтан бололтой. Одоо ашгүй бурхны авралаар үгүй болжээ. Хөдөөгийн хүнийг бол бүүр барьчихна. Хазангуут учиргүй загатнана. 

	Маажих л юм бол бишиднэ Дорхноо яршиж идээлнэ. 

	Ховхолбол хомхруудас үүснэ. Би тийнхүү нохой бөөсөнд бариулаад нил шарх болов.

	Миний аавын сүүлд суусан Цэрэндолгор гэж гээдэн толгойтой хонин нүдтэй авгай байх. Тэр яахан намайг асрамжлах билээ, тэгүүний ингүүний гэж ярьдаг гээд Магсар эгч маань түүнийг элэглэдэг байв.

	Хожим бодох нь ээ зохиолч С. Дашдооров бас “тинкүүлээд инкүүлээд” гэж ярихыг нь анзаараад Дундговь аймгийнх болохыг нь мэдэв. Манай аавын төрсөн дүү Магсар эгч бол цайлган цагаан сэтгэлтэй, хөгжилтэй сонин яриатай, хот хүрээний соёл суртахуунтай дэгжин шаавай хүн байлаа. Надад их элэгтэй. 

	Миний тийнхүү явааг нэгэнтээ олж үзээд Цэрэндолгор авгайг бүдүүлгийг нь элэглэн, бас харааж, хажуугаар нь намайг өрөвдөн шогширч, гэртээ аваачаад гэрэл ойсон төмпөнд буцалсан ус бүлээтгэн хольж яр шархыг ариусган угааж тав идээг нь ховхлон авч хомхруудсан дотор цагаан стрептоцид нунтаглан хийж, марлиар ороон эмнэж эдгэрүүлж өгсөн ачтан минь билээ. 

	Хавар нь би тэднийд шилжин очиж суугаад түр ч болов ариусан эдгэрч билээ. 

	Энд би Магсар эгч болоод аавынхаа зургийг анх удаа хэвлүүлж байгаа учир бяцхан тайлбар хийе. Зүүн гар талын захад байгаа энгэрийн зүү, сувдан даруулга, минжин малгайтай нь С. Магсар эгч, хажууд нь буй үнэгэн малгайтай нь Булган хангай аймгийн гуниггүй сайхан эр, түүний нөхөр Жанлав, түүний хажууд байгаа отряд малгайтай хурган дээлтэй нь миний аав С. Шарав агаад хажууд нь нэгэн үл таних бүсгүй байгаа нь тэр цагт дотносож явсан хүний нь нэг буй заа.

	Тийн Магсар эгч минь намайг тэнхрүүлж тэтгэсэн ачтан төдийгүй өрөвч цагаан сэтгэлтэй цэвэрч цэмцгэр зантай, цэцэн цэлмэг үг яриатай цагтаа хот хүрээний дэгжин бүсгүйчүүлийн тоонд орж явсан бүлгээ. Үүнийг надтай хамт тэднийд очиж танилцаж явсан Р. Чойном, Д. Гармаа, Д. Алхбаатар нар сайн мэдэх билээ. 

	Миний эцэг Шаравыг хөдөө багынх нь хочоор Жонжин Шарав гэж дуудна. Жонжиж шогшиж явдаг учраас тэгж нэрлэсэн хэрэг. Түүнийг нь би багадаа жанжин гэсэн үгээр ухаарч явжээ. Манай эцэг тэр цагийн заншлаар 6 жилийн хугацаатай цэрэгт яваад тэндээсээ 1945 оны чөлөөлөх дайнд яваад “Бид ялав” медальтай ирж хотод шингээд, манай ээж Тогоожов нутагтаа хамгийн нуруу туруутай эр агаад хамгийн өндөр уул Баян-Уулаар нэрлэгдсэн Баюул хочтой Н. Батцэндтэй намайг таван настайд гэрлээд миний дүү зураач Батцэндийн Пүрэвсүх, Лхагвасүх, Хишигсүх нарыг төрүүлсэн билээ. 

	Магсар эгчийн маань нөхөр Жанлав ах надтай хүүхэд гэж гололгүй кино үзэж явдаг сайхан зантай эгэл энгүүн хүн байсан сан. 

	Эдүгээ орчлон дээр Магсар эгч ч алга, Жанлав ах ч алга. Гагцхүү дурсан бодох сэтгэлд минь тэд мөнх сэрүүн агаад энэхүү зураг л үе үе амилж уяхан бодлыг зүрхэнд шивнэнэм. 

	Ер нь хүнээс эцэстээ зураг л үлддэг бололтой. Би бол эцгийн хайрыг төдийлөн амсаагүй ч 1946 оны хаврын зэрэглээ хөөцөлдсөн хөхөмдөг өдрөөр бор морьтой хүн хонь хариулж явахад минь ирж уулзаад:

	— Ийм том болсон юм уу гэж өхөөрдөн богцноосоо чихэр гаргаж өгөхөд нь л хүүхдийн зөн совингоор аав гэдэг үг сэтгэлд ургасныг сананам. Тэгээд цас бурганасан хаврын тэр нэгэн өдөр ламын хүрээний суурин руу явж байгаад халуу дүүгсэн алгаараа нүүрийг минь илбэн дулаацуулж өгснийг ер мартдаггүй юм.

	Эцгийн гар тийм илчтэй байдгийг ч тэр агшнаа мэдэрсэн юм. Тэгээд тэр сэтгэлдээ хөтлөгдөн нэг удаа хот руу оргож ирснийг хойно өгүүлнэ. 

	Би харин ээжийн хайрыг бол ханатлаа амссан хүн юм шүү.

	III дунд сургуулийн V ангид ороод аавын гэрийн зайд мөчид тарчигхан амьдарч байтал өвлийн нэгэн жихүүн орой сэтгэлд солонго татуулж Нээм минь эргэж ирлээ. Миний идэш хоолыг дөхүүлэнгээ хүүгээ санах сэтгэлдээ хөтлөгдөн иржээ. Би Нээмээрээ түрүү барьж мах шөл, өрөм ааруул идсэнээс пологтож сүйд болох шахав.

	Гэвч энэ жаргал маань ганц хоёрхон хоногийн хугацаатай байжээ. Ар тал, мал ахуйдаа яарсан Нээм маань эргэн эргэн харсаар явчихлаа. Би баруун урд зүгийг ширтэн нүдэндээ нулимстай хоцров. Тэр цагт хөдөөгийн хүүхэд даруулгатай, хотын авгай хатуувтар байж дээ. Миний идэшний махнаас нэг хавирга үйгээд аль! /чанаад гэсэн үг/ гэж хэлэх зүрхгүй л явсан юм даг. Ямар сайндаа л ногоотой хоол идэж сураагүйн эрхээр ногоог нь ялгаж, сэмхэн атгаж байгаад нохойн хоол гээд усанд чанасан будаа өгөхөд нь нөгөө ногоогоо нохойд нь хаяж өгөөд будаанаас нь үмхэж үзэх вэ дээ. Гэтэл тэр нь хөдөө сүүтэй цайнд хийцэлдэг шар будаанаас хахь өөр, усан будаа байх ажээ. Ийн сургуульд сурах гэж айл айлд суун зүдэж явав.

	Гэвч сургуулиа орхиод харих нүүргүй гэж батад бодох бүлгээ. 

	Хавар нь Магсар эгчийндээ сууж бага зэрэг тэнхрээд түүний хойтон жил нутгаасаа хотод орж ирээд идээшсэн Тангад гуайнд суун хичээлийн чөлөөнд уйланхай нь дэндсэн өргөмөл хүүхдийг нь харж нэг жилийг бараад, тэр хоорондоо сургуулиас ирэх очихдоо зам нийлдэг нэг ангийнхаа Л. Аюуш гэдэг хүүтэй дотносож, улмаар түүнийг дагалдан Налайхад шилжиж, тэнд очоод ч бас хэд хэдэн айл дамжин байж аравдугаар ангиа төгссөн билээ. Тэр тухай хойно өгүүлэхийн учир сургуулийн зуны амралт эхэлсэн тэр нэгэн хаврыг дурсъя 

	Арайхийн V сар өнгөрч Майн нэгнийг тэмдэглэсний сүүлчээр яг л адуу мал нутгаа тэмцэн гүйх чийг ханхалж ногоо соёолж эхэлсэн хавраар гэрээ зүглэв.

	Эрүү Дарьсүрэн гэж нутгийнхандаа нэрлэгдсэн хэнэггүйхэн зантай нагац ах маань намайг хөдөө авч явахаар ирэв. Унаа ховор учир тээврийн товчоон дээрээс хөдөлсөн унаагаар Төв аймагт ирэв.

	Аймгаас цааш унаа мухардав.

	Сум руу гарах шуудан нөгөөдрөөс наашгүй гэнэ. Миний хувьд бол нөгөөдөр гэдэг хойтонгийн цаад жил шиг санагдана. 

	Гэрээ санасан сэтгэл минь намайг ганц хором ч хоргоон барьж үл чадна. Дарьсүрэн ах маань нөгөөдрийн шуудан хүлээхээр шийдээд айлд ор засуулан манахуал ууж сууна. Би ганцаараа явган явахаар шийдэв.

	— За яах вэ. Чи гэрээ санаад яарч байгаа бол яв даа. Замдаа чоно нохойд мэдэлтэй яваарай! гээд нэг муу саваа мод бариулав.

	Төв аймаг дээр үдийн хонх гэж нэг юм дуугаргаж байх цагаар шилэнд хар цай хийлгэж аваад дэлэм мод барьсаар нутгаа зүглэв. Хөшгийн хөндийн тал явж барагддаг юм биш. Өртөө замаар явахад Төв аймгаас манай сум хүртэл 69 км буюу хоёр өртөө гаруй ажээ. Удалгүй оройн нар баруунаа огшиж, сүүдэр уртсав.

	Нар тэнгэрийн хаяанд очоод уулсын оройгоос инээмсэглэн эргэж харах шиг болоод далд оров.

	Хатуу Ханхайн даваагаар дөнгөж цагаан гэгээтэй даваад замын хажууд сул зоргоороо бэлчиж явсан тэмээнээс сэвсээр булуулан байж арай гэж нэг тэмээ барьж унав.

	Муу тэрлэгээ тохож, дан өмд цамцтайгаа мордоод орилуулан жонжуулав. Нөгөө тэмээ ижилдээ хоргодсон янзтай явж өгөх дургүйд нөгөө саваа мод минь аминд оров.

	Түүгээрээ ташуур болгон гуядаж өртөө замыг даган алхах газар нь алхуулж, шогших газар нь ойр ойр жонжуулав. Удалгүй гэгээ тасарч, тас харанхуй болов. Тэнгэрт оочин цоочин од гялалзаж, нутгийн зүгээс салхи сэвэлзэнэ. Ганцаар явахад айдастай гэж үнэн ажээ. 

	Эхлээд өөрийгөө зориг оруулах гэж дуу аялж үзэв.

	Сүүлд нь өөрийнхөө дуунаас ч бишүүрхэх шиг болоод ийш тийш харж элдвийг бодолхийлж явав. Дэрс бут хүртэл ой шугуй шиг сүртэй харагдана. Ялангуяа газрын бартаанд ороход уул хад нүдэн дээр тулах мэт үзэгдээд сүрдэм санагдана. 

	Гагцхүү өртөө шуудангийн замыг л алдахгүйг хичээж нүд салгалгүй мөрдөн дагаж явав.

	Сар их орой гардаг цаг санжээ. Ер явж барагддаг юм биш. 

	Шөнө дундын хэрд харанхуйд арай нүд дасаж мөнөөхөн авгай хадны орчмыг өнгөрөөд Аман шандыг хэтэрч, Зүлэгт даван уруудаж яваагаа мэдэж бага зэрэг уужрав.

	Тэгээд мөнөөхөн айдаст цагаан хамрын хар ам руу орчих вий гэж болгоомжлон наахнуур явахыг эрмэлзсээр өндөр дэлийн араар ороож, улмаар хярын шандыг хөвөөлөн өвөр шаварт руу өнгийв...

	Үүр бүдэг бадаг цайж, өвөр шавартын тойром үл мэдэг цайвалзахад сая амсхийж, зүүн тийш даялан эргэв.

	Хөх өндрийн араар ороож, нэгэн онь дөрөлжийг даваад хөх овооны өвөрт буй гэрийнхээ гадаа хүрч очоод тэмээгээ буйлуулан сөглөж, чилж бадайрсан хөлөөрөө газар гишгэх агшнаа нохой боргон, Нээм минь тэр чимээгээр гарч ирээд:

	— Эвий муу хүү минь хүрээд ирлээ. Даанч дуу нь адилхан сонсогдсон юмаа гээд учиргүй санасан сэтгэлээр үнсэхэд нь нулимс мэлмэрэн сэтгэл цэлмэн өгүүлшгүй жаргалаар өчүүхэн зүрх минь булгилж цохилов оо.

	Гэрээ санасан сэтгэл гэдгийг чухам юугаар зүйрлэн хэлэх билээ. 

	Хожим энэ маань нутгаа санах сэтгэлээр солигдсон билээ. Холд очоод гэр орноо санах, харьд очоод нутаг усаа санах хоёр үлгэр нэгэн буюу. 

	Долоодугаар ангид орох намраа хотод ирвэл мөнөөхөн ангийн найз Аюуш маань намайг Налайхад шилжүүлж авч явахаар ятгаж эхлэв. Тэдний хүргэн ах нь Налайхад очиж ажиллахаар ЗИЛ-150-д ачаалан зогсож байв. Иймд тэр эгч Жагай, дүү охин Цэнд, ээж Шагдарсүрэн нарынхаа хамт явах болжээ. Тэр цагт их уурхай буюу капитал уурхай гэдгийг байгуулж байлаа. Хүргэн ах Цэдэнбалжир маань Налайхад очоод машин унана. Чи бид хоёрыг суулгаж явна гэх мэтээр намайг ухуулан дагуулав.

	Тийн би ирээдүйн хадмаа дагаж, хожмын гэргийтэйгээ хамт явж буйгаа тэр цагт яахан тааварлах билээ?!

	Налайхад намайг хожмын заяаны их зам тосож байсан юм санжээ.

	Налайхын 10 жилийн анхны төгсөгч болох тавилангийн зэрэгцээ ирээдүйн ерөнхийлөгч П. Очирбат надаас доохнуур бага ангид суралцаж, хожмын ерөнхий сайд П. Жасрайн гэргий Дуламсүрэн манай ангид тохой зэрэгцэн сууж мөн “Арав дахь хавраа үдье!” гэдэг арван жилийн сургууль төгсөгчдийн анхны дуу зохиох заяаны зам тэнд хүлээж байсан ажгуу. 

	Монголын “хасаг”-ын онолч К. Зардыхан, тэргүүн хатагтай Ш. Цэвэлмаа нар мөн л доод ангид суралцаж, Цахиур Төмөрийн авгай Чимэддэлгэр надтай хамт сургуулийн уран сайханд явж байсан нь эргэн санахад эгзэгтэй сонин ажээ. 

	Сургуулиа төгсөхийн тулд би амаргүй он жилүүдийг туулсан юм. Аюушийндаа толгой хоргодож, дараа жилд нь анги даасан Санжаа багшийндаа, түүний хойтон жил гуанзны тогооч Цэрэнлхам гэдэг өгөөмөр сэтгэлт эгчийн хуурай хүү болон гэр орны нь ажилд туслалцан хоол хошийг нь хороолцож явсаар аравдугаар ангийн хаалгыг татсан юм. 

	Гэхдээ бартаа саадгүй юм хаа ч байдаггүйн адилаар нэг жил сургуулиа бараг орхичих шахсан юм. 

	Тэр жил таван настайгаас минь хойш өөр дээрээ авч мээмээ хөхүүлэн өсгөсөн эмэг эх Нээмийн бие муу байгаагаар шалтаглан сургуулиасаа сар гаруй хожимдов.

	Тэгээд сүүлдээ бүүр хөдөө үлдэхээр завдан алмайрч явтал аймгийн төлөөлөгч хүрч ирэв. Урьд өмнө зүс үл таних тэр хүн намайг харангуутаа л зэмлэж эхлэв.

	— Өө чи чинь бүүр гутлын түрүү эргүүлээд өмсчихсөн, энгэр заамаа задгай тавьчихсан, бүүр сурагч төрхөө алдаж яваа амьтан байх шив гэж аашлаад: 

	— Аль вэ авгай нэг мах шараадах гэж Нээмд хэлэв. Энэ нь ёстой бидэнд аян шалтаг болж, авдрын араар сэврээсэн хонины махнаасаа томоор огтлон шарж өгөх зуураа: 

	— Аль болохоор сайн дайлж цайлбал сэтгэл нь зөөлрөх байх. Тэгээд гачигдал зовлонгоо хэлж хүүгээ сургуулиас нь авч үлдэнэ гэх бодлоор тал засан, хэлсэн бүхний нь доор нь гүйцэлдүүлж байв.

	— Давс түрхэж, сонгино хачирлана гэсний нь ёсоор болгов. Тэр ч байтугай орны хөндийд тавьсан ваартай шимийн архиа гарган шар тос үйгээд халааж өгөхөд дуртай нь аргагүй хоёр тагш уугаад амаа арчиж суухад нь:

	— Одоо ч батдаа. Арай нааштай үг амнаас нь унагана гэсэн бодолтой суутал жишимгүй мордоод явахдаа: 

	— За авгай нөгөөдөр энэ хүүхдээ аймгийн шууданд суулгаарай. Тэгэхгүй бол хэсгийн шүүхэд дуудна шүү! гэх нь тэр. Энэ үг ёстой л бидний тархин дундуур татаад авах шиг болов.

	Би ч бүүр түүнийг сэтгэл дотроо зүхэж байв.

	— Ямар шинжгүй муу хог вэ? Зэвхий чинь, бүүр өөриймсөг царайлаад мах шаруулж, шимийн юм гудраад байсан шүү дээ! гэхчлэн зэвүүцэж суув. Тэгээд шүүх гэдэг үгнээс нь айгаад нөгөөдөр нь шууданд суулгаж, сургуулийнхаа барааг харж, айж эмээсээр Санжаа багшийнхаа хаалгыг татаж, Бадарч багшдаа (хичээлийн эрхлэгч агаад хожмын Сайд нарын зөвлөлийн дарга Думаагийн Содномын ах бүлгээ) бараалхсан билээ. Хожим би энэ бүхнийг бодохдоо сургуульд яваагүй бол яана? гэж айх шиг болдог юм. Нөгөөтээгүүр тэр цагийн нам засгийн бодлогыг биширдэг юм. Ардын хүүхдийг алаггүй сургах төр засгийн бодлогын жолоо алдаршгүй байсан нь эндээс харагдана.

	Мөн аймаг, сум багт гарсан төлөөлөгч нар ямар үгээр хэнийг хөдөлгөж болох, хэнд юу гэж хэлбэл зохистойг мэддэг байжээ. 

	Тэр цагт шүүх гэдэг ганц үг л гачигдал тоочиж хүүхдээ завсардуулах гэсэн хөдөөгийн хүний амыг хааж болохыг мэдэрч байсан нь амьдрал мэддэг байсантай нь холбоотой. 

	Ядаж тэр ачтай тустай сайн хүнийхээ нэрийг ч асуусангүй. Хэрвээ тэр төлөөлөгч ирээгүй бол яах байсан бол? Ёстой л бурхан мэдэх биз ээ. 

	Юутай ч болов Ардын хувьсгалын гэгдсэн тэр жилүүдэд ард түмнээ гэгээрүүлж боловсруулах, эрүүлжүүлж соёлжуулах хоёрт хэн ч маргах аргагүй их юмыг бүтээснийг он жилүүдийн түүх бэлхнээ нотолно.

	Ийнхүү сургууль багш хоёр минь л анх миний ирээдүйн замыг засаж өгсөн юм.

	Чухамхүү дунд сургуульд байхдаа л би амьд яруу найрагчийг анх үзэж биширсэн юм.

	Тэр цагт “Болзоо” дуугаараа нэрд гарсан Загарын Сандгаа их уурхайн эвлэлийн хорооны дарга байсан юм. З. Сандгаа л эхлэн утга зохиолын дугуйлан байгуулж тэр цагт алдрын оргилд гараад байсан Чойбалсангийн хоёр удаагийн шагналт Дашзэгвийн Сэнгээг Налайхад авчирсан юм.

	Клуб дүүрэн цугласан улсын өмнө саарал каверкод даавуу дээлтэй, махлагдуу халзан хүн гарч ирээд, хүнгэнэсэн тод дуугаар шүлгээ уншихад ялаа ч ниссэн дуулдмаар нам гүм байсан юм.

	Хэн нэгэн хүнд хэзээ нэгэн цагт миний хэлэх гээд чадаагүй байсан үгийг миний төлөөнөө Сэнгээ гуай хэлэх шиг болов.

	 

	Зөөлөн цагаан гарыг чинь барихын тулд

	Зөнч мэргэн нүдийг чинь харахын тулд

	Зөвхөн чамдаа хайрлагдахын тулд

	Нэг олдох амьдралаа хоёр болгох сон 

	Нэр төрөө бодож аятай амьдрах сан

	Нээрээ овоодоо гэж чамдаа үнэлэгдэх сэн

	 

	гэж уншихад нь сэтгэлд нэг их сайхан зориг бахархал төрмөгц уйлмаар ч юм шиг, дуулмаар ч юм шиг болов.

	Дараа нь “Цоохор даага” гэдэг шүлгээ уншихдаа хуруугаараа бөмбөрдөж морины давхиаг дүрсэлж даагыг түрүүлэхэд шүлгээ морины цол дуудаж байгаа аялгаар дууддаг юм байна. Яруу найргийн цог жавхлан гэрэл гэгээг би нэгэн агшинд тэр хүнээс харж, бас шүлэг унших эрдэм хийгээд яруу найргийн хөгжмийг хамтад ухаарсан билээ.

	Сүүлд би 1959 онд шарилыг нь Элдэв -Очир театрт нэгэнтээ нар зөв тойрсон юм. Ийнхүү ганцхан удаа уулзсан мөртөө сэтгэлээс гардаггүй хүн байдаг ажээ.

	Гэтэл зуу уулзсан мөртөө сэтгэлд үлддэггүй хүн байдгийг ч сүүлд үзсэн юм. Одоо болсон хойно тэр хүнийг ямраар ч ярилаа гэсэн 

	 

	Яндаж болшгүй далай шиг

	Яасан баян нутаг вэ 

	Ямар их хувь заяагаар

	Бид нар эзэн болж төрөв өө

	 

	гэж дууг нь өглөө болгон дуулсаар байгаагаас хойш юу гэж ч хэлээд нэмэргүй юм.

	Сүүлд оюутан болсон хойноо би түмнээ алдарт Чойжилын Чимэдийг сансрын нисэгчдийн уулзалтыг хөтөлж байхыг нь харж биширсэн юм. Танхимыг өөртөө дагуулахын ид шидийг би тэр хүнээс олж хараад, яавал энэ хүн шиг ийм сайхан билэг оюунтай цэцэн цэлмэг, цог жавхлантай хүн болох сон билээ гэж бодож явсан билээ.

	Сургуульд явахын төлөөнөө зүтгэсэн он жилүүд маань 1958 онтой намайг золгуулав. Яг л үүрнээсээ нисэх гэсэн шувуу мэт яарч тэмүүлж байсан хэдий ч яг ангиасаа холдохын мөчид сэтгэл хоргоддог юм билээ. Би энэ бүхнээ догдлон бодсоор

	 

	Униар татсан хаврын орой

	Урьхан салхи шивнэхдээ

	Удалгүй сургуулиа төгсөх бидний 

	Уяхан сэтгэлийг хааш нь дуудна вэ

	Угтах зам минь хаагуур зурайна вэ

	Гэрэлт эрдмийн шимийг хүртсэн

	Гэгээн танхимаас холдон явахад

	Ижилдэн дассан сайн нөхөд минь

	Эрхгүй нэгнээ санан дурсана даа

	Эргэж хараад санаа алдана даа

	Үүрнээс ниссэн шувуухай шиг

	Үеийн минь найзууд холдон явахад

	Үзүүргүй амьдралын алтан зам

	Үйлсийн оргилд биднийг дагуулна аа

	 

	гэсэн дуу бичсэн маань 10-р анги төгсөгчдийн анхны дуу болж, хэдэн үед дуулагдсан билээ. Хөгжмийн зохиолч Ш. Эрдэнэбатын хувьд ч энэ нь түүний нийтийн дуу зохиохын эхлэл нь болсон юм.

	 

	Бадрангуй эрдмийн моринд дөрөөлүүлсэн

	Багш сургууль хоёр минь...

	Жор найруулагчаас

	Зохиолчийг хүртэл та төрүүлсэн

	Жолоочоос

	Жолоодогчийг хүртэл та төрүүлсэн

	
Москвагийн өдрүүд

	 

	Москва бол монголчуудын хувьд нэгэн үеийн шүтээн болсон хот байлаа.

	 

	Онцын сайхан жаргалын

	Оройн чимэг Москва

	Олон одны дундаас

	Оргил болон мандаж байна 

	 

	гэж дээр дооргүй сүсэглэн дуулж байсан нь саяхан мэт...

	 

	Галт тэрэгнээс дөнгөж буунгуут

	Гагцхүү Улаан талбайн зүг яаран очлоо

	 

	гэж Дашзэгвийн Сэнгээ 50-аад онд бичиж байсан нь тэр цагийн сэтгэл юм. Алдарт Чойжилын Чимэдэд бол Москва төрөлх хот шиг нь дотно байсан юм.

	Ч. Чимэд мөн тэр цагт

	 

	Үзээгүй байхдаа чамайг магтаж 

	Үй түмэн шүлгээ бичсэн би

	Үзсэн хойноо бүүр ч бахдаж

	Үг хэлээ ч олохгүй нь 

	 

	гэж бичиж байсан нь чин сэтгэлийн нь үг байлаа. Нэгэнтээ Ч. Чимэд надтай цуг Москвад явж байгаад

	 

	.... Монгол гэж нэг орон хэрвээ байгаагүй сэн бол

	Москвагийн хүн болох байсан юм

	 

	гэж билээ.

	Миний хувьд бол анх Москваг үзсэн минь хэзээ сэн билээ? Хүүхэд байхдаа оройн нарны туяа үүлэн дээр тусч алтарсныг хараад 

	— За нөгөө алтан Москва гэгч тэр үүлний доохон л байгаа байх, цул алтан дээвэртэй юм байгаа даа. Хэзээ нэгэн цагт очиж үзэх юм сан гэж боддог байсан минь биелсэн.

	Тэр зун бол 1966 он байлаа. Улс хувьсгалын 45 жилийн ойн баярын индрийн шууд сурвалжилгыг нэвтрүүлэхээр тэр цагт нэр цуу нь мандаж байсан нэвтрүүлэгч Цэвээндорж, гавьяат нэвтрүүлэгч эмэгтэй Балжир бид гурвыг индрийн баруун урд жигүүрт гаргав. Дотоод яамны III-р газрын дарга Загд гуайн гарын үсэгтэй үнэмлэхээр нэвтэрч индэрт гарцгаав. Гэтэл өнөө их үерийн түрүүч болж зогсоо зайгүй бороо шаагиад, Төв Хорооны үзэл суртлын хэлтсээр хянуулж, хэвлэл утга зохиолыг хянах газар буюу главлитын тамга даруулсан нөгөө сценари нь бороонд шалба норж үсэг нь нүүгэлтээд бас хуудаснууд нь хоорондоо наалдаж салгаж уншихын аргагүй болов.

	Балжир маань хэдий эрэмгий бүсгүй ч гэсэн хувцас нь нэвт норж ус гоожоод эрүү нь дагжиж эхлэв. Иймд би шийдвэр гаргаж, 

	— За Цэвээндоржоо хоёулаа цээжээр ярьчихъя Би эндээс тэр хүртэл жагсаалыг харж байгаад тийм утга санааг илтгэж, тэгж тэгж явна гээд шууд ярина. Тэр хооронд чи дараагийн жагсаалын эгнээг харж байгаад залгаж ярь гэсэнд

	— Тэгье гэж зөвшөөрөв. Тэгээд л бид хоёр 10 цагаас 13 цаг хүртэл индрийн жагсаалын шууд нэвтрүүлгийг цээжээр хөтлөн, дундуур нь заримдаа өөрийн болоод бусдын зохиолын шүлэг, ялангуяа Ц. Гайтав, Ч. Чимэд, Ц. Дамдинсүрэн, Ч. Лхамсүрэн нарын яруу тод дүрсэлгээтэй шүлгийг санаанаасаа ургуулан хэлж байв.

	Ийнхүү индрийн нэвтрүүлгийг Цэвээндоржтой цээжээр хөтлөн дамжуулчхаад нэг их сүйдтэй ч юм хийлээ гэж бодсон ч юмгүй, ямар ч байсан радиогийн дуу хоолойг таслаагүйдээ сэтгэл өегшин гэртээ харьж хувцсаа сольж, бас ч гэж нэг зуун грамм татчихаад баяр өнгөрөөтөл үер усны аюул болж бөөн юм болов. 

	Би Хүрхрээгийн зусланд очиж усанд хаагдаад баярын дараахан ирвэл радиогийнхон цөм цугласан байтал Сүрэнжав тэнд архи ууж, Ж. Мөнхбатыг даган сүжирч хувийн цэнгэл хөөцөлдөж явсан гэсэн “матаасыг” хамт ажилладаг ахмад зохиолч нөхөр маань бичсэн дуулдав. Гэтэл түүнийг дарга нар маань юман чинээ тоосонгүй бололтой. С. Жалан-Аажав, Н. Мятав дарга хоёр маань биднийгээ арван хуруу шигээ мэддэг байсны учир хоёр жилийн өмнө 120 мянгатад байр хүртэл олгосныхоо адилаар залуу хүн намайг урамшуулж, залуучуудын нэвтрүүлгийн редакцын дарга сэтгүүлч Минжүүрийн хамт Москва явуулах болсныг дуулгав.

	Би хөл газар хүрэхгүй хөөр болсон амьтан гэртээ ирж Цэндээ болон хадамдаа энэ бүхнийг дуулган сайрхав. Тийн би хүүхэд багын хүслээ гүйцээж, агаарын цагаан хөлгөөр алтан Москваг зорив. Анх үзэхэд үнэхээр л дэлхийн гайхамшигт хотуудын нэгэнд ирснээ ухаарав.

	Би тийнхүү үлгэр үнэн хоёрын завсарт хөл алдан гүйж явлаа. Урьд нь дандаа ном сонин, киноноос үзэж дуулж танил болсон газраа нүдээр үзэх гэгч бас нэгэн гайхамшиг ажээ. Хаа л бол хөтлөлцөн тэврэлдэж метроны дотор ч үнсэлцэн зогсоо залуусыг хараад энд ингээд Цэндээгээ дагуулаад явж байх юм сан гэж хүртэл бодож байж билээ. Амны билгээс ашдын билэг гэж үнэн юм билээ. Би сүүлд 1981, 1989 онд Цэндээгээ дагуулаад Москвад ирснээ санахад сэтгэлд гэгээ татдаг юм.

	Анх харсан тэр сэтгэгдэл хэчнээн их байсны гэрч болж Москвагийн мөчлөг шүлгүүд төрснөөс цөөн мөрийг сонирхуулбал ийм буюу. Улаан талбайг сэтгэл догдлон харах агшнаа:

	 

	Урьдын Багдад газар ном үзсэн бадарчны

	Учиртай зангидсан эргэн чалма адил

	Буянт Василийн сүмийн алаг орой

	Буурал түүхийн алс холыг манантай хүүрнэнэ

	Цаазын талбайн тал саран тавцан дээр

	Цавчигдан унасан тариачны цустай толгойг

	Зандалчин эр гартаа шүүрэн бариад

	Зарах гэж байгаа цувдай адил хэдэнтээ сэгсчиж байсан

	Эзэн хаант Оросын хууч үеийг

	Элж хотойсон чулуу бүхэн нь ярих шиг санагдана

	Степан Разин, Пугачёв нарын толгойг тас цавчсан

	Илдийн хугархай адил сүмийн хэрээс сэрэлзэнэ.

	 

	гэж дүрсэлсэн билээ. Мөн “Хаан хонхыг” үзээд

	 

	.... Авалцан шатсан түймэр дундаас

	Амсар нь эмтрэхдээ гарсан дуу нь 

	Авраач гэж дуугарсан эцсийн гуйлт шиг

	Аяа ганцхан л удаа хан хийж дээ

	Өндөр дээрээс нисэн буусан энэ хонх

	Өчнөөн хаадын нэрийг няц даран унаж

	Өөрийгөө бүтээсэн эгэл орос дархныг 

	Өнцөг бүхэн дээрээ тээж авчирч дээ

	 

	гэж бичсэн юм. Москва тэр цагт миний сэтгэлд гойд сайхнаар буусан нь ийм нэгэн шүлэг болсон юм.

	 

	Москва

	Нэрийг нь андахгүй мөртөө зүсийг нь үзээгүй алдартан байдаг

	Нээрээ л миний тийм танил бол Москва юм даа

	Нэгдүгээр ангийн ширээн дээрээс би анх 

	Ленин, Москва гэдэг хоёр үгийг сонссон юм.

	Зургаас дүрийг нь хараад ийм л хүн байж дээ гэж 

	Зууны тэртээх суутныг сэтгэлдээ төсөөлдөг ч

	Зул болсон гэгээн дүрийг нь нүдээрээ үзвэл

	Зуу сонссоноос нэг харсан нь дээр гэдгийн үнэнд итгэнэ

	Аав ээжээсээ гуйж авсан ганц төгрөгөөрөө 

	Амралтын өдөр үзсэн киноноос, бага насандаа

	Анх харсан бадрангуй алдарт Москвагаар

	Алхаж явна гэж тэгэхэд би бодоогүй

	Нутгийн хууччуулын царай шиг танил уулсаа орхиж

	Нулимст нүдээр, тахил өргөсөн ээжийгээ эргэж харсаар

	Ижил дасал болсон сургуульдаа намраар очихдоо

	Ирээдүйд би Москвад хүрэх юм гэж санаагүй

	Зуу түмэн машин тэрэгний чимээ хүнгэнэн дүнгэнэн

	Зул ассан метрогоор цахилгаан тэрэг шуугин шаагин

	Зун цагийн мянган горхи шиг хүн олон нь урсан халгилан

	Зургийн хот гэнэт амилаад би дунд нь орчихсон юм шиг санагдана

	Дэлхийн газрын зургийн хичээл дээр үзүүлэн болгож багш минь

	Дэргэд авчраад тавьчихсан юм шиг үнэхээр сонин санагдана

	Нэрийг нь андахгүй мөртөө зүсийг нь үзээгүй алдартан байдаг

	Нээрээ л миний тийм танил бол Алтан Москва юм

	Уншсан ном, үзсэн кино, сонссон үг цөм амилаад

	Урд минь Москва хүрээд ирсэн юм шиг гэрэл нь эрээлжилнэ.

	Баатар хаан Гэсэр мэргэний элч шиг

	Бараа нь харагддаггүй алсыг өдөртөө товчилж ирээд

	Багадаа баригдаагүй солонгыг гартаа атгасан юм шиг

	Бадмаараг туяат Москвагаар би алхаж байна.

	 

	Энэ бол тэр цагийн залуу хүний сэтгэлээр харсан Москва юм.

	Бид тэр удаагийн явдлаараа мөн Ленинград орж, урьд Пушкины шүлгээс танил болсон их Петрийн зэс морьтой хөшөө, Александрын багана, Исаакийн цогчин дуган музей, мөн Эрмитаж хийгээд Мойко голын хөвөөнөө байх А. С. Пушкины гэр музей, Екатерины зуны өргөө, 300 усан оргилуурт Петрийн шилтгээн тэргүүтнийг сонирхсон билээ.

	 

	Хорол дугуй сүйхэнд эргэж

	Хос морьд аралд хатирч

	Дэнлүү цагаан шөнийн цагаар

	Дээдсийн найраас хатад буцаж

	Босоо зогсоо хөтчийн гарт

	Богино ташуур нь эргэлдэх шиг

	Өнө холын түүхийг дурсуулж

	Үдшээр Невийн гудамж эрээлжилнэ.

	.... хоёр хөл нь хий самран цоройж

	Хойшоо цахалсан хүлгийн нуруун дээр

	Хойч үеийг нэвт нэрээ харвасан

	Ховорхон хаадын нэг Петр давхиулна

	“Зэс морьтой хөшөөг” сэтгэлдээ ургуулан

	Зевс тэнгэрийнх шиг буржгархан үст тэргүүндээ бодлогошрон

	Лицейн баганаас аваад Орос орныг шувт ажиж

	Ленинградын цагаан шөнийн зочноор Пушкин зогсоно.

	 

	Москвад сүүлд нь олонтоо очсоноос би 1979 оноос 1981 оныг хүртэл А. М. Горькийн нэрэмжит утга зохиолын дээд сургуулийн дээд дамжаанд суралцаж хоёр жил болсноо сүслэн санадаг. Горькийн сургууль гэдэг нэр, тэр цагт тэнгэрт байсан юм. Одоо ч өндөрт хэвээрээ байнам.

	Тэнд би Оросын болоод дэлхийн утга соёлын далайд умбаж өөрийн оюуны хэрээр утгаж авах хувь тохиолдсон юм. Тверийн бульвар буюу манай сургуулийн гудамжийн эхэн дээр нь Пушкины тэргүүнээ гудайсан гунигтай атлаа бардам сүрлэг хөшөө байдаг юм.

	 

	Хөдөлгөөнгүй энэ бат суурин дээрээ

	Хөдөөгийн Болдингийн гунигаар амьсгалж

	Зуун жил зогссоны тань ойн өдөр

	Талархан “дурсахыг” билэгдсэн

	Талын найз “Калмык” - Монгол би тань дээр ирлээ

	Хавраар сэрсэн гол мөрд юунд ч саатдаггүй шиг онгодоо надад хайрла.

	Хамгийн сайхан үзэсгэлэн гоогийн манлай болсон охидын инээмсэглээ хайрла

	Тэнэг хүн нэг насандаа ухааршгүй атал

	Далдын гунигт сувд эрдэнэ нуугдсан зүрхээ хайрла

	Тэнгэрийн доор нөхдөө баярлуулж өстнөө доройтуулж явсан зоригоо хайрла

	 

	Тийн би Пушкинаас адис авшиг авсан маань талаар болсонгүй хоёр жил онгод маань оргилон сэрж зүрх сэтгэл минь шинэтгэлийн агаараар амьсгалж “ хөх тэнгэрийн хур” буусан билээ. Үзгээ шүүрвэл л шүлэг орж ирж байсан цаг сан. Нэг өдөр сургуулийн цонхоор харж багшийн лекцийг чагнаархан суутал нэг хөөрхөн өөдөс шиг хав хөтөлж ачаа дагуулсан хоёр хөгшин явах нь өхөөрдмөөр харагдлаа. Цас зугуухан будран буух нь нэгийг өгүүлэх мэт ээ.

	 

	... Тверийн гудамжинд цагаан цасан бударна

	Тэртээх мянганы үед ч ингэж л байсан биз

	Юрий вангийн булган зах дээр ч бударч л байсан биз

	Юлдуз хатны булбарай мөрөн дээр ч цайрч л байсан биз

	Есениний гитарын утсан дунд ч бужигнаж л байсан биз

	Евгенийг амилуулсан Пушкины мөрөн дээр ч бүжиглэж л байсан биз

	Оросын эртний цагаан цасан

	Одоо ч миний нүдний өмнүүр бударч байна

	Олон оны энэ сиймгэр цагаан хөшигний цаана

	Орон хотын барилгууд эгнэж цаг үе бүтээлээ урлаж байна.

	Эгнэсэн модтой Бульвар хэмээх энэ цэцэрлэгт

	Эмээ, өвөө, ач гурвуул тайвуухан алхална

	Үүлдэр угсааг нь оноож өгөхөд бэрх 

	Үслэг жаахан хав амилсан тоглоом шиг бөндгөнөнө

	1980.11.19

	 

	Өвөл цагийн цэцэрлэг хүртэл сэтгэлд нэгийг шивнэнэ. Гагцхүү түүнийг сэрлээрээ хүлээн авсан дороо л шүлэг тэрлэвэл зохилтой.

	 

	Үүлтэй тэнгэрийг мөчрөөрөө зурж

	Өвлийн цэцэрлэгт модод сэрэлзэнэ

	Хяруу бурзайсан гишүүн дээр нь

	Хан боргоцой шиг болжмор чичирнэ

	Амрагийн учралыг шөнөдөө хадгалсан

	Анхилхан сандлууд эзгүйдэж гундаад

	Хөндлөвч мод нь ширхэг ширхгээрээ

	Хөгжмийн даралт болж уйтай эгшиглэнэ.

	 

	.... Москвад би олон зүйлийг шинээр сэрж мэдэрсэн. Өөртөө хувьсгал хийж шинэлэг санаа бодлыг авчирснаар утга зохиолын ертөнцөд шуугиан дэгдээж нэгэн намаржингаа миний “хөх тэнгэрийн хур” номын талаар хоёр талцан маргасан юм. Цагаас өмнө сэрж мэдрэх нь сайхан ч, гай зовлон, гавьяа алдрын аль нэгийг өөртөө дуудах гэмтэй байдгийг тэгэхэд ухаарсан юм.

	 

	Хамгийн түрүүн боссон хүн

	Хамгийн түрүүн нүдлүүлдэг

	Эсрэг этгээдэд юуны өмнө зүслүүлж

	Эгдүүцэл хорслыг нь өөртөө хүлээдэг

	Эхэлж үнэнийг хэлэхэд ч

	Эгзэгтэй байдаг

	Эцэс хожмоо харин

	Эрэмгий гавьяа нь тодордог

	 

	Үнэнийг хэлж болдог танхим бол яруу найргийн семинар юм. Бидэнд хэн нэгэндээ тал засахын хэрэг байхгүй. Сайн бол сайны нь баярлатал хэлнэ. Муу бол мууг нь уйлтал хэлнэ. Дээр нь багш гэж мэргэн шүүгч байна. Манай яруу найргийн багш бол Пушкин, Блок, Пастернак, Бальмонт, Мендельштам, Бунин, Ахматова, Цветаева нарын шүлгийг хаанаас нь ч түгдрэлгүй хэлдэг ой ухааны од гялбаа болсон орос улсын төрийн шагналт яруу найрагч Александр Межиров гэдэг улаан царайтай цагаан толгойтой бурхан сахиусны ад, од хоёр шүглэсэн юм уу гэмээр нэгэн байлаа. Би яруу найргийн семинар дээр эхлээд манай ангийн армян бүсгүй Анайта Парсамяны шүлгийг задлан шинжилж үг хэллээ. Түүнээс цөөн хэсгийг сонирхуулбал ийм буюу

	... Армян орон надад харь нутаг биш.

	Саръяаны зураг хийгээд Есениний Шаганэ тэргүүтнээс би Армяныг мэднэ

	Анайта Парсамяны шүлгийг би анхааран уншиж үзлээ. Энэ найрагчийн зүрхний ундаргаас гуниг хайр хоёрыг олж үзлээ. Үгийн мэдрэмж, хөгжмийн чавхдасыг мэдэрлээ. Ухаалаг төвшин байдал армян бүсгүйн намба төрхийг олж харлаа. Баримт болгож хэдэн жишээ татъя.

	 

	Моя песня моя чистая

	Ты моя кровь и хлеб

	Ты свет моего жара

	и стон греха

	... Тебя много как боль

	мало - как веселья

	 

	Эндээс яруу найргийг, дууг яаж ухаарсан байгаа нь харагдаж байна.

	 

	Нарисуй для меня что-нибудь

	... Если не можешь

	Нарисуй для меня

	Два крыла

	и бескрайный горизонт... 

	 

	Энэ бүхний цаанаас яруу найрагчийн зүрхний цохилго, сэтгэлийн даль жигүүр, эрх чөлөөний туйлын эрмэлзлийг олж үзэхгүй бол чухам юуг үзэх сэн билээ.

	 

	Сейчас ты можешь плакать потому что

	У тебя есть и улыбка

	И в твоих глазах живут голуби

	Родина, 

	 

	гэсэн мөрүүд нь сэтгэл догдлолгүйгээр унших аргагүй юм. Яруу найрагч бүсгүй эх орондоо хандаж зүрхний өчгөө ингэж өгүүлжээ.

	 

	Я твоя дочь, я твой росток

	И я постаревшая твоя мать

	Родина солнечная

	Моя любовь, мой хлеб, мой бог

	Парсамян 

	 

	ингэж ойлгож ингэж хайрлаж байна. Кеманчи, зурна мэт яруухан хөгжмийн аялгуугаар сэтгэлийг илбэдэгч ард түмнээ төлөөлж найрагчийн эрхийн мандатаа баттай өвөртөлсөн энэ шүлэгчтэй нэг ангийн анд нөхөд болсон хувь заяандаа бахархаж байна гэсэн билээ, ингээд эзний алба ээлжтэй гэгчээр миний шүлгээ шүүлгэх цаг удалгүй боллоо. Чойжилын Чимэд дэргэд үгүй тул хажууд суугаа Хасбаатарын Мэргэнээр хадмал хийлгэж аваад семинарт орж явчихлаа. Манай Х. Мэргэн ч орос хэлийг сурсан шиг сурсан хүү дээ. Жишээ болгож Х. Мэргэний орос хэл дээр хийсэн хадмалаас цөөн мөрийг үзүүлье.

	 

	Я -

	Сын неба

	К вам я пришел

	Я женился на дочери земли

	И пью чай из солнечной чаши

	Горьким вином загрязнен я был

	И валяла на койке сумашедшего 

	 

	гэх буюу

	 

	И я нахожу вечное счастье в земных листьях блгодатного лета

	Я вижу тот же сон, что и сон замерзшей реки - сон о лете

	Грусть осени я пью из озера которое покинули перелетные птицы

	Летящие от ветра желтые листья приносят мне мысли о времени

	Гордостью переполняется грудь моя при виде

	Белоснежной вершины освещённой луной

	 

	гэхийн зэрэгцээ

	 

	Вечером я

	Подданный супруги

	Склонив голову на руку любимой, 

	Горю огнями священной любви

	И в мире нежности прекрасной

	Я счастлив познаю, позабыв свет мир

	В часы вдохновения я -

	Подданный небес

	 

	гэхчлэн торолгүй сайхнаар орос хэл рүү дуун хөрвүүлж хадмал хийсний нь эдүгээ 18 жилийн дараа санагалзахад сонин сайхан санагдана. Би семинарт орохдоо урьд жил нь Горькийн сургуульд очоод эдүгээ нэлээд зүгширч байсан нутгийн дүү О. Дашбалбарыгаа хань татаж, бас ч хожмын юмны гэрч болгон авч орлоо. Хүн бүхэн яруу найргийн семинарт орох боломжгүй учир уншигч таныг мөн семинарт дагуулан анги танхимаараа оруулж тэр цагт миний болоод монголын яруу найргийг юу гэж үзэж байсныг нь сонирхуулъя гэж бодлоо. Тэхдээ гол зүйлийг нь товчхон үзүүлэхийг бодож, уншигч таныг уйдаахгүйг хичээснээ ч хамтад толилуулъя. Оросын армид хурандаа болтлоо алба хашсан яруу найрагч Игорь Кравченко гэдэг идэрхэн эр эхлээд бослоо.

	... Би 2-оос З сарын өмнө Сүрэнжавын “Тэнгэрийн хүү” шүлгийг уншсан. Дараа нь түүнээс гар бичмэлийг нь авч сонирхсон юм. Манайхны хэсэг эмэгтэйчүүд түүний тухай сайхнаар ярьж байхыг нь бас сонслоо. Сүрэнжавын оюуны ертөнц нь минийхтэй их ойр юм. Их олон талтай, өнгө аястай юм. Түүний дүрслэл, зүйрлэл нь ховор содон сонин юм. Яруу найргийн их авьяастай нь мэдрэгдэж байна. Гэхдээ энэ бол жинхэнэ орчуулга бус хадмалаас нь төрсөн бодол шүү дээ. Манайд Чашечников орчуулсан нь хадмалаас доор сонсогдож байна. Хайран юмыг яйран болгон хайрлалгүй сүйтгэж байна. Сүрэнжавын зарим шүлэг бол хамаагүй орчуулах аргагүй өөрийг нь үндсэн хэл, хөг чавхдасыг нь мэдэрч буулгахаас аргагүй үндэсний онцлогтой гэдгийг ямагт бодолцох хэрэгтэй гээд суусны хойно мөнөөхөн би урьд шүлгийг нь шүүж байсан Армяны жавхлант эмэгтэй Анайта Парсамян ийн өгүүлбэй. Бидний өмнө их “самобытный” найрагч байна. Ний нуугүй хэлэхэд Монголын яруу найргийг бид төдий л мэддэггүй байсан бол түүний мөр бадгаас яруу найргийн Монголыг мэдэж авлаа. Зун гэдэгт шүлэгт яруу найргийн бяцхан ертөнцийг гэрэлтэй дулаанаар гаргажээ.

	 

	Цэлгэр тал уул хоёр

	Цэцгээ хуваалцан жаргах цаг

	Цэнхэр тэнгэр, үүл хоёр

	Цээжээ тэврэлцэн ундлах цаг

	Арцын үнэрт салхин анхилж

	Голын усан зөөлнөөр мэлтэлзэнэ

	Саран толионд чулуу нь ялгарч

	Эрдэнэсийн өнгөөр зүрхэнд гэрэлтэнэ

	 

	гэснээс ургуулж үүнийг хэлж буй юм. Сүрэнжав үндэсний туйлын онцлогтой юм. Би тэнд Монголд байгаагүй. Очень самобытный юм гэдгийг л хэлж байна. Дурлал нь их тэнгэрлэг ариухан юм. Рентген шүлэг гэдэгт инээмсэглэж буй хүүхэн гарч байна. Чухамдаа инээмсэглэж буй бүсгүй бүхэн “Богиня” юм. “Гнев” “Я сын неба” болон найман мөрт шүлгүүд тун сайхан шүлэг юм гэж хэлээд суусны хойно миний Дагестан найз Бадтрудин Магомедов босож ирлээ. Гамзатовын нутгийн энэ эрэмгий зоригт найрагч яг курсийн төгсгөлд салахын өдөр миний дэвтэрт

	 

	День рождение - З августа

	День смерти - день нашей разлуки

	 

	гэж бичээд - Дагестан гор. Махочкола, ул. Ф. Энгельса, 38а, кв.2 гэж хаягаа үлдээсний нь уншихад уярам билээ л. Түүний адил оросын И. Кравченко, Л. Чашечников, Украйны Я. С. Стельмах, Молдавын М. Дудник, Узбекийн Абдулла Шаров нар чин сэтгэлийн дурсамж үлдээснийг хааяа гарган үзэхэд Москвагийн алтан өдрүүд сэтгэлд эргэж ирдэг юм. 

	Ингээд семинар дээр манай дамжааныхан дараалан босож олон сонин сайхан зүйл хэлсний тоймыг дурдвал, Алексей Балачан - онгодын цагт би тэнгэрийн харьяат гэдэг нь их сонин юм. Олон шүлгүүд нь “краск” байна их смысленный юм. “Хэтэрхий” гэдэг шүлэг сонирхолтой, хийц нь цааш тоочоод байвал их үргэлжлэх төлөвтэй, зарим санаа давтагдаж байна гэж шүүмжлэв.

	Узбекийн Абдулла Шарав гэдэг хэрсүү эр хэлэхдээ

	— Монголын яруу найргаас 50-аад онд Д. Нацагдоржийн шүлгийг уншсан. Би буриадаас Дамба Жамсраевыг Узбект орчуулсан Сүрэнжавын шүлгүүдийг уншихад национальный клорит-оос гадна яруу найргийн дотоод сэтгэл нэвтэрхий юм. Их “темперантный поэт” гэдэг нь ямагт мэдрэгдэж байна. Дорнын шүлэгт богино мөрт давамгайлахаас гадна том эпос туульс ч байдаг. Энд болж байгаа яриа бол зөвхөн таны тухай бус монголын яруу найраг “на полёте, на взлёте” байна гэж хэлэх байна гэсэн нь сэтгэлд тод буув. Мөн цааш нь түүний хэлснийг өөрийн нь үгээр мөчид тэмдэглэснээ өгүүлбэл, “ Он очень талантливый поэт, ощущение его самые горячие” гэхчлэн хэлснийг тэмдэглэсэн билээ.

	Украйны зураач, яруу найрагч эмэгтэй Валя Кузменко: - поэт прекрасный. Бүүр тийм нэг эр хүний эмзэг хонгор сэтгэлийн аястай. Хадмалаар шүлгийг нь шүүж ярихад хэцүүвтэр байна гээд Оросын цуутай найрагч Александр Блокийн “Лирика” гэдэг номын нүүрт Суренжабу от В. Кузьменко Москва, ВЛК, Пусть Блок едет с вами в Монголии. 1980.01.01 гэж бичээд дурсгав. Сүүлд нь семинарын удирдагч Александр Межиров багшийн хэлснийг сийрүүлбэл: 

	.... Сүрэнжав Шаравын нам показывает что он настолько сильный поэт из Монголии, его поэзия очень широкая, мощная, мужественная как дикая степь... гэсэн билээ. Ингээд уншигч таныг оюутан -сонсогч цагийн сэтгэлээрээ семинарын танхимд дагуулж чилээсэндээ хүлцэл өчин Москвагийн гэрэлт өдрүүдийн хуудсыг зугуухан эргүүлье.

	Би тэнд байхдаа А. А. Фет, Тютчев, А. Блок нарын шүлгийг өөрийн чадлын хэрээр уншиж бас заримыг нь хувьдаа орчуулан урмаа сэргээж үзэв. Тэгээд манайд урьд өмнө нь гарч байгаагүй А. А. Фетийн нэгэн шүлгийг зөвхөн өөрийн мэдрэмжээр орчуулснаа энэ завшаанд толилуулахыг хүснэм.

	 

	Урлагхан мөртөө уйдуулж зовоодог хивс шиг энэ амьдралд

	Удаан чиг зовох нь дээ, мөн чиг тарчлах нь дээ

	Урссаар л, өнгөрсөөр л байдаг өдөр шөнийн ээлжид

	Ууссаар л, учир нь нэг олдохгүй зовсоор л өнгөрөх нь дээ

	Амьдралын минь мөч бүхэн харанхуйлан харанхуйлаад л

	Алтан намрын сүүлчийн өдөр шиг гэгээтэй нь ховордлоо

	Алсын алс, тэнгэрийн тэртээгээс зовуурилаад л

	Анивчих одод сормуусаа дэмий л цавчлах юм даа

	Он цагийг би нэвтлэн үнэн мөнийг харах бүр

	Орчлонгийн амьдралын гал мөнхөд улалзсаар л

	Оргилуухан амьдралын мөнхийн галыг би сэтгэлээрээ мэдэрсээр

	Ойчиж байгаа ганц цуцал шиг л шатаж гүйцэх нь дээ

	Хаашаа ч гарч зайлахгүй зул бадарсан ягаан цэцгээр

	Хаашдаа шүтээн хийгээд тамхилчихдаг ямар ч орчлон юм бэ дээ

	Харин би түүний утааг нь үнэрлэн бүтээлийг нь үзэж

	Хамаг л бүх хүчээрээ үнэнчээр түүнийг зүүдлэх юм

	Аливаад энэ бүхэн л надад хүртэж

	Алсын гэгээг нь ямагт атгаж ямагт мэдэрч байх юм

	Нар гийсэн ертөнцийн зөвхөн гялбаагийн нь үзэж

	Насад гагцхүү зүүдэндээ л жаргах юм

	Утаа шиг л тэгж зориг хүсэлгүй сарниах

	Угтаан бас шинэ ч юмгүй энэ л ертөнцийг

	Ухаарч таньсан, цөхөрч мэдэрсэн ерийн л янзаараа

	Учирч амьдрах маань хөнгөхөн ч байна бас хөндүүрлэх ч үгүй байна.

	 

	Афанасий Фет гэж ийм нэгэн сэрэл мэдрэмжийн онгон сахиус байсан агаад “халаасны хутган дээр хэрвээ харь орны тоосхоныг үзвэл сэтгэл үймэрнэ” гэж Фет бичиж олныг шуугиулж байсан тухай К. Паустовский алтан сарнай цэцэгтээ бичсэнийг эрт багадаа уншиж Фет-ийн нэрийг анх сонссон билээ.

	Тийн би Оросын нутагт дээдсийн онгон сүнсийг дууднам билээ.

	 

	Болорын аялгуу алсад жингэнэнэ

	Блокийн уран ятга юм сан уу

	Бодлын дунд манан татна

	Фет-ийн увдист сэрэл юм сан уу

	Сэлүүхэн үдшээр сэтгэл гансарна

	Сергей минь чи Тверийн Бульвараас дуулна уу

	Сэрүүхэн болоод яруухан булаг ундарна

	Сэрүүн дуганы бууринаас Эрдэнээ бодлогоширно уу

	Тосгон газрын намхан байшин

	Толгод дундаа алслан жирийнэ

	Толгой дээрээс будрах цасанд

	Рубцовын алтан одод сүлэрнэ

	Шүлгийн онгодыг хөглөн сэрээх

	Оросын эртний дурсгал бүхэн содон

	Шүүрс алдан намрын гунигт борооноор

	Александр Пушкин цувгүй ганцаар зогсоно

	1980.11.12 Москва

	 

	Ийнхүү “Хөх тэнгэрийн хураар” цалгилсаар хоёр намрыг үдэж 2 дахь хавартайгаа Москвад золгов. 1981 оны тэр хавар бас нэгэн түүхэн үйл тохиож монгол хүн сансарт ниссэн чимээ дэлхийн сонорыг дэлдэв.

	Нэгэн өдөр улаан номертой хар тэрэг Горькийн сургууль дээр ирж захирал Пименовын хаалгыг татсан нь намайг 20-иод хоног хичээлээс чөлөөлүүлж, сансрын нислэгийг Москвагаас дамжуулах телевизийн багт оруулах зөвшөөрөл эрсэн Намын төв хорооны гадаад харилцааны хэлтсийн орлогч Дашдаваа гуай байлаа. Тийнхүү би сансрын нислэгийг Останкиногоос хөтлөн дамжуулах албанд тохоогдож нэвтрүүлэгч Д. Нарантуяагийн хамт түүхийн давтагдашгүй нэгэн агшныг бүтээлцэв. Түүний хойхон зохиолчдын хорооны дарга Д. Цэдэв, Яруу найргийн зөвлөлийн эрхлэгч АИХ-ын депутат Б. Явуухулан, яруу найрагч Д. Пүрэвдорж, М. Ширчинсүрэн, Ш. Дулмаа, Б. Имашхан, зохиолч анд Ж. Бямба нарын хамт Монгол Казахстаны утга зохиолын өдрүүдийг тэмдэглэх ялдамд Алма-Ата хийгээд Ала-Тау уулын үүл манан хуралдсан гэгээн оргилыг тольдон, тэнгэр уулын барааг халиаж, хөх монголын хөх тугийг санагалзахын хамт хасгийн Аблай хаан лугаа Амарсанаа учран золгосон гэх Кок чита уул хүрч, сэтгэлийн жаргал эдлэв. Алма-Атад саатахдаа Олжас Сулейменов, Жубан Мулдагалиев нар лугаа учирч, Медео гэдэг мөсөн наадмын хүрээлэнг үзэхийн хамт хасгийн цуутай дуучин Роза Рымбаеваг харах гэж буудлаас сэм оргож хүртэл явснаа санахад цээжинд зул аснам бүлгээ. Бас Казах вальс зохиосон Сабит Муканов, Абай роман туурвисан Мухтар Ауэзов нарын гэр музейг ихэд бахдан үзэж эхнэрүүдтэй нь хуучилж явлаа. 

	Энэ ялдамд Москвад Татарын өдрүүдийн үеэр Муса Жалилын гэргий Амина Жалильтэй уулзсанаа дурсахад сонин байна. Би түүнийг аль дивангарын хүн гэж бодсон чинь цог жавхлантай ануухан алхаж явахыг нь үзээд үнэхээр л Мусагийн увдис оруулсан “Үүрийн цолмон” мөн юм даа гэж биширсэн сэн... Тийн би Казахстанаас эргэж ирээд өөрийнхөө үүрийн цолмон үдшийн гялаан болсон гэргийгээ мөрөөдөж суулаа.

	Төгсөх жилдээ гэр бүлээ нэг сар урих сургуулийн зөвшөөрөлтэй тул урилга явуулаад хэзээ ирэх хариу үгүй тул Ярославын вокзалыг харуулдах ажилтай болов. Тэгээд ийм нэгэн бодрол бичсэн сэн.

	 

	
Дэнсэлсэн сэтгэл

	Сэтгэл нэг л сэнсрээд байна. Уйлмаар ч биш, дуулмаар ч биш. Тэгсэн атлаа нэг л зөөлөн уянгат ая амандаа гиншмээр. Холхи тэнгэрийн мандалд орон гаран Үймэх цагаан үүлэн энэ мөчид надтай сэтгэлийн ураг барилдъя гэнэ. Хөвөн оройтой багваахай цэцэг намуухнаа ганхалзсан талаар ганцаархнаа морин эрдэнийн нуруун дээр галгиулан явмаар....

	Тэнгэрийн хаяаны хөх уулсын оройд сэрвийх цохионд ургасан ганц улаан цэцгийг сэтгэлдээ олж үзээд түүнд хүрье гэтэл зорьсон зүг өөр тул алиныг сонгохыг бодож ядан алмайрах шиг... Гунигтай түгшүүртэй байна уу гэтэл үгүй шиг, баяртай жавхлантай явна уу гэтэл хараахан тийм бус мэт үе үе далайн цэнхэр долгио үелзнэм. Бодлын дунд галуу ганганаж, нутгийн хөх тэнгэрийг нарны алтан утсаар шагласны доор янжуурын зөөлөн цагаан утаа мэт гэрийн утаа суунаглаж үзэгдэнэ.

	Эндээс би өөрийн сэтгэлийн өнгийг оллоо. Тэр зүг би урилгын бичгийг дугтуйлан нисгэсэн билээ. Хонгор сэтгэлт бүсгүйн царай үүлэн цаанаас мишээнэм. 

	Холдон санахад ойртон дотносох сэтгэл минь түүнийг юутай их үгүйлнэм бэ? Түүний ирэх өдрийг би сэм сэмээр санаашран хүлээж байсан билээ. Товлосон өдөр өнөөдөр болсон хэдий ч ирэхийн урьдах зар үгүйд ийнхүү дэнсэлснээ ухаарав. Найдварын алтан шижмийг гар дээр тавьсан амраг минь гэгээн гэрлээ бүү буцаан авагтун. Холхи Европын өргөн талбар дээр зогсож, шуугиант хотын хамгийн өндөр цамхаг - зурагт радиогийн өнгөт нэвтрүүлгийн антены үүл сэмлэсэн орой дээр гарч би хайртыгаа саравчилъя Шившиж тавьсан эрлийн сум шиг алс мянганыг туулан зүссээр наашлан байгаа галт тэрэгний ганц цувааг холхи Сибирийн зуун салаа замын зөрлөг дундаас ялган харж, хурайлан даллая. Тэгээд өглөө аялсан дуугаа үдшээр гүйцээж дуулъя.

	1981.04.27, Москва хот

	Тийнхүү хурайлан дуудсан минь талаар болсонгүй. Цэндээ маань эгч Жагайгийн хамт Майн баярын урьд өдөр Москвад хүрч ирээд гэр өргөө минь гэгээгээр дүүрэв. Москвад Цэндээ бид гурвын яваагүй газар байхгүй гэхэд бараг болно. Их Театр, Их хурлуудын ордон, Стерео кино театр, Кутузовын панорам, Хөдөө аж ахуй, Соёлын үзэсгэлэн, Зоопарк, Горькийн парк, Улаан талбай, ГУМ, ЦУМ-ыг гүйцээж, бараг үдэш бүр гадаадын киног захын кино театруудаар үзэж метро хаахын өмнөхөн хүрч ирж байв.

	Нэгэн цагт гэргийгээ дагуулаад, Москвагаар алхаж явах сан гэж аль 1966 онд хүсэж байсан мөрөөдөл минь ийнхүү биелэв. Сар болоход хүн сайхан амарч, жаргаж, амьдралын үнэт агшныг эдэлж болдгийг тэгэхэд үзэв. Яг буцахын нь өдөр бид Америкийн нэг сүртэй киног хорхойсож үзээд галт тэрэгнээс хождох шахав. Вагон бараг хөдөлж байхад таксигаар санд мэнд хүрч ирээд зарим юмыг нь цонхоор шидэж оруулж өгөөд өөрсдийг нь купенд оруулж, дохиогоо хангинуулан галт тэрэг нутгийн зүг хөдлөхөд нь гар даллан үдэж, нэг сайн амьсгаа авав. Тэднийг явуулсны хойно би шалгалтаа шамдан өгч эхэлсэн билээ.

	Тэгээд Цэндээтэйгээ хамт Хар далай Севан нуурт амрахаар 1989 онд очсоноос хойш Москвад нэг ч очсонгүй. Одоо чухам ямаршуу төрхтэй хүмүүсийн нь ааш араншин ямар бол оо бол? гэхчлэн хааяа бодоход гунигтай ч юм шиг санагдана. Тэгээд нөгөө Пушкины зохиолд гардагчлан “Емелья.... Емелья гэж хэдэн мөчийн дараа авхуулах гэж байсан толгойгоороо Пугачев дохисныг гунигтай бодно” гэхчлэн хааяа хааяа Москва Москва гэж санаашран бодох нь их билээ. Москвагийн өдрүүд надад ахин олдошгүй алтан хормыг хайрласан шигээ хожмоо дэлхийн том хотууд Белград, Бээжин, Пхеньян, Прага, Дели, Вашингтон, Нью-Йоркт очих алсын замыг минь зассан билээ.

	
Орчлонгийн бөөрөнд хүрч Атлантын далай давлагаалахыг харж, Цаст Хималайн барааг харах холын аянаа чухамхүү Москвагаас эхэлснээ бэлгэшээдэг юм. 

	“Москва орчмын үдэш”-ийг намуухан аялах агшнаа хонгорхон сэтгэлт орос нөхөд минь зүрхэнд юутай тодоор дурсагднам билээ. Тэр дунд хоёр жил ижилдэн дассан танхимын найзууд маань зүс зүсээрээ сэтгэлд ургаад өдийд хаа юу хийж, яасхийж яваа бол? гэсэн бодолд умбанам.

	 

	Цагаан нөмрөгөөр Армян бүсгүй

	Цагийн сайханд гоёод ирнэ

	Цагаан мөнгөн хунгийн чээжнээс

	Цасны туяа гийгээд ирнэ 

	Цасан нураг бөмбөрөн буудаг

	Цалин мөнгөн оргил -зүс нь

	Цагаан гантиг сийлбэр адил

	Царай дээр нь тунаж ирнэ

	.... Төрх сайхан Армян бүсгүйг

	Төгөлдөр гоо зураг гэмээр

	Төгөлдөр гоо зураг гэтэл

	Төрсөн бие нь хүн хэвээр

	Хорвоогийн энэхэн зайд учирсан

	Холын одны тохиол

	Хоёрхон жилийн заяанд уулзсан

	Ховрын нэгэн зүүд

	Кавказын бялзуухай

	Араратын жараахай

	Армянка

	Парсамянка

	1979.11.01, Москва хот

	 

	
ОРЧЛОНГИЙН САЙХАН ХҮМҮҮС

	Урьд Гэсэр Жангарын туульс уншиж ахуйд орчлонгийн сайхан Миньеэ гэж дуулснаа сананам. Ер анхааран санаж үзэхүл энэ орчлон сайхан хүмүүс олныг төрүүлжээ. Тэдний сайхан юундаа байна вэ хэмээвээс царай зүсний сайхнаас гадна цадиг түүх нь сайхны туйл ажгуу. Сайн явдал, саруул ухаан энэ биеийн чимгээ хөө гэж манай ард түмэн дуулдаг нь ийм учиртай ажээ. Миний бие Горькийн сургуулийн дээд дамжаанд буюу Л. Түдэвийн надад бичсэнээр “Дэлхийн шинэ соёлын голомт болсон Москвад, үгийн ид шидтэнүүдийн нярайлан төрдөг ариун өргөөнд сууж, уран бүтээлийнхээ шинэ бүлгийг нээж ахуй” цагтаа Оросын болоод дэлхийн мэргэдийн намтар цадиг хийгээд туурвилыг оюуны хэрээр шүүрдэн үзсэнээ уншигчдадаа толилуулах сэтгэл өвөрлөн зарим шүлгээс нь орчуулах зэргээр оролдсон билээ. Ялангуяа А. Блок, Ф. Тютчев, К. Ваншенкин нарын туулсан зам, шүлэг зохиолыг нь онцлогийг ихэд сонирхож, мөн Латин Америкийн зохиолчдоос анх удаа Нобелийн шагнал хүртсэн Габриэла Мистралийн тухай уншигчдадаа товч боловч толилуулахыг бодсон билээ.

	Үүний хамтад 19-р зууны оросын уянгын дээжис номоос Петр Вяземский, Николай Языков нарын шүлгээс ганц нэгийг сонирхон өөрийн мэдрэмжээр орчуулж, манайхан М. Ю. Лермонтовтой сайтар танилцсаны нь мэдэх авч “Залбирал”, “Навчхан” гэдэг сонирхолтой шүлгийг нь зүрхлэн дуун хөрвүүлсний дээр Расул Гамзатовын цэцэн билгийг сүсэлдгийн учир сонетууд, бичээс, наймт шүлгүүдийг нь мөн өөрийнхөөрөө орчуулснаа анх удаа эл номд оруулав. Энэ нь олзыг олуулаа гэдэг ардынхаа заншлыг дагаж олж мэдсэнээ уншигчидтайгаа хуваалцаж буй хэрэг юм. Түүнээс бус орчуулагч болох гэсэндээ бус гэдгийг мэргэн оюундаа тунгаах буй заа.

	 

	1. Ф. ТЮТЧЕВЫН ТУХАЙ ХЭДЭН ҮГ

	Оросын нэрт яруу найрагч Ф. Тютчевыг соёлт дэлхий нэн бахдан унших болжээ. Ф. Тютчев бол өөр хэлэнд орчуулахад бэрх шүлэгчдийн тоонд хамаарна. Яагаад гэвэл түүний шүлэг нь эх хэлнийхээ үндэстэй туйлын нарийн холбоотой, өвөрмөц, үндэсний шинжтэй ажээ.

	“Тютчев үгүйгээр амьдарч болшгүй” гэж Л. Н. Толстой нэгэнтээ хэлээд, 

	К - Красота

	Г - Глубина

	Т -Тютчев 

	гэж томьёолж, оросын сод яруу найрагч Александр Блок, Валерий Брюссов нар шүлгийг нь шимтэн сонирхож, Бальмонт бахдан биширч байсны нь бодоод үзсэн ч түүний найргийн увдис цаглашгүй юм. Афанасий Фет түүний тухай өгүүлэхдээ: Үүрийн өмнөх одны гэгээнд би Тютчевыг үзлээ гэжээ. Тютчев эх орноосоо алс 22 жил болсон ч орос оронтойгоо сэтгэлийн түмэн шижмээр холбоотой байлаа. Тэр бээр Германы Мюнхенд Орос улсыг төлөөлсөн элчин сайд байв. Элеонора хэмээгч эхнэр нь түймрээс хүүхдээ авраад нас барахад Тютчев 35-тай байв. Энэ бол 1837 оны нэгэн оройн явдал юм. Үдэш нь тас хар үстэй байсан хүн өглөө нь цав цагаан толгойтой болоод босжээ Дотоод сэтгэлийн догшин шуурга түүний зүрхэн дундуур ямархан зам татуулан өнгөрснийг үүнээс харж болох байлаа.

	Ф. Тютчевын найраг бас оросын яруу тунгалаг уянгын нэгэн эх ундарга байлаа. Орос эх орны соёл, зан суртахуун шингэсэн хэл бас түүний яруу найргийн амин тэжээл байжээ. Түүний анхны шүлгийн эмхэтгэл 1854 онд түүний 51 настайд нь гарахад тэр бээр төдий л дуртай биш байв. Шүлгээ сэтгэл оюундаа нягтлан бичиж, нөхдөдөө уншихаас бус хэвлүүлэхийг яардаггүй байжээ. А. С. Пушкин, Л. Н. Толстой, И. С. Тургенев нар түүний яруу найргийг нэн анхааран уншиж байсан байна.

	Тютчев шүлгийн санаагаа урьдаар оюун бодолдоо тунгаан цогцлуулж яаралгүй талстжуулдаг яг цаасанд буулгахдаа нэн хурц түргэнээр бичдэг онцлогтой ажээ. Тэр ийм үедээ нэг амьсгаагаар бичдэг байна. 

	Тютчевын ертөнцийг заримдаа микроскопоор, бүүр телескопоор ч харах хэрэг гардаг гэж судлаачид өгүүлдэг нь түүний нарийн эмзэг сэтгэхүйг илэрхийлсэн хэрэг юм. Түүний 2 дахь гэргий нь 1812 оны оросын эх орны дайны домогт баатар Денисовын охин Елена Александровна Денисова байлаа. Энэ бүсгүй түүний өвийг нэн хямгадан цуглуулж байсан нь эдүгээ соёлын үнэт зүйл болжээ. Тютчевын Денисовад зориулан бичсэн “сүүлчийн дуулал” шүлэг нь нэн алдартай болжээ.

	Мөн тэр бээр “Петрбургээс Москва хүртэл” гэдэг томоохон шүлгээ нэг амьсгаагаар бичжээ. Тэр бээр нас нөхцөж байхдаа 

	— Сүүлийн үеийн улс төрийн сонин юу байна? гэж нүдээ нээнгүүт асуужээ. Тэгээд хэсэг зуур ухаан алдаад сэргэхдээ франц хэлээр, 

	— Аль вэ та нар минь жаахан шуугьцгааж үзээч. Би амьдралыг сонсохыг хүсэж байна гэжээ. Тютчев тухайн үеийнхээ өндөр боловсролыг эзэмшиж хэд хэдэн хэл мэддэг байсны дээр Армяны сүмийн уншлагыг сайтар мэддэг байжээ. Түүнийг нас барахад хаан тусгай элч илгээж, Тютчевын хэлсэн цэцэн үгсийг хагас дугариг тойрог болон уншицгаан “Тютчевлена” хэмээх ёслол үйлджээ.

	Феодор Тютчевын энэ сод яруу билэг авьяасыг Орос, Зөвлөлтийн яруу найрагч А. Блок өвлөн авч түүний ул мөрөөр замнасан юм. Ф. Тютчевын тухай цөөн үгийг үүгээр цэглэж уншигч та бүхэндээ түүний олонд нэрд гарсан “ Хаврын бороо” шүлгийг хүч мөхөсхөн орчуулснаа толилуулахыг хүснэм.

	 

	Ф. Тютчев

	Хаврын бороо

	Хөх огторгуйд дүүрэн нүргэлж

	Хүрхрэн тоглон алслан цуурайлж

	Тэргүүн хаврын догшин аадар

	Тэнгэрийн дуунаар шаагихад би дуртай

	Тоос босож, бороо шавхчин

	Толгой дээгүүр аадар цахилан

	Аялагхан хурын хуван хэлхээнд

	Алтан утсаа наран нийтгэнэ

	Шувуудын жиргээн ойд эгшиглэж

	Усан зэрэглээ ууланд мяралзаад

	Ойн эгшиг, Оргилын шуугианд

	Орь залуужиж, байгаль жавхаажна

	Салхины тэнгэр Геба, Зевсийн бүргэдийг хооллож

	Цахилан буцалсан аянга тэнгэрийн хурыг юүлээд

	Хөрст дэлхий ийн баясахыг

	Хөхиүнээр чи өгүүлнэм бус уу?

	 

	2. АЛЕКСАНДР БЛОК

	Орос Зөвлөлтийн сонгодог болон дэлхийн тэргүүний утга зохиолоос шимтэн суралцдаг монголын уншигчид Александр Блокийн бүтээлтэй эх хэл дээрээ харьцангуй бага танилцсан билээ. Түүний бүтээлийг тусгайлан судлагчдын туурвил болон өөрийн уншсан, дуулсан зүйлд тулгуурлан эл өчүүхэн тэмдэглэлийг уншигч таны өмнө дэлгэн тавья.

	Гоо сайхны өвөрмөц дүр дүрслэл, өнгөний болон зүүдний далд мэдрэмж, дотоод сэтгэлийн нэн нарийн хөг аялга бүхий уянгын шүлгээрээ цагийг эзлэн агсан их шүлэгч Блокийн тухай бичиж тунгаах хүмүүс олон. 887 шүлгээ ганцхан сэдэв, нэгэн хөг аялгаар бичсэн атал шүлэг тус бүр нь өөрийн дотоод хийц, дүр дүрслэлийн онцлогоор ялгаран уншигчийн сэтгэлийг илбэдэн татсаны нь санаж үзэхүл оросын яруу найргийн нэгэн гайхамшигт ятгач байсныг нь аяндаа ойлгох биз ээ. Блокийн нийт туурвилыг аваад үзвэл амьдарч байсан цаг үеийнх нь гүн зөрчил, сэтгэлийнх нь толинд туссан нь тов тодорхой үзэгдэнэ. Түүний гурван боть нь гурван өөр зүс төрхтэй. “Гоо хатагтай” хэмээх эхний түүвэрт нь орь насны хүслэн, оросын жавхлант байгаль, яруу эгшиглэнт сэтгэлийн хөг дуурьсгал цогцолсон байхад удаах номд нь уулын өндрийг умартаж, будангуйран шимширсэн байдал нэвтэрхийн дээр намагт унасан тэнгэрийг дүрсэлсэн нь цөөнгүй байна. Хаант оросын нийгмийн бурангуй байдал, хэвшмэл амьдрал, түшмэдийн мунхаг авир тэргүүтэн нь шүлэгчийн бухимдлыг хөндөж улмаар ариун ёс, хүн чанарыг өргөмжлөн дуулах сэтгэлийг нь бадраажээ. Ийм үедээ тэр бээр сайн сайханд итгэх бодлоо дээдэлж, 

	 

	Амьдрал намайг газартай тэгшлэн дэвсэлж

	Адгийн муу хав шиг босгоны ёроолд үхэг, хамаагүй

	Адисалж намайг бурхан цасаараа хучиж

	Агсам салхин үнсэн таалахыг мэдэрч байна... 

	 

	гэж бичжээ. 1905 онд орос орны туулсан замын зураглалыг уянгын дүрслэлээр харуулахыг эрмэлзсэн цуврал шүлгүүд бичихээр төлөвлөөд “Куликовын талд” томоохон мөчлөг, хожим нь “Скифүүд” зэрэг шүлгүүдээ бичсэн юм.

	 

	Аяа Орос мину, гэргийхэн мину

	Алсхан замыг яасхийж гэтэлснээ санахад тодорхой, бас ч эмзэгхэн

	Цээжийг минь нэвт харвасан

	Татарын сум -бидний зам

	Талын зам- бидний зам

	Эрэггүй мэлтэлзэх гуниг гаслан - бидний зам

	Эрхшээлт шөнийн харанхуй хилийн чанад дахь чандлагаас ч хирдхийн үл эмээнэм.

	 

	гэсэн үгс түүний сэтгэлээс ургасан юм.

	Блокийн яруу найргийн нэгэн тал нь гүн эмгэнэл байдаг юм. Түүний шүлэгт аймшигт ертөнцийн сүүдэр буюу бараан шөнийн хар нөмрөг дэлгээстэй нь үзэгдэнэ. Энэ бүхний эсрэг Блок гэрэл гэгээг зөн билгийн жигүүрээр урин дуудсан нь цөөнгүй. Ардын хошин наргиа дуу, яруухан романсын эгшиг хийцээр зохируулж, Октябрын их хувьсгалын дэлхий дахины түүхэн ач нөлөө, ялгуусан үзэл санааг зарлан бичсэн “Арван хоёр” гэдэг найраглалаараа тэр бээр цуунд гарсан юм. 

	Энэ үзэл бодлынх нь эхийг 1905 оны хувьсгалын их долгионы үед бичсэн зарим шүлгээс нь харж болно.

	А. Блок бол Оросын синкрестүүдийн хамгийн зоригтой, хамгийн хүчтэй нь байжээ. Түүний яруу найрагт далдыг зөгнөн мэдрэх найрагчийн сэрлийн увдис нэвтэрхий байдаг. Нойрсож буй гоо сайхны тухай хийгээд зүүдний зөнч шүлгүүд нь түүний уран бүтээлийн нэгэн өвөрмөц шинжийг бүрдүүлдэг. “Хөхөлбөр таавар”, “Цагаан үг”, “Цэнхэр салхи”, “Хөх шуурга”, “Улаан инээмсэглэл”, “Эгшиглэнт нам гүм” зэрэг зүйрлэл, дүрслэл түүний шүлэгт олонтоо тохиолдоно. Энэ нь гагцхүү яруу найрагчийн дотоод нарийн сэрэлтэй холбоотой сэтгэл зүйн онцгой үзэгдэл болох тул зөвхөн гадна талаас нь дуурайхыг оролдогсод даган хөөрцөглөөд амжилт олоогүйн жишээ ч бас л цөөнгүй ажээ. Тэр бол агуу их бөгөөд түүний далдын дууныг танин мэдэхэд бэрхтэйн учир эд бүхэн нь Блок лугаа хамт нөхөцжээ гэж судлаач Вл. Орлов, Н. Вселовский зэрэг хүмүүс цохон тэмдэглэсэн байдаг.

	Ийнхүү яруу найрагч бүхэн өөрийн дотоод хэмнэл, хөг дуурьсгалтай байдаг. Түүгээрээ дамжуулан өөрийн таньж цэгнэсэн ертөнцийг уншигчдын өмнө дэлгэн харуулдгийн жишээг амьдрал дээр үзүүлсэн хүний нэг нь Александр Блок юм. Оросын ард түмэн аман үлгэр мэт бахархан дурсдаг нэгэн шүлгийг нь мэдрэмжийн хэрээр хөрвүүлснээ толилуулбал ийн буюу

	 

	Холхи хязгаарт зүдэгсдийн өмнөөс

	Аливаа цэнгэлээ мартагсдын төлөөнөөс

	Холын далайд зорчигсдын орноос

	Хонгорхон бүсгүй “маанийн хөгжөөл” эгшиглэв

	Булбарай мөр нь туяанд умбаад

	Бурхдын гүнгэрваанд дуу нь хөлөглөөд

	Будант харанхуйгаас сонсон ажихуйд

	Өмсгөл нь хүртэл өөрөө дуулмуй

	Харь холхид зүдэгсэд ч гэсэн

	Орь тэнгист ялагсад ч гэсэн

	Гэгээн амьдралын шидийг олох шиг

	Гийгэм баяслын туяанд умбав

	Хөг дуурьсал нь нэн яруу

	Хан суудлын өндөрт маш сүрлэг эгшиглээд

	Улирсан юм хэзээ ч эгэхгүйн дохиоллоор

	Уйлах хүүхдийн дуун нууцын совинг түгээв 

	 

	гэж бичсэн буй. Хуучныг халах, шинийг хөгжөөх хүнд тустайг эрмэлзэх нь дээд чанарын цогцлолд хамаарахын учирт энэ шүлгийн үнэ цэнэ оршино.

	 

	3. ХАМГИЙН ЕСЕНИН МАЯГИЙН НАЙРАГЧ

	Жараад оны сүүлч үеэс зөвлөлтийн уншигчдын дунд ихэд нэрд гарч олны таашаалыг хүлээсэн нэгэн өвөрмөц найрагч Николай Рубцов 1936 оны 1-р сарын 3-нд Архангельск мужийн Елецк сууринд мэндэлжээ. Зохиолч энэ тухайгаа:

	 

	Тэрэгний хуучирдан хяхнах дуун доор 

	Тэнүүн сайхан хөдөөгийн тосгонд би өссөн 

	Хүнд ажлын газар дээр 

	Хүнгэнэсэн МАЗ-ын дуун дунд 

	Хүн болж, эр хүн болж өссөн 

	 

	гэж хожим нь бичсэн юм. Шүлэгчийн тэмдэглэлээс үзвэл:

	... Ээж нас барж, эцэг фронтод явлаа. 1942 оноос эхлэн өнчин хүүхдийг асрах газар хүмүүжлээ гэжээ. Коля Рубцовыг амьдралын амаргүй атлаа бадрангуй зам тоссон юм. 

	1950 онд 7-р анги төгсгөөд ойн техникумд оржээ. Дараа нь загас агнуурын хөлгийн галч, Ленинградад ажилчин, Умард далайн флотод мина зөөгч эскадронд ажиллав. Тэр энэ хугацаанд номын ертөнцөд гүнээ амтшин оржээ. 

	Ленинградад Кировын заводод галч слесарь, шилээгүүрчнээр ажиллангаа оройн сургуульд суралцаж утга зохиолын нэгдэлд явж эхэлсэн байна. 1961 онд түүний анхны 5 шүлэг хэвлэгдсэн нь олны талархлыг хүлээж түүний утга зохиолын замыг засаж өгөв. Николай Рубцов үүнийхээ хойтон жил нь уралдаант шалгалтад амжилттай орж А. М. Горькийн нэрэмжит утга зохиолын дээд сургуульд элсэн ороод “Талын одод” түүврээр дипломын ажлаа онц сайн дүнтэй хамгаалсан юм. Семинарыг нь яруу найрагч Николай Сидоренко удирдаж байлаа. Сургуулиа төгсөнгүүт хөдөө гарч Вологда мужид удаанаар суурьшив. 1969 онд түүний “Амин сүнсээ хадгалахуй” гэдэг шинэ ном гарсан нь олны шуугианыг авчрав. Номоо нэрлэсэн эл шүлгийг хамтран уншвал ийн буюу. 

	 

	♠ ♠ ♠

	 

	Үл хөдлөх шил мэт усан 

	Өнө мөнхийн гүндээ гэгээтэй

	Зөвхөн цурхай л сум мэт харваж

	Зүсэн өнгөрнө. Усны шилийг...

	Энхрий дотно төрөлх зүсээрээ

	Эгнэсэн хус хөвөөнд нь сүлэрнэ

	Зуун жилийн нойрт дарагдсан тэнгэрийн сүм шиг 

	Зузаан гүнд нь нууцын увдис нуугдана. 

	Аяа агуу их одны орд – Орос мину!

	Өндрийн одод тэртээгээс бууж ирдэггүй шиг

	Өнгөрсөн зуунууд чимээгүйхэн энд урсаж байна

	Үлэмжийн энэ гайхамшгийг бүү сарниа!

	Өнө эртний энэ л яруухан хөрөг

	Үзэх тоолон сэтгэлийг минь булааж байг 

	Оюун ухаанд минь шингэсэн тэр л янзаараа

	Он цагийн гайхамшиг байсан хэвээрээ цогцлог. 

	 

	Зөвлөлтийн уншигчид болон утга зохиолын судлагчид Николай Рубцовыг хамгийн, хамгийн Есенин маягийн шүлэгч гэж нэрлэсэн нь талаар бус. Тэр бээр Ф. Тютчев, А. Блок, С. Есенин нарыг багшаа гэж үзэж байжээ. 

	“Нарсны шуугиан”, “Ногоон цэцэг” түүврүүд нь түүний уянгын чавхдасыг улам тодосгож сэтгэл санааны нь яруу хөг дуурьсгалыг уншигчийн зүрхэнд хүргэсэн юм. 

	Николай Рубцов 1971 онд 35 насандаа эмгэнэлтэйгээр нас барсан боловч соёлт уншигчдын зүрхэнд бат оршиж, эдүгээ ч түүний шүлгүүдийг номын тавиураас өрсөлдөн авч амтархан уншсаар байна. 

	 

	... Нам гүмхэн нутаг минь

	Найгах бургас, гол, гургалдай минь 

	Ээжийг минь, миний хүүхэд настай

	Энд цуг оршуулсан билээ гэж санааширсан

	 

	Тэр бээр нэгэнтээ хөсөр хаягдсан загалмай олоод шүлэгчийн ад совингоор сэтгэлд нь нэг юм шүглэж:

	 

	Амар заяа үзэлгүй эцэслэмээр 

	Ариун ч гэлээ аймаар санагджээ. 

	 

	Тийн бодолд дарагдан суугаад булшны шороог имэрч

	 

	Цагаахан сарнайтай энэ газар

	Цагаа болохоор би ч ирнэ дээ 

	 

	гэж бичжээ.

	Тэр ёр зөнгөөрөө болж зодоонч шарфик хочтой Рубцовын хань нь болж байсан шүлэгч Дерюгина бухимдан аманд нь дэр чихсэнээс болж бүтэж үхсэнээс 6 жилийн ял авч, амьдрал нь дууссан ч бүтээл нь өнө мөнхөд үлдсэн юм. Ингээд “Талын од”, “Есенинд” гэсэн шүлгийг нь хөрвүүлэн толилуулъя. 

	 

	Николай Рубцов

	ТАЛЫН ОД

	Талын од харанхуйн дундаас туяарахад

	Татасхийж, жолоогоо бариад удтал ширтмээр 

	Шөнө дундуур цагийн харанга хангинахад

	Гүн нойртоо эх орон дарагдсаар...

	Догдлом сайхан талын минь одод

	Дов толгодын цаахнаас гялсхийж

	Алтан намраар асан дүрэлзэж

	Мөнгөн өвлөөр мөнхжин гийнэм.

	Түгшүүрт дэлхийн хүн ардын төлөөнөө

	Дүрэлзэн бадрах талын минь од бөхөшгүй

	Тэртээ алсаас хот тосгодыг өндөрлөн гялбуулж

	Тэнгэрийн хаяанаас мэндийг хүргэн яралзана

	Харанхуйг зүсэж энүүхэнд яралзаад зогсохгүй

	Хаа сайгүй эрхэс адил гялалзан түгнэ. 

	Хасын энэ хорвоод хамгаас би жаргалтай

	Талын минь одод гялсхийн түгэг, асан дүрэлзэг

	 

	СЕРГЕЙ ЕСЕНИН

	Дам сонссон юмс тэнэг бөгөөд тэсгэлгүй байдаг 

	Давс нэмэлгүй үнэнээр нь ойлговол Есенин гэдэг чинь хэн байж вэ?!

	Хэнээр ч заалгалгүй өөрийнхөөрөө шүүн тунгаая. 

	Хэтэрсэн нь гэвэл тэр нэг хэсэгтээ л хөлчүүрхсэн юм даг. 

	Ховорхон заяасан найрагчийн цэнхэр нүдээрээ тэр 

	Хотол Оросыг насан ахар харсан юм

	Мухлагийн гуниг түүнд мундахгүй л байгаа биз дээ

	Мэдээж л дээ гэвч энэ нь гол бус шүү дээ.

	Дэлхий ертөнц донслон доргиж

	Дээдийн шүтээн ч онхолдон унаж

	Хамаг мэдрэл биеэс алдрах шиг 

	Уянга хөг нь эвдэрч чичирсэн юм

	Энэ хөг аялгуу зөвхөн улирсан өдрийнх бус

	Эдүгээ ч би түүнд дуртай, уйлмаар чиг л болдог

	Хэрвээ би ямар нэгэн юмыг мэдэхийг хүсвэл 

	Хэзээд түүнээс би олон юмаар шалтгаална, хэмээсэн амуй.

	 

	4. ГАБРИЭЛА МИСТРАЛИЙН ТУХАЙ ЦӨӨН МӨРӨӨР

	1914 онд Өмнөд Америкийн Чили орны Сантьяго хотноо уран зохиолын уралдаан шалгаруулахад тэргүүн шагналыг тэр үед хэн ч үл мэдэх аглаг суурины дунд сургуулийн багш эмэгтэй Люсила Годай гэгч авчээ. Энэ тухайд ийм нэгэн домог байдгийг өгүүлбэл шагнал авсан яруу найрагч өөрөө шүлгээ уншиж чадсангүй. Учир нь түүнд сольж өмсөх даашинз байсангүй. Цорын ганц хувцастай учир “Үхлийн сонетууд” гэдэг шүлгийг нь уран уншигч уншихыг л харж зогсжээ гэдэг яриа бий. Эцгээ балчир багадаа алдсан хийгээд хамгийн алс бөглүү хязгаарт багшаар ажиллаж насанд хүрэгсдэд оройн цагаар үнэ хөлсгүй хичээл зааж байв.

	Хувийн их зовлон үзсэн нь Габриэла Мистраль нэртэй яруу найрагч болсонтой нь учир холбоотой ажаам. Орь насандаа Мистраль гэгч нэг хүнд дурлаад насан турш тэр сэтгэлдээ үнэнч явжээ. 

	Түүний зүрх ерөөс урваж хувирах гэдгийг мэддэггүй аж.

	Гэвч түүний аз жаргал нь тун ч богинохон байлаа. Нөхөр болох хүн нь сонины хэлээр бол “үл ойлгогдох” шалтгаар амиа хорложээ. 

	Тэр өөрийнхөө анхны номыг хэвлүүлэхээс удтал түдгэлзсэн. Энэ нь зөвхөн даруу зангийнх ч бус юм. Тэр гар бичмэл нооргоо ер хадгалдаггүй, хэвлэлд өгөхийн тулд тусгайлан цуглуулж янзалдаггүй байв. Мөнөөхөн уралдааны шагнал авснаас хойш 9 жил болж байж номоо гаргажээ. 

	Тэр эхийн энэрэл, үр хүүхдийн тухай үлэмжийн халуун сэтгэлээр бичих дуртай байжээ. Түүний шавь Пабло Неруда юм. 

	Мэдээж хэрэг, түүнд атаархагчид болоод дайснууд олон байв.

	Габриэла Мистраль дэлхийн утга зохиолын дээжээс ихэд уншсаны дээр Роман Роллан, Анри Барбюс нартай уулзаж Максим Горькийтой дотно танилцаж байлаа. Тэр Үндэстнүүдийн холбоонд нэрт эрдэмтэн Мари Кюритэй хамт ажиллаж байжээ. 

	Мөн олон үндэстний байгууллагын ажилд идэвхтэй оролцож Испани, Франц, АНУ-д очиж байсны зэрэгцээ ихэнхдээ Латин Америкт амьдарч байв. 1945 онд Габриэла Мистраль Латин Америкаас анх удаа Нобелийн шагнал хүртсэн юм. Шведийн академи түүнийг ихэд үнэлдэг байжээ. 

	Габриэла Мистраль нь 1957 онд АНУ-д таалал төгсжээ 

	Тэнд түүний шарилыг занданшуулсан төдийгүй эх оронд нь хүргэхийн тулд нүүрийн нь хэвийг авчээ. Түүний шарилын хажууд сайд, генерал, элчнүүд зогсож байв. Салах ёс гүйцэтгэж бүгд үг хэлцгээв. Гагцхүү түүний сурагч шавь агаад тэр үед дэлхийд нэрд гарсан яруу найрагч Пабло Неруда л юу ч хэлсэнгүй. Учир нь түүний үг хэлэхийг Америкийн засаг захиргаа зөвшөөрсөнгүй. 

	Габриэла Мистралийн шүлэгт Пантейзм хийгээд Анилизмын ул мөр, Индейн соёл иргэншлийн нөлөө их бий. Түүний “бурхан” бол индейчүүдийн болон цаашилбал бүхий л байгалийн дүр төрхийг шингээсэн юм. Хүн бүхний дуу хоолой давтагдашгүй. Түүний дотор их яруу найрагчийн дуу хоолой бүүр ч мартагдашгүй тод содон юм.

	 

	5. КОНСТАНТИН ВАНШЕНКИНТАЙ УУЛЗАХАД

	Би К. Ваншенкин гэдэг нэрийг төдий л мэддэггүй байв. Гэтэл “Яруу найрагчийн учраа нь үгүй нөхөр” өгүүллээс Ваншенкины бичсэн зүйлийг олж үзээд нэг л биеэ даасан ертөнц, ер бусын цэцэн төгөлдөр хүн байна даа, уулзах ч арга байдаггүй л байх даа гэж бодож сууж билээ. Ваншенкин уул өгүүлэлдээ “Яруу найраг ойлгоход үргэлжилсэн зохиол ойлгохоос илүү их соёлтой, юманд сэтгэл нь тун амархан хөдөлдөг, өөрөөр хэлбэл гоо сайханд дуртай байх хэрэгтэй юм” гээд уншигчийг 10 янз хувааж, гол нь алдар хүндийг илэрхийлэх уншигч байдаг. “За даа энэ шүлэг Пушкиных шиг болсонгүй...” гэх зэргээр ярьдаг улс өөрсдөө Пушкиныг тун муу мэддэг юм. Мэдэх нь тэр хүнд чухал бус, алдар хүндээр бусдыг устгаж байх нь чухал байдаг байна. Мөн ямар ч юм байсан таалж сонирхохгүй уншигч байдаг. Тийм уншигч их дээгүүр зантай, юм л бол хамраа мурчийлгаж, “Некрасов уу? Ер нь яруу найрагч биш, Маяковский юу? Ухуулга гэсээр байгаад өөрийгөө алсан хүн дээ, Твардовский юу, дэмий дээ...” гэнэ. Заримдаа нэг их хишиг хайрлах гэж байгаа юм шиг “тэр ч яах вэ шүү” гэх нь бий.

	Ийм уншигч жүжгийн бол яг тийм рольд таарсан хүн юм. Маяг хөөцөлддөг хоосон уншигч байдаг. Тийм уншигч зөвхөн яруу найрагчийн тухай юу гэж муулж вэ гэдэг утга зохиол тойрсон хэрүүл сонирхохын хамт тэр яруу найрагч ямар хувцас өмссөн вэ, ямар хүүхэнтэй сууж вэ, ямар хүүхнээс салж вэ төдийхнийг сонирхох нь бий. Ямар нэг хүний талаар шуугилдаж байгаад намдаж зогсчихвол өөр шуугьж байгаа руу дороо буучихна даа.

	Эцэст нь шударга, ухаантай хянуур, авхаалжтай, юмыг ойлгодог нь бидний жинхэнэ нөхөр уншигч юм.

	Яруу найраг бол хэмжээгүй баян юм. Яруу найрагч болгон бүхэл ертөнц юм уу хэдий ядавч бүхэл бүтэн улс орон хот суурин мөн. Яруу найраг уншигч залуус сэтгэлээ хөдөлгөх юм, эрж юуны өмнө оюун сэтгэлээ баяжуулахыг хүсэх тул ихэнхдээ сүүлчийнхээ мөнгөөр боловч шүлгийн ном худалдан авч, хуулж цээжилдэг манай гайхамшигт уншигчид юм” гэхчлэн бичсэн нь нэн нарийн мэдрэмжтэй сэтгэлд нийцтэй байж билээ.

	Гэтэл сайн хүн санаагаар гэгчээр Москвад тэр хүнтэй тааралдаж, үг солилцох зуураа хөрөг дүрийг нь сэтгэлдээ нүдлэн тогтоох аз завшаан тохиолдсон билээ. Тэр өдөр бол 1981 оны 4-р сарын 28-ний өдөр байлаа. Амьдралд минь тохиолдсон мартаж болшгүй өдрүүдийн нэгэн учраас би ийн тод санаж байна. К. Ваншенкин, А. М. Горькийн нэрэмжит утга зохиолын дээд сургуулийг нэрлээд, 

	— Энэ газар надад харь биш, төрөлх гэр минь юм. Энд би дайны дараахан суралцаж, 2 жил нийтийн байранд суусан юм. Эндээс урлагт хүрэх амьдралаа эхэлсэн. Өөрийн байр суурийг хэдий чинээ эрт “Байлдан олбол” төдий чинээ ашигтай. Өөрийн энэ “хэрэм цайзыг” бэхлэх хэрэгтэй. Ер нь уран зохиол гэдэг чинь хатуухан л эд дээ. Хүнээс ер бусын хүч авьяас шаардана. Михаил Булгаков энэ талаар болон зохиолчийн гар бичмэлийн үнэ цэний талаар их нарийн юм хэлсэн байдаг шүү дээ гэхчлэн жинхэнэ туурвилын шаа хөшгийг сөхөж ярьсан нь сонирхсон зүйлээ асуугаад авах зоригжлыг төрүүлэв.

	— Та дуу бичдэг үү ? гэхэд уриалагхан инээмсэглэж, 

	— Энэ бол урлагт хамгийн түгээмэл зүйл юм. Гэхдээ их л нууцлаг увдистай нь мэдээж шүү дээ.

	 

	Ямар л байсан тэр л чигээрээ чи үлджээ

	Ямагт энэ чинь надад үнэтэй 

	 

	гэсэн М. Исаковскийн мөрийг бодоод үзье л дээ. Үнэхээр уран яруу хэлсэн байгаа биз дээ. А. Твардовский бол жинхэнэ ардын яруу найрагч юм. Тэр яг л дуу шиг бичихийг эрмэлздэг. Үнэн хэрэгтээ тэр өөрийнхөө үгийг хүмүүсээс, хөдөө тосгоноос эргэж сонсохыг хүсэж байсан юм.

	— Танд ямар шүлгүүд таатай санагддаг вэ?

	— Пушкины “Өвлийн үдэш” энгийн ойлгомжтой хийгээд тод яруу аясаараа сайхан санагддаг

	 

	Цастай салхиар шидлэн байж

	Саруул тэнгэрийг харанхуй бүрхээд

	Улин шуугих нь араатан гэмээр

	Уйлан исгэрэх нь хүүхэд гэмээр

	Хожимдож ирсэн гийчин шиг

	Сүрэл дээврийг тогшиж байна

	Арчгүй залуу насны минь

	Алтхан хань минь уух уу даа

	Аяга архи гасланг

	Арилгаж өгөх нь магад байна

	 

	гэж цээжээр уншсанаа, 

	— Уйтайхан шиг атлаа байгалийн өнгө дэвсгэр дээр сэтгэлийг ямар энгүүн сайхнаар илэрхийлнэ вэ ? гэхэд нь

	— Нээрээ тийм шүү манайд ч энэ шүлгийг яг л энэ аясаар нь Ц. Цэдэнжав гуай туйлын сайхан орчуулсан юм.

	— Та шүлгээсээ хэдийг уншиж өгнө үү.

	— Болох л юм гээд А. Твардовский А. С. Пушкин, М. Ю. Лермонтовт зориулсан чавхдаслаг гүн сэтгэмжийн шүлэг уншив.

	— Ер нь та гадуур хэр явдаг вэ?

	— Нэгээс гурван хүнтэй цөөхүүлдүү. Энд тэнд явах дуртай л даа. Тэгэхдээ ер нь нэг их хэсээд ч байдаггүй. Чехов, Бунин нар нэг л газраа суурин сууж, түүнийгээ л нээж задалж бичсэн шүү дээ. Би эртний умарт оросоор, Архангельск, Мурманскаар хааяахан явах дуртай. Социалист орнууд болон Англи, Франц, Грекээр явсан. 

	Расул Гамзатовтой цуг Холбооны Германд бас очсон шүү. Дайны дараа К. Симонов дэлхийн бусад орноор баахан явж “Нөхөр ба дайснаа” бичсэн юм. Үнэн чанартаа энэ бол шүлгэн найруулал, сурвалжилга юм шүү дээ.

	— Та Бунины яруу найрагт дуртай юу.

	— Мэдээж хэрэг дуртай. Би бүх шүлгийг нь уншаагүй л дээ. Гэхдээ надад хүний сэтгэлийн аяс, байгалийн тухай бичсэн шүлгүүд нь их таалагддаг. Үнэхээр гүн, орос сэтгэмжтэй. Мөн өрнө-дорнын сэтгэлгээ ч бий. Бидний яриа цаашаа дайны сэдэвт зохиол руу шилжив. Савхин цамцныхаа товчийг тайлж задгайлангаа дуугаа өндөрсгөж

	— Дайн олон авьяасыг сэргээсэн юм. Хүмүүсийн хувь чанарыг цочроож донсолгосон.

	Энэ үеийг дуулагчид олон юм. Хамаг юм уран бүтээлчийн хариуцлагаас л шалтгаална. Аливаад авьяас л нэн чухал байна шүү дээ.

	— Дайны дараах хүүрнэл зохиолын талаар та ямар бодолтой байна вэ ?

	— Олон сайн бүтээл бий. Миний үеийнхнээс хамгийн ойр нь Юрий Трифонов байна. Василий Белов бас л соргог сонин бичиж байна. Сүүлийн үеийн романуудаас гэвэл Ю. Бондарев л шив дээ. Дайны тухай бичихдээ тэр хамгийн сайны нэг нь юм. “Эрэг“ бол их зүрхтэй бичигдсэн тод яруу сэтгэлгээтэй зохиол доо. 

	— Зарим хүмүүс ярихдаа яруу найрагт онц сонин зүйлгүй үргэлжилсэн үг, хүүрнэл зохиол хөгжингүй байна гэлцэх нь хаашаа вэ? К. Ваншенкин хортойхон инээд алдаад

	— Энэ бол трамвай муу, троллейбус сайн гэсэнтэй л адил үг. Асуудлыг ингэж тавих нь инээдэмтэй хэрэг. Бидэнд авьяаслаг шүүмжлэгч байна. Гэтэл далайцтай, сэтгэмжтэй шүүмжлэл ховор байна.

	— Зөвлөлтийн бүх үеийн яруу найрагчдаас танд хэн нь илүү таалагддаг вэ?

	— Энэ бол хүнд асуулт юм. Б. Пастернак, А. Твардовский, А. Ахматова, А. Заболоцкий гээд л хэлж болох байна. Одоогийн яруу найрагчдаас ч бас нэрлэж болох л доо. А. Межиров, Самойлов, Е. Винокуров, Б. Слуцкий гээд л...

	Үүгээр бидний яриа дуусаж дотносгоор салах цаг болов. Хар савхин цамцны дотуур углаа захтай хар ноосон цамц өмссөн, шаравтар үстэй, халзандуу духтай, баруун гарынхаа дунд хуруунд мөнгөн бөгж хийсэн энэ өвгөжөөр хүн бол мөнөөхөн миний номоос нь танилцаад уулзахын мөрөөс болж байсан нэрт яруу найрагч нийтлэлч Константин Ваншенкин билээ.

	1982.08.12 Москва

	 

	Петр Вяземский (1792-1878)

	 

	ГЭРЭЛТ ОДОН ЧИ

	Нууцлаг ертөнцийн гэрэлт одон чи

	Давчуухан хорвоогийн альхнаас чамайг олно вэ?

	Чиний урмыг сэргээх ятга минь хаахна эгшиглэнэ вэ 

	Миний эрмэлзэл чамайг дулаацуулахаар хаана гийнэ вэ?

	Баргар өдрөөр минь намайг бүрхсэн үүл чи

	Гагцхүү чамайг гансран бодох оюунд минь

	Заяа төөрөг чинь нийлж тохиов уу

	Зам мөр чинь таарч өгөх нь үү?

	Цэнгэлт өдрийн наран баруунаа хэлтийхэд

	Цээжинд гийх намуухан цагаан гэгээ чи

	Үдшийн алжаалд оюун сэтгэл минь зүүрмэглэхэд

	Үхлийн сүүдэрт зүүдэнд орох нь зэвүүхэн

	 

	Николай Языков (1803-1846)

	 

	ЭЛЕГИЯ

	Омог бардам эрх чөлөөг

	Ойшоож ядах юм ардууд гэдэг

	Хааны эсрэг босох нь байтугай

	Халцартлаа мөргөөд дуугүй л явцгаах юм

	Ухаантай мөртөө ухаандаа итгэхгүй

	Уйтгар зовлонгоо зүрхэндээ мэдрэхгүй

	Улгүй тэнэг захиргааны өмнө

	Хэлгүй мал шиг зоргоор нь зүтгэх юм.

	Бурхан шүтээний өмнө сөхөрсөн

	Боолчуудын Оросыг л би үзнэм

	Харжигнасан гинж зүүгээтэй мөртөө

	Хааны төлөө тэд залбирцгааж л суух юм.

	1824 он.

	 

	М. Ю. Лермонтов

	 

	ЗАЛБИРАЛ

	Амьдралын аль хүнд мөчид 

	Арчгүй уйтгараар зүрх хөндүүрлэнэ

	Аварч юунаа магад гэхдээ

	Амин голоос залбирал тавинам

	Үнэхээр тэтгэгч хүчин байгаад

	Үгийн шидээр амьдарч гэмээ нь

	Үлэмжийн гэгээн тэр бээр нэгэнтээ

	Үл ойлгогдох амьсгалаар илбэм үү

	Санаа бодол тогтохгүй үймрээд

	Сайхан эрмэлзэл ч арилан одоод

	Итгэж ч ядах юм, уйлж ч үзэх юм.

	Ингэхлээр л жаахан гайгүй болох юм.

	1839 он.

	 

	М. Ю. Лермонтов

	 

	НАВЧХАН

	Өнчин навч царсны мөчрөөс тасраад

	Өрвөлзсөн шуурганд хөөгдөж талд хийсээд

	Үйлээ эдэлж, осгож цөхөж явсаар

	Хар тэнгисийн эрэгт, хамгийн сүүлд нь ирж гэнэ

	Ялдамхан ногоон мөчирт нь салхи сэржигнэсэн

	Ялгуум залуу чинар мод, тэнгисийн эрэгт байж гэнэ

	Яралзсан тэнгисийн эздийн охидын жавхааг бахдаж

	Жиргэсэн шувууд мөчирт нь шуугьж байна гэнэ.

	Сүрлэг чинарын ёроолд тэнүүлч маань зогсоод

	Сүсэглэн хамаг л зовол зүдүүрээ тоочоод

	Хахирган хөрснөөс ургаж дээшээ өндийсөн

	Хатан царсны ядарсан навч билээ л би...

	Нөхөр сүүдэр ч үгүй, нойр хоол ч үгүй

	Нөхцөхөөр зорьсон юм ч үгүй, тэнэж л явна

	Эрдэнэт навчсынхаа дунд өчүүхэн намайг аваач

	Элдэв мэргэн үг, гайхамшгийг ч би мэднэ гэж гэнэ

	Хэсүүлч минь яв цаашаа, хэн болохыг чинь ч би мэдэхгүй

	Хэзээнээс би наранд л шадар өнгөө ч түүнээс авсан юм

	Үндсээ би хүйтэн тэнгисээс хадаалж ургуулсан юм

	Мөчрөө харин би хүйлэн тэнгэрт өргөж боссон юм.

	 

	РАСУЛ ГАМЗАТОВ

	 

	БИЧЭЭС

	Цаг дээрх бичээс

	Онгоцон дотор ус

	Пол пол дусална

	Онгоцыг нь дүүргэж цаг

	Чаг чаг цохилно

	Усан дээрх бичээс

	Төрөлх хязгаараа орхихдоо

	Ус чи юундаа инээмсэглэн шуугина вэ?

	Төрсөн нутгаасаа салахдаа

	Уйтгар төрж би л дуугаа хураадаг юм.

	
		Шарилын чулуун дээрх бичээс



	Хавар болж цас хайлахыг

	Хархүү удтал хүлээсэн

	Хүсэлт хавар нь болоод өнгөрснийг

	Хөөрхий тэр хэзээ ч мэдээгүй л....

	 

	Энд эрэлхэг зоригтон нойрсоно

	Эрэлхэг зориг нь л түүнээс амьд үлдэж дээ

	Хаа нэгтэй аймхай эр бас л нойрсоно

	Харин аймхай нь л түүнээс амьд үлдэж дээ

	 

	♠ ♠ ♠

	Тулааны талбарт

	Хорьхон настай эр унажээ

	Тунгалаг нүдийг нь гэтэл 

	Зуун настай хэрээ ухжээ

	 

	 

	РАСУЛ ГАМЗАТОВ

	 

	НАЙМТ ШҮЛГҮҮД

	♠ ♠ ♠

	Хошууч нэр одоо

	Хувьтай алдраараа Маршалаас түрүүллээ

	Хошууч Гагарин, хошууч Титов

	Хурмастад хүртэл нэрээ дуурьсгалаа

	Эрүүндээ хуузтай хошууч Фиделийг

	Энэ дэлхий ам хуурайгүй олон жил шуугилаа

	Хошууч нэр одоо

	Хувьтай алдраараа Маршалаас түрүүлээ

	 

	♠ ♠ ♠

	Чи миний гэрэл, туяа од юм

	Чихэр амтат хайр минь юм.

	Чиний үгүйд ертөнц юутай гашуун бэ? гэж

	Чин сэтгэлээсээ найрагч бичсэн байжээ.

	Гэтэл од, туяа болсон эхнэр нь

	Гэрийн нь босгоор алхаад орж иржээ.

	Ахиад л чи бас ирэв үү гэж найрагч уцаарлаад

	Ажиллах зав олгооч, бурхан минь гэж гэнэ

	 

	♠ ♠ ♠

	Аниргүйн дунд юу ч хүлээлгүй

	Амандаа нэг ч үг дуугаралгүй суунам

	Аяндаа гардаг нулимс шиг чимээгүй

	Аяархнаар тэр, над дээр ирэг 

	Санаандгүй байтал минь гэнэт тэр

	Цагаан цаасан дээр буугаад ирэг

	Үнэнч сайн нөхөр болсон онгод минь

	Үүд тогшилгүй өөрөө ингэж ирдэг юм.

	 

	♠ ♠ ♠

	Яагаад давслаг байдгаа яриач тэнгисээ

	Яахвэ дээ, хүний гашуун нулимсаар дүүрсэн дээ тэр

	Яагаад зураг шиг байдгаа яриач тэнгисээ

	Яахвэ дээ, гүнд минь байгалийн тансаг нь байдаг юм чинь?

	— Яагаад үргэлж долгилж байдгаа яриач, тэнгисээ

	Яахвэ дээ, эргүүлэгт минь эрэлхэг эрс нөгчсөн юм чинь.

	— Давсгүй байя даа гэж нэг нь мөрөөдөхөд

	Дараах нь сувд эрэх гээд үсрэх юм чинь

	 

	♠ ♠ ♠

	Нэгдүгээр ангид орохдоо сурч байсан танхимдаа

	Нээрэн би ирлээ гэж үү ? өөрөө ч үнэмшихгүй байна

	Одоохон орно гэхээс зүрх минь

	Ойчих шиг болоод хаалганд нь хүрч яднам

	Хөл нүцгэн балчир нас минь миний өөдөөс

	Хүүхэд багын ширээнээс минь босож ирээд

	Хөгшин болсон намайг угтах вий? гэхээс

	Хүлээж байгаа энэ уулзалтаас айж байна би.

	 

	♠ ♠ ♠

	Эрт ирсэн зочин эрт буцдаг гэсэн

	Энэ үг манай ардын зүйр билээ

	Яагаа ч үгүй эрт цэцэрлэгт ирсэн дурлал

	Яваагүй л байх юм. Үдэш болчхоод байхад

	— Зочин минь би чамд талх, давс, өглөө

	Зовоолгүй одоохон явж үзээч дээ.

	— Эхнэр чинь хэдийнээ болчихсон, зочин биш ээ гэж

	Инээмсэглээд тэр хариулдаг байна шүү

	 

	♠ ♠ ♠

	Нар харанхуй хоёр, өглөө үдэш хоёр

	Хар цагаан хоёр загасчин шиг юм. 

	Тэнгис шиг ертөнцөд бид

	Тэхий дунд нь амьдрагч загас юм

	Нойрсдоггүй загасчин нулимс шиг ертөнцөд

	Нойтон тороо хатаах завгүй тавина

	Урсах өдөр шөнийн торонд

	Удалгүй он, цаг, намайг барьж өгөх болов уу.

	 

	♠ ♠ ♠

	Хүмүүс бид өглөө босоод баясаж хөөрөхдөө

	Хүрч ирэх өдөр юу зэхсэнийг мэдсэндээ тэр гэж үү.

	Өдөр туж биднийг эргэл мөргөл болсоор байтал

	Үдэш хэдий нь хаалганы хажууд ирчих юм

	Зүрх зоригтой идэр насыг минь авч

	Зүсээ буруулаад өдөр явчхав уу

	Аадар борооны хойно цув нөмрөх шиг

	Аймтгай хашир насыг өгчхөв үү ?

	 

	♠ ♠ ♠

	Хууччуул минь яаралгүй

	Хутгаар хутган дээр бичиж байснаас

	Ялгаа нь гэвэл харин би

	Яруу найргаар цаасан дээр бичиж байна

	Шуугих хурдан хүлгийнхээ дэлэн дээр дээдэс минь

	Шуурга шиг дайтсан тэмцлийнхээ түүхийг

	Шунхан цусаараа хаданд сийлж байснаас

	Ялгаа нь гэвэл би бэхээр цаасан дээр бичиж байна.

	 

	♠ ♠ ♠

	Ханхархан хар хүн гуай минь, та

	Харах цонхноос минь холдооч

	Хамаг л өдрийн гэрлийг хаачхаад

	Халхлахаа больж бушуухан холдооч

	Цастай уулс дэлхийд дүнхийж

	Цайрах далбаа тэнгист алсалж байна

	Цадиггүй сүүдрээрээ цонхыг минь халхлалгүй

	Цаашаа болохыг танаас гуйя, эрхэм ээ 

	♠ ♠ ♠

	
		Өвчтэй байгаа хүүдээ дуулсан дуу



	Бүхий л тасалгааг тамхины утаагаар дүүргэж

	Бүлээн нэрмэл залгилж, дарс ч гэсэн уу 

	Хөгширсөн намайгаа хайрлах ч үгүй байж болно.

	Хүү минь л зөвхөн эдгэрч хайрла

	Хотын бэлэвсэн эмтэй нөхцөж

	Хорвоод хэнтэйгээ ч хамаагүй гэрлэ

	Холын хол хязгаарт явчхаад

	Мэндийн захиа ч бүү илгээ.

	Элгэндээ чамайг бүлээцүүлэн тэвэрч

	Эрххэн багад чинь бүүвэйлж суусандаа

	Тамхи баагиулж, архи ч уу, хамаагүй

	Түргэхэн л наддаа эдгэрч хайрла. Үр минь

	 

	РАСУЛ ГАМЗАТОВ

	 

	СОНЕТУУД

	♠ ♠ ♠

	Алсын орноос хөвөлзөгч хөлөг

	Алгуурхнаа долгион дээр холбилзоно.

	Агуу буюу Номхон далайг 

	Алмаазаар шил зүсэх шиг туулна

	Наран гиймэл энэтээ талаас

	Наадах долгион эгэлгүй сонин

	Найрын зочид бүжиг товших шиг

	Найрсуу жаалууд хөөцөлдөн наадах ч шиг

	Сүүдэр туссан нөгөө талаас

	Сүүмийх долгион хөхрөн харлах нь

	Хөлсөө дуслуулагч үйлст нөхөртөө

	Хөмхий зуун атаархах адил

	Тэнгэрлэг өдрөөр минь хөвөлзөгч хөлөг

	Тэгж миний ертөнцийг гэрэл сүүдрээр таллана

	 

	♠ ♠ ♠

	Эгшигт шүлгээрээ өвчтөнийг АВИЦЕНА

	Эмчилсэн гэж би сонссон юм

	Аялгуут хөгжмөөрөө өвчтөнийг Орфей

	Анагаасан гэж би дуулсан юм

	Эмч ч биш, үлгэрийн мөрөөдөгч ч биш би

	Гэлээ ч хүмүүст зөвлөх үг бас байна.

	Ээ дээ та минь аль болохоор нэгийгээ хайрлацгаа

	Энэ хайр л зовлонгоос биднийг сахин аварна

	Хайр бүхэн төгөлдөр биш гэлээ ч

	Хамгаараа түүнийг дээдэлдэггүй ч гэлээ

	Эсэн мэнд амьд явахыг хүсдэг л бол

	Эрх биш түүнийг хүндлэх л болно

	Өдий болтол миний амьд саруул яваа минь

	Чиний минь хайрласных, чамдаа би хайртай

	 

	♠ ♠ ♠

	Энхрий чиний минь эзгүйгээр нойр хулжааж

	Цонхны шилийг шөнөжин бороо нүдэж

	Эцсийн дуслаа гэгээвчийн дээр үлдээхдээ

	Чухам юу гэж шаагин шуугина вэ?

	Аадар дошгирон тийн шаагьснаа

	Амьсгал чагнан гэнэт татарч

	Агшны ул мөр гуравхан дуслыг

	Цонхны шилэн дээр доорхноо үлдээв...

	Бүгд намхарч дусал ч ширгээд

	Бүрэнхийлэх алсыг би ширтээд

	Бүрэг баргийн дунд санаашрав

	Хэзээ нэгэн цагт чиний цонхыг

	Хэрэг болгож тогшоод онгойлгоогүйд чинь

	Хэдэн дусал нулимсыг яг л түүн шиг унагааснаа дурсав

	 

	♠ ♠ ♠

	Эндэж гэнэдэж алдсаны минь төлөө чи юунд

	Эмзэглэлийг огоорон ганцхан намайг хяхуурхана вэ?

	Үүнээс бусад хүнлэг бус юмс

	Эсэн бусын жөтөөрхөл, өвчин, өшрөлийг яанам бэ?

	Аль нэгнийг хөнөөж байсантайгаа адил

	Амархнаар намайг юунд доройтуулах гэнэ вэ?

	Ариун дурлалыг гэвч чи яаж чиг чадахгүй

	Аанай би өөрөө ч түүний өмнө чадалгүй

	Агуу их хайрыг хөнөөхөөс илүү

	Амьдын хар нүгэл - дайсан гэж үгүй.

	Аман үлгэр, домог, хэлэлцээн шиг

	Ашдын үнэнд хүртлээ миний дурлал яригдана

	Ганцхан заяах өлгий оронд миний тэгээд

	Гараар бүтээгээгүй хөшөө минь болж тэр үлдэнэ

	 

	♠ ♠ ♠

	Төрөлх голомтоо унтраахгүйн тулд

	Төрсөн охиноо хадамд гарахад нь

	Асаж байгаа цуцал гарт нь бариулдаг

	Аль эртний заншил уулынханд байдаг юм.

	Чиний авчирсан инж бэлгээс

	Миний гэрт хамгийн үнэтэй нь болж

	Чиний асаасан цуцлын гал

	Миний голомтод мөнх дүрэлзэнэ

	Амьдралын зам минь богинохон ч гэлээ

	Ассан голомт гэрэлтэй дулаан

	Аагим илчээр үсний минь сорд ч очтоно

	Гуниг жаргалтай тэр цаг болж

	Гунхсан охиноо хадамд гаргахдаа ч

	Гал дүрэлзсэн цуцлаа гарт нь бид бариулна

	 

	♠ ♠ ♠

	Гайхамшигт явдал нэгэнтээ тохиолоо

	Гаргаж түүнийг өөрөө өгүүлбээс:

	Дуугүйхэн би Махмудын шарилын дэргэд зогслоо.

	Дурлалын дууч тэр бээр бунхнаасаа гэнэт босож ирлээ

	— Авьяасыг хадгалдаг шидэт хайрцгийнхаа

	Алтан түлхүүрийг надад хайрлаач

	Аялгуу шүлгийн сэтгэмж оргилох

	Авьяас эрдэмд сургаач гэлээ

	Хэлснийг минь сонсоод хайрын дууч

	Хэрсүүхэн царайлж Пандураа өгөөд

	Гайхамшгийн тэр шидэт хайрцгийг

	Гагцхүү өөрийнхөө түлхүүрээр нээдэг юм

	Цөхрөлтгүй эр эцэст нь олно түлхүүрээ

	Хуурмаггүй болно, эгшиг дуу чинь гэлээ.

	 

	 

	РАСУЛ ГАМЗАТОВ

	 

	ХАЙРЫН ТУХАЙ ҮГ

	Азтайхан явсан алдрай бага насандаа

	Ахиад л олзлогдлоо

	Адтай өнөөх дурлал, нууц увдисаараа

	Аргамж шиг хүзүүгээр минь хуувилж

	Алдрайхан насыг минь эр хүний зэрэгт аваачлаа.

	Бурхан дагинасын дүрээр үзэгдэж байсан

	Бузгай тэр эмэгтэй, голын дэргэдээс

	Бушуухан чи том болооч жаал минь гэж

	Будлиухан зүрхийг минь жаргалд дуудлаа

	Сарны доорх тэнгэрийн таалалд

	Саатан би төдхөнөө автаж

	Сайхан түүнийхээ ичих ч үгүй, айх ч үгүй араншинд

	Санаа сэтгэл автан, дагаад өглөө

	Мунхагхан цэргийн даргын, нэг удаагийн

	Мундаг тэнэглэл шиг дурлал самуурч

	Шүүхийн тогтоолгүй гүйцэтгэсэн цааз шиг

	Шүдэрхэг, идэрхэг, эр цэргийн аясыг дагалаа

	Ямагт тэр минь намайг тулалдаанд дуудах шиг санагдах юм

	Яруухан хувь заяаны дуудлага болж үзэгдэх юм

	Ялчхаад, гэв гэнэтхэн дайны талбайд

	Ямар их гайхамшиг вэ? гэж хашхирч байгаа шиг бодогдох юм.

	Үргэлж л тэр дайны талбар дээр

	Өөрийг минь даллан дуудах шиг санагдана

	Үзэлцэж таръя, хэн нь дийлэх нь вэ ? гэж

	Өдөж байх шиг ямагт бодогдоно

	Өлгийтэй багын минь бороон дундах бүүвэйг

	Өнөө болтол нойрон дунд минь сануулж

	Өр зүрхийг минь одоо болтол зовоосон

	Үнэнч дурлал чамдаа би хайртай

	Дундхан насныхаа хил хязгаарыг хүртэл

	Дурлал харагдсан нүднийхээ аньсагыг би нээсэнгүй

	Дуусаад, хамгийн сүүлчийнх ч байж магадгүй атал

	Дурлаж байна би чамдаа гэж цэл залуугийнхаа адил шүлэг бичиж байна 

	 

	ОРОС НӨХРӨӨ МАРТАХГҮЙН УЧИР

	Цагийн урсгалд юм бүхэн элэгдэж зарим юмс хэдийгээр мартагдан үгүй болдог ч, мартаж болшгүй юм гэж бас бий. Түүний нэг нь орос хүн, орос нөхөр минь юм. Би бүүр хүүхэд байхын л орос хүний ивээлийг үзэж сүсэглэсэн юм. Гэрээ санахын эрхэнд хаврын эхэн сарын 7 хоногийн завсарлагаар би Хонхорын станц дээр ганцаараа ирээд дэргэдүүр түжгэнэн өнгөрөх галт тэрэгний цувааг харж гайхширан зогсож байв. Гэтэл зогсож буй цувааны нэг ачааны вагоны арын хайрцгуудын завсраас нэгэн орос эр гарч ирээд миний хэрэг зоригийг асуув.

	Би дэмий л Хоолтын даваа гэж урагшаа дохив. Тэр юу ч ойлгосонгүй. Сүүлд нь “Мааньт, Мааньт, Баян сум “ гэвэл сая ойлгож

	— Аа, Мааньт, Мааньт гэж толгой дохиод ачааны задгай вагоны хайрцгийн завсарт бэхлээстэй нэг сандал шиг юман дээр суулгаж энгэрээсээ шүгэл гарган хэдэнтээ үлээхэд галт тэрэг гууглан хөдлөв. Ингээд бараг л өдөржингөө явсаар улмаар орой болж од түгэв. Нөгөө орос маань хааяа эргэж ирэхдээ -Даарав уу? гэж асуугаад оготор хүрмээ нөмөргөж өгөв. Вагоны задгай тэвшнүүдийн дундах зайд цөмцийн суугаад од мичид жирвэлзэхийг харж явтал ихэд жиндэж хөлөөсөө дааран дагжиж суугааг үзээд, намайг дагуулан галт тэрэгний толгойд оруулсан чинь халуу дүүгээд явчхав Бяцхан зүүрмэглээд сэртэл Мааньт өртөөнд ирлээ гээд чангааж байв. 1955 оны тэр жихүүн хавар, төмөр замын өртөөг байгуулж байгаа дан оросууд байсан тул надад хоноглох газар байсангүй. Төмөр замын өртөөний нэг умгархан өрөөнд, вандан дээр оростойгоо оготор нэхий дээлээ хувааж нөмрөөд хажуулдав. Замдаа бид хоёр дохио зангаа холин ойлголцож, тэр бээр өөрийгөө главный кондуктор Василий Кулик хэмээн танилцуулсан тул би нэрийг нь мартахгүйгээр тогтоож авсан юм. Өглөө нь сэрээд миний явах газрын зүгийг булаалдав. Василий маань зүүн тийш зааж байна. Энэ нь ч аргагүй юм. Тэр жил сум отор нүүдэл хийж “Хэрлэн Баян-Улаан руу” зүглэснийг тэр сонссон бололтой. Би баруун тийш заасан, учир нь Нээм маань малаа оторт явуулаад хэдэн үхэр хоньтой Баян-Уулын Дөрвөлжингийн бууцанд өвөлжиж хаваржиж байсныг би мэдэж байлаа.

	Тэгээд бид хоёр хэл яриа мэдэхгүй ч бие биеэ ойлголцон, дасаж, сэтгэлээр ихэд дотносож халуунаар тэврэлдэн саллаа. Би бараг өдөржин цастай талаар мацаж байж үдшээр нэг юм гэрийнхээ барааг харав. Василийд дулаан дэгтий буцахдаа авчирч өгнө гэж амласнаа хэлж, бэлтгүүлсэн хэдий ч ачааны аль галт тэргэнд явааг нь хэлж мэдэхгүйн харгайгаар уулзаж чадсангүй. Түүнээс хойш амьдралдаа нэг ч тааралдсангүй. Бодвол хугацаагаа дуусгаад нутагтаа буцсан биз. Гэвч би түүнийг насан туршдаа залуу хонгор цагийнхаа хүүхэд багын сэтгэлээр ямагт дурсан санаж явдаг юм.

	Василий Кулик минь чи хаахна нь явна вэ? Орос хүний ач тус үүгээр дууссангүй. 1964 онд 25-ныхаа жил орох үеэр эвлэлийн ажилтны төлөөлөгчидтэй хамт Читад очлоо. Анх удаа хил алхаж буй минь тэр. Биднийг Залуучуудын сонины З. Пүрэв гэдэг хэнэггүйхэн эр ахалж явсан юм. Октябрын баяр таараад ууж идэж, урьд өмнө үзээгүй газар орон үзэж Дарасуны рашаанд хүртэл зочлуулж амраалаа. Гэтэл нөгөөдөр явна гэж байхад би гэнэт бие хямарч, улмаар улаан хүрэн юмаар бөөлжөөд болихоо байлаа. Юу ч идсэн дорхноо л тэр өнгөөр нь огиулаад гаргачихна. Хожим мэдвэл шарласны уршгаар тусдаг кома гэдэг аюултай хүндрэл ажээ. Тэгээд би Чита хотын эмнэлэгт хэвтэж, нөхөд маань нутаг буцаад явчихлаа. Тэнд би хоёр сар байхдаа орос хүний элгэн халуун сэтгэлийг таньж мэдэв. Комсомолын хорооны Юрий Номинат гэдэг хичээнгүй залуу, өдөр өнжөөд жимс, сүү, чихэртэй эргэнэ. Зохиолчид нь бол хориотой зүйл болох шарсан загас хүртэл оруулахыг завдана. Орон нутгийн том зохиолч Кобяков нэг удаа эмчийн өрөөнд дуудуулж уулзахдаа, эмчийн гарах зуур - Архи уух уу, водка, водка гэж шивнэн нүдээ ирмэж байсныг санахад сонин байна. Хаа газрын зохиолчид адилхан юм даа гэж тэгэхэд би бодсон юм. Архины тухайд гэвэл хүний нутагт үхье л гэж хүсээгүй бол юунд уух сан билээ дээ. Бас зэрэгцээ орон дээр хэвтдэг Григорий гэдэг украйн эртэй найз болов. Намайг Ярослав Ильич гэдэг бурхан эмч эдгэрүүлсэн юм. Өнөөдөр ингэж амьд яваа маань, номын хуудсаар уншигч тантай уулзаж яваа маань тэр эрдэм ухаант орос эмчийн элбэрэл ач билээ. Тэгээд тэр цагийн сэтгэлээ уншигч танд сонирхуулахын үүднээс тэмдэглэлийн дэвтрээ сөхөж үзье. Өнгөрсөн цаг мөчийг эргүүлж авчрах аргагүй ч тэмдэглэлийн дэвтэр маань тэр өдрүүдийг хадгалж үлдэж...

	 

	1. Нэгэн үдэш шөнө дүлээр нүдэндээ шилтэй, цагаан халаадтай царайлаг залуу хүүхэн (сувилагч) биднийг бушуу унт гэж шаардахаар орж ирэх үед мань Гриша гадуур өмдөө дутуухан шувтлаад дотуур өмднийхөө захаар оролдож суулаа. Бүсгүй саваагүй байдлаар жуумалзан, 

	— Та юу хийж байгаа юм бэ гэсэнд

	— Би өмдөө тайлж байна гэж хээвнэг хариулж билээ. Тэр дорхноо гэрэл унтарч сувилагч бүсгүй инээдээ барьж ядан товор товор алхалсаар одов.

	Би ханатлаа хөхөрлөө.

	 

	2. Зөвлөлтийн хөрөнгөтөн

	Өглөөний цай ууж байтал Гриша гэнэт

	— Харав уу тэр, зөвлөлтийн хөрөнгөтөн! гэлээ. Цонхоор харвал яг л Черчилл шиг бүдүүн хүн томоо гэгчийн бүрх малгай духдуулж, халиун захтай өвлийн пальто өмсөөд өөр шигээ бүдүүн авгай сугадан аажуухан алхсаар явж байлаа.

	 

	3. Уйджээ

	Цонхоор нэвтэрсэн нарны гэрэл хаалганд тусч байна! Гриша хоёр гараа нийлүүлэн атгаж яг л туулайн дүрс бүхий сүүдэр хананд тусгаад чихийг нь сортолзуулж байна. Энэ бол түүний ихэд уйдсаны тэмдэг. Хийх юмаа олж ядахаараа тэр ингэдэг юм.

	 

	4. Глюкоз

	Тэр (Гриша) өөртөө өгсөн бүтэн шил глюкозыг эмчийн эзгүйд надад хоёр дахиад өгч орхилоо. Манай тасагт цагаан талх туйлын ховор ирдэг юм. Бид гурвуулаа байхад 4 зүсэм идэх бөгөөд хоёр орос маань надад заавал нэгийг нь өгдөг юм. Энэ бол өвчтөн хүний хамгийн өгөөмөр сэтгэл шүү дээ.

	 

	5. Шарсан загас

	Юра өнөөдөр шарсан загас авчирчээ. Гэтэл эмнэлгийнхэн зөвшөөрөхгүй гээд оруулсангүй. 

	— Эртхэн мэдсэн бол сэмхэн авчихгүй юу? гэж Гриша гасалж байлаа. Тэр загаснаас юугаа ч өгчихөө буцахгүй хүн.

	 

	1964 оны 11-р сарын 26

	Өнөөдөр манай улсыг тунхагласны 40 жилийн ойг орост овоо өргөн тэмдэглэж байна. 12 цагт монгол ардын дуу радиогоор сонсогдож Мөрдоржийн эх орон симфони эгшиглэв. Цомбон туурайтын ая хийлээр хангинаж байхад сэтгэлд нэг юм орохгүй байхын арга алга. Энэ өдөр орос хэл дээр өөрийн ойлгосны хэрээр “Залуу Помор Семён Поповын” адал явдлын туужийг уншиж дууслаа. Зохиолч нь Писарёв юм байна. I-р Петрийн үеийн явдлыг Семён Даръяа хоёрын явдлаар дамжуулан адал сонин учралаар хачирлан дүрсэлжээ. Санкт-Петербургийг анх байгуулж буй үеийг эндээс олж үзлээ.

	 

	1964.11.28

	Өнөөдөр би их баяртай байна. Миний шүлэг Орос хэлээр гарсан тухай Правда сонинд бичсэнийг Гриша надад олж өглөө. Орос хүн баярлах юмандаа баярлаж, дургүйцэх юмандаа дургүйцэж чаддагийг би үзлээ. Миний шүлэг хэвлэгдсэн тухай орсон гарсан бүхэнд Григорий маань бахдалтай ярьж байлаа. Мөн нөгөө мэдээтэй сониноо миний эмч - шүтээн Ярослав Ильич, Сашка, бүгдэд нь үзүүлэв. Би Машад мөн харууллаа. Би хэчнээн их баяр хөөртэй байна вэ. Хийсэн юмныхаа идийг үзэх шиг жаргал хүнд алга!

	 

	Гайгүй ээ, эх орон минь

	Гараа сунгаж хүүгээ тэтгэ

	Гавьяа алдрын хөшөө босгохгүй ч

	Зүрхээ зогстол зүтгэнэ чамдаа

	 

	1964. 11. 29

	Урьд шөнө охин Хишгээ буюу Шоофоогоо (багын нь энхрийлсэн нэр) зүүдлэв. Цэндээ инээмсэглэж байна. Ямар нэгэн бичиг уншаад “хачин хүн шүү” гэж байна. Их л эелдэгхэн үзэгдэв. Мөн хүү Даваагаа ( Даваасүрэн) нүцгэн тэврээд бороон дундуур явж байна. Мань эр унтаад л байх юм. Зүүднээс сэрээд би яаж тэд нар энэ хол газар намайг олоод ирэв ээ гэж гайхан бодож суув.

	 

	1964.12.03

	Энэ өдөр анх удаа монгол хэлээр үг ярих хүнтэй уулзав. Агын буриад бүсгүй байна. Сурганы институтэд суралцдаг юм байна. Эцэг эх нь Агад байдаг. Монголоос хүмүүс зочилж ирдэг гэнэ. Би энд хэвтэж байхдаа “Жүжигчин” найраглалаа их дөхүүлэв. Хамгийн их зовоосон бүтээл бол энэ юм. “Угалзтай гутлын учрыг” үндсэндээ хоёрхон өдөр, “ Улаанбаатарын хүн” -ийг нэг өдрийн хагас бичээд сүүлд нь зассан. “90 баатрын дууль” -ийг өнгөрөгч намар 2 цаг хэртэй бодоод буудалд ирмэгц нэг амьсгаагаар бичээд орой нь Халх голын сургуулийн хүүхэд багш нарт уншаад Үнэн сонинд хэвлүүлсэн. Үүний түүхийг хожим тусгайд нь бичье. “Жүжигчин” найраглалыг би оюутан ахуйдаа 1962 оны 9-р сард 2 өдрийн акттай хэвтэж байхдаа гэнэт саваагүйрхэж

	 

	Удахгүй би жүжигчин гэдэг

	Уянгын найраглал сэдэвлэн бичиж

	Улсын театрын хилэн хөшгийг

	Уншигч танд нээж магадгүй нь! 

	 

	гэж бичтэл дараах мөрүүд нь аяндаа хөглөгдөн орж ирсээр нэг суудал дээр эхний бүлгийг бичсэн. Дараа нь үргэлжлүүлэх гэж ядсан сэтгэлд юу ч орж ирээгүй. Учир нь миний сэтгэлд байсан жүжигчний тухай сэтгэгдэл нөөц шавхагдсаныг сүүлд мэдэв. Эхний гар бичмэлийг сумктэй номтойгоо хамт хавар нь хулгайд алдсан. Азаар тэр бүлэг цээжинд үлдсэнийг хүмүүст уншихад их сонирхож байсан. Гэвч цааш бичих гэж оролдоод чадаагүй. 1963 оны зун театрт Цагааны Цэгмид гуайн шарилыг байрлуулсныг үзээд цочирдон харьж явахад эмгэнэлт бодол төрсөн. Түүнийгээ өвөл 12-р сард, мөн 1964 оны 1, 2-р сард ажлаас З хоногийн хуурамч акт хийн чөлөөлөгдөж байж бичсэн. Бичмээр бодогдсон учраас бичсэн. Зарим мөрүүд нь одоо ч сэтгэлд байна.

	 

	... Арчсан нүдэнд дахиад л нулимс

	Алгуурхан урагшилна түмний цуваа

	Ломбодсон юм шиг дуугүй ам

	Лоожийн хилэн шиг улайсан нүд

	... Ахиад бид Цагааны Цэгмидийн

	Арван тавт шиг хөнгөн сэргэлэн

	Алхалсаар тайзан дээр гарч ирэхийг

	Ажих хувь дутжээ, өнгөрчээ

	Тохирохгүй ийм хүнд рольд

	Тоглож байхыг нь үзээгүй ертөнц

	Толгой мэхийн уйтайхан зогсоод

	Томоогүй жаалын нүдээр ширтэнэ

	... Айдаа энэ үхэл гэдэг

	Аваад явчихаа болохоор хэнийг ч ялгаагүй

	Шунахай хар савартаа базаад

	Шуухитнасаар амьсгалыг нь таслах юм

	Ар гэрийн гачигдал тоочиж

	Алд өргөдөл бичээд ч нэмэргүй

	Атар залуугийн учраа хэлж

	Амьдрах чөлөө гуйгаад ч ашиггүй

	Мөнгөтэй хүнээс ч хахууль авахгүй

	Мөргөлчин хүнээс ч барьц авахгүй

	Мэс ханцуйлсан дээрэмчнийг ч голохгүй

	Мэдэл ихтэй дээдсийг ч орхихгүй

	Аваад явчих юм

	Ахиад өгөхгүй юм

	Үхэлд авхуулсан бүхэн

	Үзэгдэх мөргүй арилах гэж үү!

	Үгүй, ээ 

	Аюуш Тэгшээ хоёр ээждээ үнсүүлж чадаагүй ч

	Ардын цэргийн алдраар гэхдээ эргэж ирсэн юм

	Арван естэй Цэвэлмаа идэртээ хэдий эндсэн ч

	Ариун цагаан сүүний шим бүхнээр амилдаг юм.

	Тэгж тэд амьд болгоноос амьд байна

	Тэртээх он руу ахих тусам тодорч байна

	 

	“Цогт үхэвч Монгол улс мөнх” гэж

	Цолмон шиг нүдээ хагас аниад Цэгмид хэлж байна.

	“Цотон урвавч Гэсэр түүнийг дийлнэ” гэж

	Цоргих хурц нүдээ гялалзуулаад Цэгмид хэлж байна.

	— Та надаа генерал цол хайрлах уу гэж

	Тал эрсэн хав шиг шарваад Эрдэнэ ноён

	Данхар толгойтой Барон жанжны өөдөөс

	Таних тэмдэг болгосон Богдын эрхийг сарвайж байна

	... Та нарыг эсэргүүцвэл толгой авна “ гэж зандраад

	Тагдгар Сюй-Шү-Жан том ноёдын өмнүүр

	Ташаандаа зүүсэн сэлмийн бариул атгаад

	Таагүй дорсгор соёогоо ярзайлган явж байна! 

	Нансалмаагаа авсан Юндэн хуримын ширээнд

	Нацагдоржийн залуугийн зураг шиг дэгжин суугаад

	Нарлаг талдаа жаргал олсноо

	Намуун цээл хоолойгоор дуулж байна

	Амьд үлдсэн охиныхоо үгийг сонсоод

	Алтан шаргал үстэй орос эмчийг бишрээд

	Ах ламынхаа голомтыг утаа манартал өшиглөөд

	Ардын нэгдлийн адуун дээр уурга тулан хөндөлсөөд

	Амьд хэвээрээ Цэгмид

	Ардынхаа дунд үлдэж.... гэж бичсэн юм.

	 

	Ингээд 10-р сарын сүүлчээр жүжигчин Амбаа буюу Ленин Дамдинсүрэнгийн 50 насны ой дээр уншихад жүжигчид их сонирхож бичих урам хайрласан. Дараа нь энд Читагийн больницод үргэлжлүүлж суугаа нь энэ юм. Олон шөнө бодож, төлөвлөгөө зохиож дүрээ сэтгэлдээ үзэж байж гунихдаа гуньж, баярлахдаа баярлаж байж бичиж суунам. Жүжигчин найраглалыг бичих болсны шалтгаан гэвэл 

	1-рт, Би багаасаа жүжигчинд их дуртай. Их сургуульд байхдаа олон удаа суртлын бригадаар явж байсан. Зохиолч, жүжигчин хоёрын алиныг нь сонгох вэ гэдэг ац асуудалд тулж сүүлдээ шүлэгтээ илүү сэтгэл татагдсан. Гэвч зүрхэндээ жүжигчнийг эрхэмлэсээр байж билээ.

	2-рт, Зохиолч жүжигчин хоёрын сэтгэлийн хөдлөл, юмыг мэдрэх байдал, зан төрх, амьдралд олон төстэй юм байдаг. Хэрвээ түүнийг нь ойлгохгүй эхнэртэй суувал аяндаа зөрчил үүснэ. Эхнэрт хамаг буруу байгаад салсан ч хүмүүс жүжигчнийг л муу хэлнэ. Үүний дотоод мөн чанарыг нээе гэх бодол төрснөөс гадна хувийн зарим байдал нөлөөлсөн.

	3-рт, Олны зүгээс урамшлыг олж бичих урам зориг төрсөн. Үүнд Их сургуулийн үдэшлэг дээр У. Г. Ж. Г. Гомбосүрэн сонсоод баяр хүргэсэн, яруу найрагч М. Цэдэндорж тун ихэд сайшааж байсан, жүжигчдэд уншихад их догдолцгоосон зэрэг нь надад зоригжил өгсөн. С. Удвал гуай, Э. Оюун гуай хоёр эхний бүлгүүдийг уншаад олзуурхан дэмжсэн. Энэ бүхэн надад нөлөөлж ямар боловч бичихэд хүргэснээс бараг 3 жил бичив.

	1962 оны 10-р сар, 1963 оны 1, 2-р сар, 1964 оны 2, 12-р саруудад тус тус бичлээ. Мартахгүйн тулд энэ бүхнээ эрхэмлэн тэмдэглэв. 

	 

	“Эрхэмсэг ноёдыг” зугаацуулах гэсэн юм биш

	Элэгсэг найзын ёсыг хүндэлсэн юм

	Энхрий чинийхээ таалалд нийцмээр

	Ийм зохиолоо анх сэдэвлэсэн юм.

	А. С. Пушкин

	 

	1964.12.08-ны өдөр

	Ч. Айтматовын “Жамилийг” уншлаа. Ямар сайхан юм бэ. Улмаар амтшин “Улаан алчууртай улиангархан минь” туужийг уншлаа. Сэтгэл догдлом агаад миний урьд уншиж байсан номуудаас их өөр юм.

	 

	1964. 12. 24

	Өнөөдөр асар их баяр хөөртэй өдөр боллоо. Маргааш эмнэлгээс гарна гэдэг үгийг анх удаа сонсож баярлав. Тийм ээ маргааш эмнэлгээс гарна! Энэ үгийг ялалт байгуулсан цэрэг шиг, янагийн захидлын хариу авсан хархүү шиг, ямар нэгэн хүссэндээ хүрсэн хүн шиг, ялын хугацаа дууссан хэрэгтэн шиг, сэтгэл минь баяр хөөртэй давтан байна. Бас нэг баяр гэвэл Чита-гийн зохиолчтой уулзлаа. Цагаан халаад нөмөрсөн чийрэг улаан хүн эмнэлгийн даргын өрөөнд сууж байлаа. Энэ бол нөхөр Кобяков. Өнгөрсөн онд бид Дорнод аймгийн буудалд дайралдаж байсан юм. Түүний ярьсан сонин намтрыг Удвал гуай бид хоёр зохиол болгох гэж хөөрөлдөж явсан юм. Удвал гуай миний биеийг асууж цахилгаан ирүүлснийг Кобяков надад авчирч өглөө. 

	 

	СССР, г. Чита 2, 

	Улица Калинина дом 20, 

	Ш. Сүрэнжаву.

	 

	Поздравляю с новым годом о вас сообщила вашей семье быстрого выздоровления. 

	 

	С. Удвал.

	 

	Энэ цахилгаан хол газар гэр орноо санагалзсан надад эмээс чухал эм болж үг үсэг бүрий нь сэтгэлдээ давтаж суулаа. Удвал гуай танд би баярлаж баршгүй байна. Маргааш Байгалийн цаадах ажилчин сонины эрхлэгч Бальбуров мөн хүүхдийн зохиолчийн хамт ирэх юм байна. Би өдөржингөө баяр хөөртэй байна. Өчигдөр эхнэртэйгээ ярилаа. Нутаг маань мөн ч хол байна даа. Түүний дуу арай гэж л сонсогдож байна. Зэргэлдээ өрөөний орос өвгөнийг чадлынхаа хэрээр зочилж ганц шил юм хувааж уув. Энэ маань рашаан шүү дээ. Эмнэлгийн газар өнөө хэцүү нэртийг ямар халгаах биш дээ. Харин эндхийн зохиолч

	— Архи уулгавал болно биз дээ гэж эмчээс асууж байна билээ. Тэр ч ёстой бүтэшгүй хэрэг л дээ. Мөн зэргэлдээ өрөөний буриад басганд жаал жуул юм дурсгалаа. Зайлуул баярлаж л байна. Энд би мөн Италийн зохиолч Алберт Муравиогийн Чочара буюу Чезира гэдэг номыг уншлаа. Их сонин зохиомжтой бөгөөд дайн бүхнийг урвуулж хөрвүүлж эвдэж хаядгийг үзүүлэхийн хамт цаг төрийн эргүүлэг гэдэг хэнийг ч болов өөрийн цүнхээлд хүссэн хүсээгүй татан оруулдгийг худалдаачин авгайн дүрээр дамжуулан гаргажээ.

	За ингээд 25-ныхаа жилд нүүрлэсэн гай барцдыг арай чүү амь мэнд даваад, нутгийнхаа барааг харах нь бололтой. Ачлалт орос эмч Ярослав Ильич, анд найз Юра Номинат гээд л олон сайн нөхдөө он цагийн уртад мартаж болохгүй юм шүү.

	 

	Цэмбэгэрхэн хураасан цагаан орнууд минь баяртай

	Цэргийн хорооноос биш, эмнэлгийн өрөөнөөс би явлаа

	Цэмцгэрхэн алхдаг Тамара, Шура нар минь баяртай

	Цэнхэр нүд шиг чинь тэнгэртэй эх орондоо би буцлаа

	Даруу эелдгийн жишээ болсон Маша баяртай

	Дахиад чамтай учиртал мартахгүй байгаарай

	Декабристууд шиг зовлонгийн салхинд туугдаж Читад би ирээгүй

	Делегация гэдэг золтой нэрээр энд би ирлээ

	Дээдийн сайхан сэтгэлтэй Орос орон чамайг

	Дэлхийн зургаас биш энэ биеэрээ харлаа

	1964. 12.24

	 

	Залуу хонгор цагийн сэтгэлээр бичсэн тэмдэглэл минь үүгээр дуусаж байна. Тэр цагт Комсомолын ажилтан байсан Юра, Галя, Саша нартай авхуулсан зураг, Удвал гуайн ирүүлсэн цахилгаан утсыг сонин болгож орууллаа. Би тэдгээр нөхөд ялангуяа ачлалт эмч Ярослав Ильичийг ямагт дурсан бодож явдаг юм. Гавьяа шагнал хүртсэн аз жаргалтай өдрүүддээ бүүр ч илүү дурсдаг. Яагаад гэвэл амьд мэнд яваа маань тэднээс эхтэй юм. Ер нь орос эмч бол миний манал бурхан юм.

	Сүүлд 1982 онд Казань орох гэж яваад замдаа зүрх өвдөж эмнэлэгт З хоног хэвтээд гарахад Татарын зохиолч үл таних нөхөр тэндээс гаргаж аваад гэртээ аваачиж дайлж цайлаад Москва руу үдэхдээ Оросын цуутай найрагч Валерий Брюссовын номыг дурсгаж түүн дээрээ

	 

	Другу, замечательному поэту Ш. Сурэнжаву

	В честь пребывания в моем доме. Желаю великихтворческих успехов.

	Рахмат Хисматулла

	1981. 12.04

	 

	гэж бичиж өгснийг нь сүслэн санахын хамт дээд курсийн нэг дамжааны найз Татарын зохиолч Гарай Рахим Родионовыг хайрлан дурсаж явдаг юм. Тэр намайг эмнэлэгт аваачиж үзүүлдэг, асарч арчилдаг төдийгүй хичээлээс чөлөө авч өгч “аргалан” зохиол бичүүлдэг байсан юм. Би түүнийг Пушкины “Бахчисарайн оргилолт булгийн” Хан Гирей болгон дуудахад их дуртай сан.

	Амьдрал, уран бүтээлийн хувь заяаны эрхээр холбогдсон орос нөхдөө би л лав амьд насандаа мартаж чадахгүй. Бидний нөхөрлөл дайны талбарт цусаар гагнагдсан түүхтэй учир ард түмний ой дуртгалаас түүнийг хэн хүн дураар арчиж, арилгаж чадахгүй гэдгийг сайтар ойлговол зохино. Иймээс би нэг шартанги өглөөгүүр Энх тайвны гүүрээр гэрлээ хагас унтраасан бүхээгтэй ногоон машинууд цувж байгааг хараад сэтгэл сэрхийж

	 

	.... Хилийн зүг, юуны тул

	Хэний төлөө цэрэг эрчүүд

	Бүхээгтэй ногоон машинтайгаа

	Бүрэнхий үдшээр цувна вэ

	Дархан орныг минь хамгаалан босож

	Даяар олныг минь өмгөөлөн зогсож

	Атаат дайсныг өвдөглөн дарахаар

	Анд Зөвлөлтийн арми ирж явна

	Зүсрэх сум, тэсрэх бөмбөгийг

	Зүрхтэй сөрсөн дайчин эрчүүд

	Алтан хилийн сөөм газрыг

	Амиараа нөхсөний нь бид мартахгүй

	Монгол орос мөр зэрэгцээд

	Морин атак шуугин ороод

	Молцог элс улайран байсныг

	Халхын гол мартаагүй

	Умар зүг Сибирийн замд

	Урт цуваа үелэн хөврөөд

	Дуулгаа тайлсан цэрэг эрчүүд

	Дуугаа дуулаад хаачна вэ?

	Дархан орныг минь хамгаалан босож

	Даяар олныг минь өмгөөлөн зогсож

	Атаат дайсныг өвдөглөн дарсан

	Анд нөхөд минь буцаж явна аа

	 

	гэж бичсэн билээ. Үүнд минь Төмөрийн Чимиддорж гуай сайхан ч ая хийж Д. Жаргалсайхан ч мөн сайхан дуулснаар нийтэд түгсэн билээ. Орос хүнийг мартахгүйн бас нэг учир энд байнам.

	 

	
ХУВЬ ЗАЯАНЫ ЦАДИГ

	Би ямагт өөрийн болон бусдын хувь заяаны тухай эргэцүүлэн боддог. Одоогийн хэлээр бол хүмүүсийн хувь заяаны намтар цадигийг цуглуулах “хобби” -той гэмээр юм.

	Их хүмүүсийн ч бай, эгэл нэгнийх ч бай хүний амьдрал давтагдашгүй мэт сонин содон явдлаар дүүрэн байдаг. Зарим сод хүмүүсийн хувь зохиол нь муухан бичигдсэн роман туужаас илүү гойд сонин байдаг. Ер нь санаанаас юмыг зохионо гэдэг бол амаргүй явдал бөгөөд гагцхүү дүрдээ шингэж чаддаг авьяастай хүний ажил юм. Түүнээс биш албаар бичсэн үнэмшилгүй номыг хэн ойшоох сон билээ дээ. Ардын ууган уран зохиолч Ц. Дамдинсүрэн гуай “муу ном уншсанаас зуу ташуурдуулсан нь дээр” гэж орой руу ортол хэлсэн нь бий. Ер нь уран сайхны зохиолд ч гэсэн “Прототип” буюу эх дүр гэж ихэнхдээ байдаг нь мөн л аливаа юмыг амьдралаас эхтэйг хэлээд байгаа хэрэг юм. Уран сайхны саналга ч ялгаагүй. “Тэнгэр дуугарахын өмнө цахилгаан цахидаг шиг аливаа үйлдлийн өмнө санаа гялсхийдэг” гэж Хайнрих Хайне торгон мэдрэмжээр хэлснийг саналтай.

	Би Москвад байхдаа нэг удаа үзгээ шүүрч аваад ийм нэг шүлэг биччихэж билээ.

	 

	Одны тэндээс үл үзэгдэх утсаар

	Оосорлуулсан хүүхэлдэй шиг л хүмүүс бужигнана

	Орчлонгийн уудмаас үлэмж биетэн

	Өнгийн харвал ямар бол ? хэмээн санагдана

	Заримдаа бид өчүүхэн хорхойг

	Замаас нь төөрүүлж үйлийг нь үзэн

	Өвсөөр хатган, уурлуулж гүйцээд

	Өрөвдөх ч үгүй няцалж орхидог шиг

	Хүмүүсийн заяагаар далдын хүчтэн

	Тохуурхаж байх шиг заримдаа санагдана

	Хүүхэлдэй адил гарын аясаар

	Тоглуулж байх шиг хааяа бодогдоно

	Одны тэндээс үл үзэгдэх утсаар

	Оосорлуулсан хүүхэлдэй шиг хүмүүс бужигнана

	Орчлонгийн уудмаас үлэмж биетэн

	Өнгийж харвал ямар бол? хэмээн санагдана

	1979.12.06, Москва хот

	За ингээд хувь заяаны цадигаа эхэлье.

	 

	1. МАРШАЛ ЧОЙБАЛСАН

	Маршал Чойбалсангийн хувь заяа нь ээдрээтэй агаад бүх талаар монгол улсын түүхэн эгзэгтэй үеүдтэй холбогдсон болохоор дээрдэж дордож, мандаж буурч явсан нь олонтой. Ямар боловч Монгол улсын тусгаар тогтнолын төлөө бүхнийг золиослон байж хар толгойгоо төдийгүй “Хайрт монгол орноо” авч үлдсэний нь мартаж болшгүй. Бас эдүгээчилж болшгүй.

	 

	Элдэв зургийг хүрээнд хийж хардаг

	Элдэв хүнийг гэрт нь байж хардаг

	 

	гэсэн мэргэн үг бий. Тэр бээр баруун замын байлдаанд дэд жанжин хэргэмтэй байх үеэсээ Богдын хүрээний цуутай хүүхэн Цэвээнжалба хаалгачийн Бортолгойтой ханилжээ. Тэр тухай дуу ч гарсан нь бий.

	 

	Засгийн газраас зарагдаад ирсэн

	Жанжин миний биеэ хөө

	Залуу зантай Бортолгой минь

	Завхай битгий яваарай

	Мухар тэргэнд суугаад гарахад

	Муухай нь ч биш сайхандаа

	Мухар хуруутай Бортолгой

	Муухай ч биш сайхандаа

	Дэл ихтэй хээрийгээ

	Тэргэндээ хөллөөрэй дээ хөө

	Дэндүү яаралтай хэрэг гарвал

	Телефон утсаар яриарай даа хөө

	Намрын сарынхаа дундуурхан би чинь

	Наашаа ирэхийн санаатай даа хөө

	Найланхай зантай Бортолгой минь

	Намайгаа битгий мартаарай даа 

	 

	гэж нэгэн үе хүрээ хөдөөгүй дуулж байв. Тэр бээр Бортолгойд үнэхээр хайртай байсан бололтой. Миний бие 1990 оны ардчилсан сонгуулиар АИХ-ын депутат болсны хойно архивын ажилтай танилцах комиссын тоонд багтаж надад хуваарилсны дагуу Намын дотоод төв архивд очсон юм. Архивын эрхлэгч Доржсүрэн гуайд Чойбалсангийн тухай сонирхдогоо хэлж хүссэний учир надад Маршалын том цүнхийг онгойлгож үзэх боломж олдсон юм.

	Тэнд Бортолгойд захих зүйл гэж гараараа бичсэн тэмдэглэл байв. Хачирхалтай нь гэвэл кирилл үсгээр бичихдээ яг орос юм уу буриад хүний ярьдаг шиг дуудлагатай тэмдэглэсний нь үзээд - Энэ чинь аль нэг сургагчийн юм биш биз гэсэнд Доржсүрэн гуай инээж, нөгөө Эрхүүд байхдаа ийм янзаар тэмдэглээд сурчихсан юм байх гээд хэд хэдэн тэмдэглэлийг нь үзүүлсэнд би итгэсэн билээ.

	Хамгийн эхэнд 1 гэж дугаарлаад

	 

	Бортолгойд, Заха үг 

	1. Чи архи ухан болбул зогсо

	Чиний муг хүн үзхиг бодоно 

	 

	гэж бичжээ. Энэ нь Чи архи уухаан болж үзвэл зогсоо, хүн чиний мууг үзэхийг бодно гэсэн үг болохыг төвөггүй ойлгов. Үүнчлэн 12 зүйлийг түүнд захиснаас дурдвал

	 

	3. чи шүтлэгээ баахан зогсоовол сайн

	4. Алба хүнд байна. Дээрэнгүй бүү загна. Даруу байгаарай

	5. Юм элбэг гэж бүү эрд. Ялангуяа мөнгийг дэмий бүү зар

	6. Би чамд машин өгвөл хамаагүй хүнд бүү өгч байгаарай. Чи хөлсөлж болохгүй гэдгийг сайн мэдэж ав.

	7. Хүнтэй ханилбал ард хүнтэй ханил. Лам нартай сууж болохгүй шүү.

	8. Хэрвээ хүнтэй суувал или удаан ханилбал өөрийнхөө гарын доорх хүнтэй ханилах хэрэгтэй. Чамд и надад хэрэгтэй.

	9. Хүн бүхний үгийг бүү итгэж яваарай. Болбол надаас асууж яв.

	10. Чи өөрт хэрэгтэй юм авах сан гэвэл надад хэлээрэй. Би олж чадах байх шүү.

	11. Хэрвээ би бүсгүй хүнтэй суувал хүний гарт орохгүй явж чадна. Би 18 хүрч байж бүсгүй хүнийг сая үзсэн билээ.

	12. Энэ удаа хэлэх зүйл энэ гэжээ. 

	 

	Ингээд Бортолгой тэр хоёр 15 жил ханилсны эцэст 1935 онд эв найртайгаар салж, Бортолгойд уурын тэрэг буюу машин нэгийг өгчээ.

	Гэвч тэр хоёр сэтгэлээрээ бүүр салсангүй. Энэ нь сүүлд болсон явдлаар илэрсэн амуй. Маршал түүнээс хойш зурвасхан үед төв театрын Дэвээтэй суугаад салжээ. Энэ тухай Шаравдоо (УГЖ) гуай надад ярьсан ч гуншаадуу дуунаас нь болоод би нарийн ойлгоогүй билээ. Харин сүүлд Паньдын Цогтзана гэдэг тохитой өвгөний хуучилснаас баттай сонин зүйлийг олж мэдэв. П. Цогтзана гуай ярихдаа, 

	... Намайг аж үйлдвэрийн комбинатын намын хорооны дарга байх үеийн нэгэн намар юм сан. Засгийн газрын хэрэг эрхлэх газар намайг дуудаж байна. Яваад очтол үйлдвэр хоршооллын Дэмчиг сууж байна. Хэн хэн нь ямар учиртай дуудагдсанаа мэддэггүй. Тэгсэн чинь бид хоёрт чухал үүрэг өгөх гэж дууджээ. Дэмчигийг мөөрөн шалтай их зургаан ханат гэрийн мод бэлд! гэлээ. Намайг тэр гэрийг гурван давхар бүрэх цагаан эсгий хий! гэж байна. Үүрэг өгсөн хүн “Хунгийн өд шиг цав цагаан байх хэрэгтэй. Ширхэг ч хар хялгас оруулж болохгүй. Наран сөрөг бариад харахад, эрхий дарам газар гэрэл, салхи нэвтрэхээр байвал хатуу ярина гэдэг юм байна. Ийм үг сонссон хүн хичээлгүй яах вэ Улсын заан Банди мэтийн бүл чадалтай хэдэн сайн эсгийчнээрээ дан ахрын ноосоор эсгий хийлгээд өгсөн. Яах гэж байгааг ч мэдэх юмгүй. Гадаадад үзэсгэлэнд явуулах юм болов уу гэж бодоод өнгөрсөн юм. Тэр үед Элдэв-Очир гуайн бие тааруухан Зайсан толгойн баруун урд намаржиж байсан юм.

	Нэг удаа Элдэв гуайнд очвол

	— Чи дуулсан уу, Маршал, театрын Дэвээтэй гэрлэх гэж байгаа шүү дээ. Тэр хоёрын шинэ гэрийг энд барих юм гэж хэлснээр бидний мэрийж төхөөрсөн гэрийн учир олдож, удсан ч үгүй тэр дэнж дээр дүнхийсэн цагаан өргөө бослоо. Лав л хоёр гурван өдөр үргэлжилсэн хөлтэй найр болсон юм даг. Сүүлд дуулах нь ээ нь нэг өдөр Бортолгой машинаараа халамцуу давхиж очоод, Дэвээд агсан тавьж үс гэзэгт нь хүрээд Чойбалсанд 

	— Чамд театрын энэ муу хүүхнээс өөр юм олдсонгүй юу. Энэ чамд таарахгүй. Би чамд заяаны чинь ханийг олж өгнө гэж зад загнаад салгасан дуулдсан.

	Бас сүүлд нь Чойбалсан, хуучин авгай Бортолгойнхоо сонжиж шилснээр Гүндэгмаа гэдэг сайхан хүүхэнтэй сууж гэнэ ээ гэлцээд байсан. Бортолгой Чойбалсан хоёр бие биедээ хайртай байсан байх. Бортолгойг бие барахад гардаж оршуулсан. Оршуулга дээр Чойбалсан нүдээ хавдтал уйлж, эргэхдээ Согтуу толгойд (хотоос баруун тийш дээхэн үед дарга нар бие биеэ орост явахаар үдэж гаргадаг 22-р товчооны орчим байсан довцог) ирж архи ууж уй гашуугаа тайлсан гэж ярьдаг байсан гэжээ. Мөн сураг сонсвол Бортолгой Чойбалсангаас салснаас хойш одоогийн боловсролын яамны орчим байсан Одон тэмдэгт тусгай хорооны арын мухар гудамжинд ах ламтайгаа амьдарч байсан ажээ. Тэр хоёр эв эвдэрсэнгүй гагцхүү төрийн хүнд миний байдал таарахгүй гэж Бортолгой үзсэнээс тусгаарласан амуй.

	Харин Маршал Х. Чойбалсан хуучин эхнэрийнхээ олж авч өгсөн гэх Гүндэгмаатай насыг элтэл амьдарсан нь үнэн билээ. Энэ тухай тэднийд гэрийн үйлчлэгч байсан Ханд эмээ өгүүлэхдээ, 

	... Гүндэгмаа залуудаа их сайхан хүүхэн байсан юм билээ. Илүү дутуу зангүй, хэнтэй ч ихэрхэх, цэцэрхэхгүй ярина. Бас их өглөгч. Гүндэгмаа гуай их хууч хөөрнө гэсэн байдаг. Элдэв хүнийг гэрт нь харна гэгч энэ буюу.

	Маршалынд багадаа өссөн хүний нэг бол эдүгээ радио телевизийн газрын судалгааны албанд ажиллаж буй Дашцэрэнгийн Цолмон гуай юм. Эмэг эх Гончигдулам нь Гүндэгмаагийн бага залуугийн найз бас тэр бээр сайн оёдолчин учир зураг дээр байдаг Маршалын бүх дүрэмт хувцсыг оёсон ажээ. Тэгээд эмээгээ дагаад тэднийд амьдардаг байжээ. Тэр бээр ярихдаа

	— Би Маршалынд зургаан жил амьдарсан. Хачин энгийн хүн байсан. Хүүхдэд маш их хайртай. Бид нарыг тоглоод гүйж явахад гараас татаж үнсэнэ. Өвөр дээрээ суулгана. Хүүхэд юм болохоор (Сувдаа, Нэргүй нартай) бие биетэйгээ хөөцөлдөөд ажлынх нь өрөөнд нуугдаж тоглох гээд яваад ороход ширээнийхээ шургуулга уудлаад, чихэр гаргаж өгдөг байсан. Тэднийх 1 дүгээр 10 жилийн хажуу дахь байшинд байсан. Маш олон өрөөтэй байсны нэгэнд нь би эмээтэйгээ амьдардаг байсан юм гэж өгүүлжээ. Нэрт орчуулагч, нийтлэлч профессор Содовын Баясгалантай би их ойр дотно явдаг болохоор Маршалын тухай түүнээс их юм сонссон юм. Баясгалан ийн хуучлах бүлгээ.

	... “Дэлхийн 2 угаар дайн эхэлж байх үед би 1 дүгээр сургуулийн 1 дүгээр ангид Чойбалсангийн хүү Нэргүйтэй цуг нэг ангид орж байлаа. Би Маршалын хашаа байшингаар чөлөөтэй орж гардаг хүний нэг боллоо. Маршал намайг гэрээр нь очиход өвөр дээрээ суулган толгойг минь илж, ямар сурч байна даа гэж асуудаг байлаа” гэсэн билээ. Нэрт нийтлэгч хурц шулуун бас ч гэж ардчилсан хувьсгалч гэмээр С. Баясгалан “Үндэсний дэвшил” сонины 1991 оны 11 дүгээр сарын 21-ний 30-дугаарт “Маршал Чойбалсан” гэсэн нийтлэл бичиж түүндээ их сонирхолтой дүгнэлт хийсэн байдгийг уншигч тантай хуваалцвал ийн буюу.

	...”Хүний тавилан цагийг биш, цагийн жам, хүнийг эзэлж төрдөг болохоор Чойбалсангийн оронд Гэндэн, Дэмид, Элдэв-Очир, Шижээ, Бадрах хэн нэг нь төрийн жолоог атгасан бол 1937 оны хэлмэгдэл гарахгүй хар аюулаас тойрч өнгөрч чадах байсан уу? Үгүй, тэр аюул заавал гарах байсан! Түмэн бурхан хүрээлсэн ч 37 он ирэх л байсан.

	... Лувсаншарав дотоод яамны Онцгой комиссын дарга байхдаа бүх нийтийн баривчилгааг анх сэдэхэд, түүний хар дансанд Бодоогийн шавь байсан Чойбалсангийн нэр бичээстэй л байсан. Харин Чойбалсан өрсөж амжсандаа л ус уух тавилантай хоцорчээ. Зүүнтэн Шижээ, Бадрах, Элдэв-Очир хэн ч байсан ялгаагүй улаан хядлагыг нүд цавчилгүй хийх л байсан. Цаг үе ийм л байж дээ. Ер нь монголын удирдагчдаас хэнийг нь үгүй хийж, хэнийг нь үлдээх талаар Москва шийдвэрлэж Кремльд гарын үсэг зурж Лубянкад (НКВД) гүйцэтгэж байсан биз” гэж бичсэн С. Баясгалан, Монголын дуу хоолой сонинд энэ санаагаа бататгаж..."үйлдсэн хэргийг нь хэлтрүүлэх хууль зүйн үндэслэл байхгүй ч гэсэн, Туурга тусгаар Монгол улсынхаа төрийн жолоог бусдын гарт шилжүүлээгүйд л түүний мартагдашгүй гавьяа орших ёстой" гэсэнтэй нь би ихэд санал нийлдгээ хэлэхэд гажрах юм алга. Тэр, дотоод яамны ажлыг дуртайдаа хийгээгүй бололтой. Би Намын Төв архивд байгаа зүйлээс нэгэн бичгийг хуулж авснаа энд толилуулъя Энэ нь 1937 оны 6 дугаар сарын 1-нд Намын төв хорооны нарийн бичгийн дарга нар болон тэргүүлэгчдэд гаргасан Х. Чойбалсангийн өргөдөл юм. Түүндээ:

	...“Хэрэв энэ хэвээр ийм хавчилга саадтай байдлуудын дотор үргэлжлүүлэн ажиллаж байсугай хэмээх ахуй дор дотоод яамны талын ажил ба Засгийн газрын ажлаас цөм нэгэн адил чөлөөлж өгвөл зохихыг тэргүүлэгч гишүүний хувиар илэрхийлье. Жич. Дээр тэмдэглэсэн үл зохилдох зүйлүүдийг зүйтэй хэмээн үзэх ахуйд ер нь ч миний бие хийж үл чадах учрыг хамтад гаргасугай.”

	Тэргүүлэгч гишүүн Х. Чойбалсан гэжээ. 

	Мөн тэр бээр хувьсгалын нэгэн үед өөрийгөө боловсруулахыг хүсэж байсны нэгэн жишээ нь 1923 оны 6 дугаар сарын 22-нд Чойбалсанг, Москвад цэргийн дээд сургуульд явуулах шийдвэр гарч байсныг олж үзлээ. Гэвч энэ нь цагийн байдлаас болж бүтээгүй ажээ. Түүний хувь заяаны зам нь, үүсгэж байгуулалцсан ардын хувьсгалын дараа ч амар хялбар байгаагүй ажээ. Нэгэн үе мал тариалангийн яамны сайд нэртэй, ажилгүй шахам болж архинд орж, амьтны хэл аманд идэгдэж явсан ч зурвас үе бий. Боловсролтой гэгдэх сэхээтнүүддээ хавчигдаж, хямарч, Сүхбаатарын шарилын өмнө очиж, уйлж явсан ч удаатай. Тэр өөрийн дуртайдаа ч анхны долоогоос амьд үлдсэн юм биш бололтой. Хэн нэгнээ үлдээж аминаас илүү үнэтэй тусгаар тогтнолыг авч үлдэх нь юунаас ч чухал байсныг түүх өгүүлнэ. Тэр тухайд нэг ийм хууч ам дамжин үлджээ.

	... 1939 оны 7 дугаар сард буюу баривчлагдахынхаа өмнөхөн ардын намын анхны долоогийн нэг, намын хянан шалгах хорооны дарга Д. Лосол гэргий Даваажавынхаа хамт (Ленинтэй уулзсан анхны монгол бүсгүй) Чойбалсангийнд очиж “За, Чойжоо минь, бид цөмөөрөө балрах нь байна шүү! Оросууд биднийг цөмийг маань хүйс тэмтрэх нь. Би өнөөдөр Глазков Милицин нартай хэрэлдлээ. Хэлдэг үгээ ч хэллээ. Ганцхан чи минь л үлдэхийг хичээ. Хамаагүй биднийг цөмийг нь эсэргүүд баривчлаад өөрөө амьд гарахыг бод! Чи биднийг бодвол орос хэлтэй. Бас оросууд ч чамд элэгтэй. Чамайг бол тэд өршөөнө. Харин цаг сайхан болсон үед үнэнийг нь хэлж амьтны сэтгэлийг тайлж үзээрэй гэж захиж ганц шил юм хувааж уугаад уйлж салсан гэдэг.

	Цаг үе ийм л байж. Энэ байран дээр хэн ч гэсэн өөрийгөө тавиад бодож үзэхэд яах ёстой нь ойлгогдоно. Хүмүүсийн боддог шиг нэг их бусдын зовлон дээр жаргаж явсан нь юу л бол! Байнгын сэтгэлийн бухимдалтай явсан байхыг үгүй гэх газаргүй. Тэр нь архи уухад нь үе үе илэрч, тиймдээ ч эрх мэдэл олж улсын эзэн Маршал гэж өргөмжлөгдсөн үедээ энэ багтраа нь дэлбэ үсэрч

	— Энэ улсын эзэн нь би юм уу чи юм уу гэж агсран Зөвлөлтийн элчнийг үсдэн ширээ мөргүүлж, улсаа худалдан бууж өгсний нь хариуд Тувагийн ерөнхий сайд Салчиг Тогоог (С. Тока) элэгдэн нударга зөрүүлж явсан байж магад. Бас “Их багш” Сталины 70 насны ойд Югословын Иосип Броз Тито тэр хоёр л очоогүй гэлцдэг нь улс төрийн том зориг юм.

	Түүнд дарагдаж гуньхарч явсан цаг бий. Бас шүтэгдэж мандаж явсан цаг бий.

	 

	Хурц мэргэн Чойбалсан таны удирдлагаар

	Хувьсгалт тэмцлийн ган фронтын дотор

	Нэгэн хүн шиг сэтгэлээ холбож

	Зорилгоо нэгтгээд, зоригтой давшицгаая

	 

	гэж уул ус долгилтол дуулж байсан өдрүүд бий. Тэр өдрүүдэд үнэхээр л “эрэлхэг монголын ард түмэндээ чимэг болгон хайрлагдсан Чойбалсан” гэж итгэж сэтгэж, бас үнэнхүү хүндлэн хот хөдөөгүй дуулж байсны зах зухыг би ч гэсэн сайн мэдэх билээ. Тэр бас дандаа ч хүн алж барьж хорьж, нүгэл үйлдсэнгүй. Бас өршөөн шагнаж байсан нь олонтой ажээ. Тэр тухайд Содовын Баясгалан ийм нэг сонин түүх хуучилдаг юм. Ард нийтээр Рэнцэн Бямбаев гэж хүндлэгдсэн Б. Ринчен гуайг өөрийн санаачилгаар шууд суллаж хэдхэн хоногийн дараа хэлмэрч орчуулагч нэрийдлээр зөвлөлтийн төлөөлөгчдийн хамт Уу булангийн Пионерын зусланд дагуулж очоод “Чамд надаас хүсэх юм байна уу” гэхэд Ринчен гуай “ Маршал аа би намд ормоор байна” гэжээ. Чойбалсан энэ үгийг сонсоод зөндөө хөхөрч “Чамд нам таарахгүй. Чи тэр номоо л бич. Харин хүн амьтан саад болоод байвал надад хэлээрэй” гэсэн гэдэг. Энэ уулзалтаас хойш хэдхэн сарын дараа түүнийг “Алтан гадас” одонгоор шагнаж “Цогт тайж” кинонд нь төрийн буюу Чойбалсангийн шагнал хүртээжээ. Б. Ринчен, хэвлэх үйлдвэрийн удирдлагыг “Зуун ямаанд жаран ухна” гэж шүүмжлээд байхаар нь “Тэгвэл нэг ухнатай болгоё. Ринченийг  өөрийг нь даргаар нь тавьчих” гээд томилсон юм санжээ. Үүний үнэнтэй болох нь ямар ч цаг үед Б. Ринчен гуай Маршал миний аминд орсон юм гээд түүний талаар муу үг хэлж бичээгүйгээр батлагдана. Аливаа хүнийг гэрт нь байхад нь л харна гэдэг талаас нь үзвэл энэ хүн өөртөө илүү дутуу эд хогшил шаарддаггүй, тэрлэг нөмрөн, мах чануулж, айраг сөгнүүлж, бягтрууль хөгжим тавиулан суудаг. Байнгын зочид нь партизанууд, малчид байсныг олон хүн дурсан ярьдаг. Эхнэрээ төрийн хэрэгт оролцуулдаггүй нэгэн байжээ. Гол төлөв наадмын дараа, намрын дунд сард амралтаа авч, хөдөө малчдаар хэсэж хонь гаргуулж, найрлаж даалуудаж, ан авд явдаг байж. Мөн машинаар чоно хөөж, маузераар буудах дуртай. Буудахдаа цэцэн, винтовыг ганц гараараа барьж морин дээрээс мөрлөхгүй буудаж чадна. Цэргийн эрдмийг их сонирхох авч онол эрдмийг нь төдийлөн заалгаагүй ажээ. Тэр улсын сан хөмрөгт огтхон ч гар дүрсэнгүй. Банканд ганц ч төгрөг хувийн хадгаламж болгон авч үлдсэнгүй. Нас барсных нь дараа Маршалын өмч гэхээр зүйл таван ханатай ганц гэр, гадаадаас бэлгэд авсан буу сэлтийг эс тооцвол өөр хөрөнгө зоорь байсангүй. Сүүлд байрыг нь гэр музей болгон үзүүлж байсан билээ.

	Тэр бээр “Монголын ард түмэн намайг үүрд хайрлана” гэж итгэж байсан болов уу.

	 

	Бадарсан төрийн гэрэлт од

	Баатар цэргийн сүлд туг

	Үй олондоо нар болсоор

	Урт удаан насалтугай! 

	 

	гэж бичигдэж дуулж байсан ч ерөөлөөр болсонгүй. “Маршал Чойбалсан удтал хүндээр өвчилж байгаад 1952 оны 1дүгээр сарын 26-ны 18 цаг 50 минутад нас барлаа! гэсэн хар мэдээ Москвагаас ирж уй гашуудал болсон тэр өдрүүд санаанд тодхон. Тэр тухай тэмдэглэл сөхөн үзвэл ийм зүйл бичигдсэн байна.

	... Ялангуяа нэг цаг хагасаас тун ч муудаж байв. Энэ үеэс жинхэнэ эмчилж байгаа Академик, профессорууд үргэлж дэргэд нь үйлчлэв. Сүүлдээ улам доройтож хүндрээд халуун нь нэмэгдэж бие нь сулраад 2 цагаас хойш бүүр ч хүнд байдалд орлоо. Үг муухан хэлдэг байсан бол хэлж чадахаа больсон ба дуугарч ч чадах тэнхээгүй боллоо. Энэ үеэс эхлэн маш хүнд эмүүдийг хүчтэй хийж эхэлсэн. Сувилж байгаа хүмүүсийн сэтгэл нь зовж ихээхэн сандрах байдалд шилжив. Судас нь олдохгүй, бараг байхгүй шахам болсон хойно хагалбарын журмаар хөл гар хоёрт нь тэжээл цус хийв.

	Халуун цай багаар уудаг байсан бол одоо хүйтнийг ч чадахгүй боллоо. Цайны халбагаар цай өгч дөнгөж амыг нь дэвтээх төдий байх болов. Бүүр сүүлдээ оройн 17 цаг 52 минутаас эхлэн амыг норгохоор үзэхэд хүйтэн болж эхэлсэн болой. Гар хөл нь хөрж хүйтэн болов. Дараа нь 18 цаг 45 минутад хагалсан шархны боолтыг солив. 5 минут хэртэй болоход амь нь тэмцэж байгаад хэд огиод амьсгалаа хурааж нас барав. Москвагийн цагаар 18 цаг 50 минут, Улаанбаатарын цагаар 23 цаг 50 минутад Маршал алтан амиа алдав... Амьсгал хураах тэр мөчид Зөвлөлтийн нөхдөөс гадна гэргий Гүндэгмаа, Ерөнхий сайдын орлогч Шарав, Элчин сайд Ядамжав, нарийн бичгийн дарга Дашбалбар, хуучин нарийн бичгийн дарга байгаад одоо энд суралцаж байгаа Шагдарсүрэн, Банзрагч нар байв гэжээ. Түүх энэ агшныг ийнхүү алгасалгүй тэмдэглэж үлдээжээ. 

	Тэгээд монголын ард түмэн 14 хоногийн турш уйлан хайлан гашуудаж, ардын уран зохиолч Ц. Дамдинсүрэн “Төрийн багана доргилоо, төмөр дөрөө сэтэрлээ” гэж реквием зохиож байв. Чойбалсангийн шарил дээр дуслуулсан тэр нулимс харин үнэн сэтгэлийнх байсан юм шүү. Үүнийг түүх гэрчилнэ. Мөн түүнийг зурагласан кино зургийн тууз засваргүй үнэнээр харуулсан билээ.

	 

	2. НАМСРАЙН СОДНОМ 
ГЭНДЭНГИЙН ЦЭРЭНДУЛАМ

	 

	Цөмийн физикийн толгой эрдэмтэн, Академич Намсрайн Содном багш, нэрт эмч гэргий Гэндэнгийн Цэрэндуламыгаа сугадан шөнө дундын 12 цаг он солилцох зааг дээр гэрэл гэгээ татуулан их сургуулийн ёслолын танхимд орж ирэх нь сүр жавхлантай байдаг сан. Гэтэл энэ хоёр хүний хоёулын нь амьдрал, хувь заяа адал явдлаар дүүрэн ажээ.

	Их Нацагдоржтой хамт гуанзанд суугаад оройтож, алтан шүд Намсрайнд ороод үг шөргөлцөлдсөний улмаас тэр тэнхлүүн өвгөнд өвдөглүүлж ахуй цаг дор шавь Содном минь гаднаас гүйж орж ирж салгасан билээ гэж яруу найрагч Ц. Цэдэнжав гуай надад нэгэнтээ хуучилсан билээ. Гэтэл тэр Намсрай гуай бас баригдаж үгүй болсон ажээ. Тэр тухайд Н. Содном гуай хуучлахдаа

	— Аавыг баригдсаны дараа манай хашаа байшин, том гэр бусад эд хөрөнгийг бүгдийг хурааж авсан. Харин ээж бид хоёрт нэг таван ханатай гэр үлдээлээ. Бид тэр гэрээ даачаа тэргэнд ачаад нүүсэн. Бид хоёрыг хашаандаа буулгах айл олдохгүй их зүдэрсэн дээ. Үлгэр жишээ бага сургуульд сурч байсан намайг сургуулиас минь гаргалаа. Тэгтэл Шинжлэх ухааны хүрээлэнгийн дарга Логи хэмээх Дэндэв намайг хэл бичгийн тасагт Я. Цэвэлийн туслахаар авав. Цэвэл гуайн дараа би Ц. Дамдинсүрэн гуайн гарын туслах болов. Тэр үед Ц. Дамдинсүрэн гуай “Монголын нууц товчоо”-г эртний монгол хэлнээс одоогийн монгол хэлэнд хөрвүүлж байлаа. Түүний нь би гараар бичдэг байлаа.

	1941 онд Ц. Дамдинсүрэн гуай намайг Монгол улсын их сургуулийн бэлтгэл ангид орууллаа. 1942 онд их сургууль нээгдэхэд нь тооны ангид орууллаа. Тэгтэл 1943 онд ээж минь нас бараад би Ц. Дамдинсүрэн гуайнд очиж суусан. 1945 оны сүүлчээр Г. Цэрэндулам бид хоёр гэр бүл болоод Дамдинсүрэн гуайнхаас гарсан даа. Ц. Дамдинсүрэн гуай бол нэг ёсондоо миний эцэг болж байсан юм гэсэн байдаг. Хувь заяа гэдэг сонин. Бид мэт нь бол Содном гуайг бараг Их сургуулийн ректор чигээр нь л бодохоос багынх нь бартаат замыг төсөөлөх ч үгүй явж дээ. Гэтэл гэргий Г. Цэрэндулам нь түүнээс ч дутахгүй зовлонг багадаа амсжээ

	Тэр тухай Пэлжээ эгч нь ийн нэгэн хууч сөхжээ. Ерөнхий сайд асан Гэндэн гуайг хар далайд амраах нэрээр байлгаж байгаад баривчилжээ.

	... Ахыг аваад гарахад Донжид эгч муурч унаж, Цэрэндулам ч уйлж бахираад, би яах ч учраа олохоо байсан юм даг Хүн танихгүй газар, түшиж тулах хүнгүй тун ч хэцүү юм билээ дээ гээд цааш өгүүлэхдээ тэгээд галт тэрэг хөдөлмөгц паспорт билет шалгахаар хүн орж ирэв. Гэтэл эгчид зөвхөн галт тэрэгний билет л өгчээ. Паспортуудыг нь тэд аваад үлдсэн байжээ. Паспортгүй хүмүүс чинь хаачих билээ. Улаан-Үдэд хүлээгээд л галт тэрэгний буудал дээр очиж ачаа болон паспортаа сураглана. Сүүлдээ бүүр элчний нэр дээр хүртэл захиа бичив. Гэтэл Элчин Дэндэв баригдаад Улаанбаатар явсан сураг гарав. Тэгээд Москвагаас юу ч ирэх найдваргүй боллоо гэж үзээд одоо яадаг билээ, мөнгө байдаггүй, ганц хоёр ноосон цамц, зэрэг шинэ хуучин хувцас юмаа монгол оюутнуудаар заруулж хэдэн мөнгөтэй болоод хоолны зардал, бас буудлын мөнгө төлж байтал сүүлдээ мөнгө ч үгүй, хүйтэн болж байхад дулаан хувцас ч үгүй хэцүүдлээ. Москвагаас гараад 7-8 хоноод л Монголдоо хүрэх юм чинь яах вэ гээд л хавар намрын хувцастай гарчихсан тул хэцүүдэв.

	Улаан-Үдэд сууж байсан консул Гончиг бидэнд хил нэвтрэх цагаан хуудас өгсөн чинь тэр зөвшөөрлөөр хил нэвтрүүлэхгүй. Тэгэхлээр нь эгч минь тэнд сурч байсан 10 гаруй монгол хүүхдүүдийн байранд Цэрэндулам бид хоёрыг үлдээж, өөрөө эргэж Улаан-Үд рүү очиж Улаанбаатарын зохих хүмүүстэй ярилцан зөвшөөрүүлээд дахин цагаан хуудас хийлгэж аваад л сая нэг юм хил нэвтэрч билээ. Биднийг мөнгөгүй хүний газар зовж явахад хэдэн монгол хүүхдүүд их тус болсонд бид их баярладаг билээ. 12дугаар сарын тэр их хүйтэнд хавар намрын хувцастай нэгэн орос жолоочийн ачааны тэргэн дээр би жолоочийн нэхий уутанд орж, эгч дүү хоёр нэг нимгэн үстэй хөнжлөөр хөлөө ороож, жолоочийн хажууд суугаад явтал хилийнхэн нөгөө хөнжил, эгчийн ээмэг бөгжийг хурааж авлаа. Гэвч хил нэвтэрсэн нь олз байлаа. Тэгээд ирээд аавынхаа хашаанд буух гэтэл албан газрын хашаа болчихсон байхаар нь зарчихсан юм байхдаа гэж бодоод хүмүүсээс өөрийн аав ээжийг хаана байгааг асуутал айлын хашаанд нэгэн гэр барьж эгч Дулмааг хэдэн дүү ээж нартай оруулчихсан байв. Гэтэл эгч Дулмаагийн нөхөр улаан Пүрэвийг 1937 оны 2-р сард аавын хашаанд байхад нь барьжээ. Тэгэхдээ аавын хашааг хамт хурааж авсан юм байна. Хэрэв аав ээж байгаагүй бол бид орох оронгүй, ажилгүй, хоол ундгүй, нэг ч мөнгөгүй, их л зовох байсан биз. Аав минь Баянцогт суманд... малаасаа зарж байж хоёр охиндоо нэг нэг жижиг гэр авч өгсөн гэжээ. Үүнээс үзвэл амаргүй олдсон бага насны зовлонг хатамжлан давцгааж, нэг нь их сургуулийн ректор, хожмоо шинжлэх ухааны академийн ерөнхийлөгч, академич, нөгөө нь төв больницийн нэртэй эмч доктор болтлоо өндийсөн энэ хувь заяаны зам эмгэнэлтэй атлаа бадрангуй цадиг түүх билээ.

	Хожмоо Н. Содном багш маань алдарт зохиолч А. Фадеевийн “Ниргэлт” романыг орчуулсныг нь бид мөн амтархан уншиж байж билээ. Нэгэн гэр бүлийн энэ хоёр хүний намтар бол эзэн хичээвэл заяа хичээнэ гэсэн үгийн үнэнийг гэрчлэх нэгэн цагийн туульс гэж би бодож явдаг юм даа.

	 

	3. Ж. БУНТАР

	Миний найз, киноны нэрт найруулагч урлагийн гавьяат зүтгэлтэн Жамъянгийн Бунтарын хувь заяаны зам мөн л сонин явдлаар дүүрэн юм.

	Ж. Бунтар миний зохиолыг нь бичиж Д. Хишигтэй хамтарсан эрийн гурван наадмын сэдэвт “Гарьд магнай”, “Тод магнай”, “Цэц магнай” киног гурвуулыг нь найруулсны учир танил дотно анд найз минь билээ. Би багадаа Бунтарын “Машины гомдол” шүлгийг уншдаг байсан маань хожмоо дотносохын ерөөл байж дээ гэж боддог. Би энд Ж. Бунтарын кинонуудын тухай төдий л ярихгүй, учир нь үзэгчид бүх киног нь мэддэг төдийгүй кинонд тоглох дүрүүдээ таньж олох авьяас чадвартай гэдгийг нь сайн мэдэх билээ. Үүний жишээ болгож Гарьд магнай киноны Далайцэрэнд Батдоржийг, Равсал Панзад Магсаржавыг сонгон олсныг нь хэлэхэд л хангалттай. Харин түүнийг монголын киноны олон дууг бичсэний нь хүн тэр бүрий мэддэггүй.

	 

	Хайрлаж дурласан бүсгүй минь

	Халх нутгийн охин доо

	Харласан бүтэлгүй толгой би

	Хаана очсоныг нь мэдсэнгүй

	Хаана байгаа бол доо тэр минь

	Хаана байгаа бол?

	Хаана яваа бол доо тэр минь

	Хонгор минь... 

	 

	гэж Хөхөө гэрлэх дөхлөө кинонд Дашдаваа өөрийнхөө дуу хоолойгоор дуулдгийг хүн бүхэн мэднэ. Гэтэл хүн бүхэн мэддэг энэ дууны шүлгийг найруулагч Ж. Бунтар зохиосныг мэддэг сэн билүү. Бас нийтээр мэдэх “Нийслэл хүү” кинонд

	 

	Хормойгоо чирсэн хочтой

	Намайг татах хүчтэй

	Хайрыг ундраах шидтэй

	Халуун янаг хүүхэн

	Ингээд наддаа заяадаг байжээ

	Амраг чи минь....

	 

	гэж киноныхоо явдалтай яс уялдаад ирэхээрээ сэтгэл хөдөлгөдөг дууны үгийг мөн л Ж. Бунтар бичсэн юм. Гэрлэж амжаагүй явна кинонд:

	 

	Төрсөн нутгийн чинь үзэмж шингээд

	Танхилхан чамайг үзэсгэлэн болгожээ

	Төрүүлсэн эхийн чинь намба шингээд

	Хонгорхон чамайг энхрийхэн болгожээ

	 

	гэж уянгатай агаад сэтгэл догдлон дуулдаг нь мөн Бунтарын бүтээл юм. Хүүхэд багачууд маань “Дэгдээхэй нас” киног үзэх дуртай. Тэнд

	 

	Дэлгэр цэцэг минь

	Дэлхий дүүрэн ургаарай

	Анхил цэцэг минь

	Алтан наранд шүргээрэй

	 

	гэж дуулж баясдаг. Намба донжийг нь олж найз Бунтар маань үгийг нь зохиосныг хойч үе маань мэдэж аваасай гэхдээ үүнийг бичиж суунам. Яагаад гэвэл өнөөдөр Ж. Бунтар бидний дунд алга. Гагцхүү найруулсан кино хийгээд зохиосон дуунууд нь түүний дурсгалыг мөнхлөн, хүмүүсийн зүрх сэтгэлд үлдлээ.

	Киноны дуу бол их онцлогтой. Тухайн киноныхоо ерөнхий санааг юм уу гол баатрын санаа сэтгэлийг тодруулан илчлэхэд зориулагддаг. Энэ бол гол онцлог нь юм. Түүнчлэн шүлгийн хэмнэл нь тухайн киноны ерөнхий ритм-хэмнэлтэй холбоотой гэж би боддог гэж тэр бээр өгүүлдэг байлаа. Бунтар маань ийм олон талын авьяастайн дээр нэгэн үе кино үйлдвэрийн дарга, мөн уран сайхны удирдаачийн үүргийг гүйцэтгэж байсан юм. Би түүний 50 насны ойгоор түүний намтрын зарим хэсгийг хөндөж эпиграм бичсэнээ одоо санахад сонин байдаг юм.

	 

	Ж. БУНТАРТ

	Намын сургуульд номын дуу сонсож

	Найргийн дэвжээнд үзгийн цэц шалгаж 

	Завдаатай ч явсан, зартай ч явсан

	Залуу насыг тань бид мэднэ ээ

	“Карбюриатартаа тостой байж

	Контактдаа токтой байж

	Хаашаа янзын ямбий вэ

	Хамаг ажил барчихлаа” гэж

	“Машины гомдол” шүлгээр чинь

	Үзэгч олноо баясгаж явлаа

	Мандах залуу насны чинь

	Үйлсийн цогийг бадрааж явлаа

	Хайрлаж дурласан бүсгүйгээ

	Хөхөөгийн дуугаар уярааж

	Хаврын тариа, атрын талбайд

	Хүн ардаа баясгасан, 

	Хормойгоо чирсэн хочтой ч

	Намайг татах хүчтэй гэж

	Холхи говийн Данший гуайнд

	Нийслэл хүүг хүргэн оруулсан та

	Дайны хүндийг

	“Нар хиртсэн жилээр” үдэж

	“Давааны цаадах давааг”

	Насны идрээр давж

	Со... сайдтай мөр түлхэлцэж

	Соёлын фронтод нэр өндөрлөж

	Бүсгүйн зүрхийг “галын амьсгалаар” дулаацуулж

	Бүгдийн сэтгэлийг “Гарьд магнайн” дэвжээгээр дуудаж

	Малчны тооноор “Үүрийн цолмон” гялалзуулж

	Магнаг талдаа “Ирж яваа цагаар” мишээж

	Монгол кинонд “Эрийн гурван наадам” амласан таныг

	Морины нуруунд жаран дээрээ дарцаглахыг урьж байна

	Тэсийн голын унагаа “Тод магнайд” сойж

	Тэрхийн голын хүүхнээ тоосон дунд нь харж

	“Мандухай сэцэнтэй” ураг барилдуулж

	Магнайд гарахыг тань даншгийн дэвжээ урьж байна

	Урлагийн тэнгэрт үүр хаяарч байна найз минь

	Улсын ярих нь үнэний цаг гэлцэнэ анд минь

	Увдис чадал, авьяасын цагийг сэрж мэдэрье

	Уран яруу, алдрын ятгыг хамт дэлдье.

	Долгорсүрэн чинь дотно байж

	Гарьд хүү чинь гарамгай байж

	Бүтээсэн кино чинь дэлхийд гарч

	Бүтэн нэр чинь дэвжээнд дуурьсаг

	 

	гэсэн билээ. Ж. Бунтарын маань хамгийн сүүлчийн кино бол бидний хамтран бүтээсэн “Цэц магнай” кино юм. Атгаг орчлонгийн хар цагаан хэлнээс ангид явж чадсангүй анд минь. Салж сарнисан хуучин эхнэрийн нь шарилыг “хар нохойн ам руу харуулж тавьжээ” гэсэн мэрэг төлөг, эмнэлгийн эгзэгтэй оношийг өөрөөс нь нууж, буруу хагалгаанд орсон зэргээс цөвтөн цаг бусаар нөгчсөн анд минь кино найруулагч төдийгүй яруу найрагч хүн байсан сан.

	 

	4. ДУУЧИН Г. ЗОРИГОО

	Баяан Гомбын хүү Зориг анх шаазангийн артелийн Зориг нэрээр монголын дагшаа урлагийн салхийг хагалахдаа шаазан шиг өнгөлөг, гитар шигээ содон сонин залуу байсан юм. Жараад оны залуус араас нь хошууран дагаж

	 

	Алиман сарны тунгалаг туяа

	Агаар тэнгэрийг гийгүүлж байна аа

	Амраг чиний минь ариун хайр

	Алаг зүрхийг минь баясуулж байна

	Аа аа аа

	Алаг зүрхийг минь баясуулж байна

	 

	гэж дуулахад нь тэнгэрийн сар тэндээ мэлмэрч, газрын охид гайхаж шагшиж байсан гэлцдэг. Гэтэл эдүгээ Зоригийн нэр бүдгэрч, энэ дууны шүлгийг бичсэн Чулуунбаатар аль хэдийн нарт орчлонг орхиж, хөгжмийн зохиолч Бат-Очир цөөн дуутайгаа өвгөн насны жамыг дагажээ. Орчлонгийн заяа тавилан гэдэг ийм алагтай цоогтой ажгуу. Гэвч монголын радиогийн алтан санд “Шөнийн орсон шиврээ бороо”-г сэтгэлд шингэтэл аялуулах Г. Зоригийн залуу цагийн гэгэлгэн дуу хоолой мөнхийн байраа эзлэн үлджээ.

	Нэг удаа миний үгийг нь бичиж Ш. Эрдэнэбат ая хийсэн

	 

	“... Дуулим хаврын энэ орой

	Дурсгалын дэвтрээ нээлээ” 

	 

	гэсэн үгтэй соньхон дууг дуулж бичүүлнэ гээд алга болчихсон нь харамсалтай ч хожим нь Зориг наяад оны үед нэг тааралдаад зуун айлын тэнд байгаа хашаа байшиндаа хэрэг болгон дагуулж очоод нэг хувин шалны будаг өгч “гэмээ” цайлгасан билээ. Хүүхэдлэг ааштай ч зуу татсан үедээ бага зэрэг хулигаан төрхтэй болдог Зоригийн залуу насны түүхийг 60, 70-аад оны хотын гуанз ресторан, төмөр замын дэр модод тоочин ярих нь цөөнгүй.

	Түүний хэн ч давташгүй содон сонин хоолойны нь хөг, өнгийг сонсох агшнаа, тэр цагийн учрал хүний сэтгэлд ахин амилж, алиман сарны туяан доор залуугийн жаргалаа эдлэх мэт болдог нь дуучны авьяас увдис юм. Царай зүсээр ч хүнээс илүү гарахаас биш дордохоор эр явсангүй. Зан аашаар ч хөөрхөн гэмээр түүний төрх эдүгээ олон хүний сэтгэлд бий. Гэвч атаархлын хар салхи түүнийг дайрч залуучуудын сонины нүүр дүүрэн түүний архи авгай хоёрын явдлыг дэвэргэж бичиж, үүнд нь түүний хувийн сул тал болох сархдаас буцдаггүй зан нь нэмэр болсон юм. Юу ч гэж ч ярьсан, яаж ч хэллээ гэсэн өнөөдөр тэр ямаршуу яваа ч гэсэн “Шөнийн бороо”, “Алиман сарны доор” тэргүүтнийг дуулах агшнаа дуучин Зоригийн бүдгэршгүй залуу нас, сонсоод уйдамгүй дуу хоолой мөнхөд сэтгэлийг баясганам билээ. Авьяасын алтан ятгыг бурхан хэнд бариулахаа мэддэг амуй. Гэвч түүнд өөрт нь бас гэм бий.

	 

	5. ӨӨРИЙН ТУХАЙ ӨГҮҮЛЭХ НЬ

	Би хувь заяандаа гомддоггүй өөдрөг өрнүүнээр бодож явдаг юм. Гэхдээ дээрдэж доордсон өдрүүд олон бий. Гай зовлонтой нүүрэлдсэн үе ч бий. Гэвч би төвд номын хэлээр “Дагнид дагнийн гоёнжий буюу аврал өөрт байдаг” гэдэгт итгэж явдаг юм. Эзэн хичээвэл заяа хичээдгийг ч бас амьдрал дээр үзсэн билээ.

	Ямар боловч би өөрийнхөө заяаны ханийг олж авсан гэж баттай итгэдэг юм. Л. Цэндээгийн ах Аюуштай дотносож Налайхад дагаж очсон хэдий ч Л. Цэндтэй нэг их сүйд болсон юмгүй. 9-р ангид байхдаа л хэдэн удаа кино үзсэнийг эс тооцвол өөр гойд юмгүй. Харин ч ангийнхаа Г. Түвшингийн сурагчийн захидлыг түүнд дамжуулж явсан удаатай. Гагцхүү бид хотод ирээд л бие биедээ дасаж, бүүр хайрын нүдээр харах болсон юм. Би их сургуульд, Цэнд хүн эмнэлгийн техникумд ирсэн үеэс ойр ойр уулзах болоод заримдаа хотын цэцэрлэгт болзож удаанаар ярилцаж суудаг болсон юм.

	Нэгэн үдэш бид Дуурь бүжгийн театрт “Ойн савдаг” бүжгэн жүжгийг үзэв. Тайзан дээр юу гарч байгааг төдий л ойлгосонгүй, гараа чанга атгалцаж, зүрх судасны булгилсан цохилгоороо бие биедээ сэтгэлээ дамжуулан чагнаж суув. Нэг мэдэх нь ээ жүжиг тарав. Од мичид гялалзсан жихүүн үдэш би түүнийг Налайх руу явах задгай тэргэнд суулгаж өгөхдөө савхин бээлийгээ гарт нь хийж өгөв. Бие биеэ санагалзаж уулзах шалтаг эрдэг болов. Тэгээд эсвэл цэцэрлэгт уулзана. Эсвэл жүжиг, кино цуг үзнэ. Тэр тухай хожим нь ийм нэг шүлэг бичсэн юм.

	 

	Анхил насны танхил гэргий минь

	Анх бид яаж шүү учирлаа?

	Атираагүй дух, алирс шиг уруул

	Алиныг нь чи эзэгнэж явлаа?

	.... Ширтэн сахих дэнлүүтэй ханьсаж

	Ширээний дэргэд чамайг бодоотой

	Шинэхэн цагаан цаасыг дүүргэж

	Нэрийг чинь бичсээр өнө болдогсон

	Ид залуу тэр жилээр

	Ийм л байж дээ, чи бидэн

	Энхрий янагийн халуун зүрх

	Нойрон дунд ч биесээ эрдэгсэн.

	Хамгийн анхны болзоо дуудлагад

	Хайрт чи минь яаж ирлээ

	Хамгаас сайхан тэр л мөчийг

	Хаана ч би мартдаггүй шүү

	Шар дээлтэй гярга бүстэй

	Шаг хийсэн бор охин

	Өмнөх модноос гараад ирэх нь

	Өглөөний нар шиг санагдаж билээ

	Хажуугийн олноос чи бишүүрхэж

	Хамаагүй юм шиг зөрөөд явахад чинь

	Цээжин дотроос зүрх минь

	Цэнд ээ! гээд дуудаж билээ.

	 

	Хойтон жил нь тэднийх Налайхаас хотод нүүж ирснээр уулзаж учрах бололцоотой боллоо. Манай хадам ээж Шагдарсүрэн гэж ёстой хайлсан тугалга шиг хайлган цайлган ааштай, хүний төлөө юу байдгаа зориулдаг сайхан хүн байлаа. Энэ нь бас л заяаных буй заа. Нэгэн удаа Цэндээгийн гэрт очиж унтчихаад маргааш нь шүрэн товчтой хуучин шар торгон дээл олж өмсчхөөд субботникт ирсэн чинь манай ангийнхан

	 

	Шаг хийсэн залуу эр 

	Шашны өмсгөлийг өмсжээ

	 

	гээд л Нацагдоржийн шүлгийн үгээр дооглож байна. 1960-аад онд Улаанбаатар хот шинэдэн цэцэглэх янз орж субботник их хийдэг байв. Нэг удаа нийтийн субботникоор ангийнхаа Ж. Дашдондогтой хамт газар гэсгээх юм эрж яваад хүүхэд гаргаад гэртээ байсан ангийнхаа Цэцэгмаагийнд очиж бууз жигнүүлж идээд хождож ирсэн чинь бид хоёрыг ханын сонинд шоглоод зурчихжээ. Яг Цэндээгийн гэртээ харьдаг зам дээр байсан болохоор харчих вий гэхээс ихэд ичингүйрч байв. Тэгээд үдийн завсарлагаагаар бид хоёр гал манаж байя гэж гуйж үлдээд нөгөө өөрсдийнхөө нэр зургийн хэсгийг хөөтэй цуцлаар дараадахсан чинь бүүр анхаарал татахаар болчихдог байна шүү. Одоо бол 

	— Чи хараа, намайг ингээд шоглочхож гээд л тоохгүй үзүүлнэ дээ. Тэр цагт аргагүй л бага залуу хүүхдийн сэтгэлтэй байж дээ. Найз Дашдондог маань харин тэгэхэд хүүхдийн зохиолч гээд анхны номоо гаргачихсан байсан шүү. За ингээд Цэндээ бид хоёр 1959 онд гэрлэж 1960 онд анхны хүүхэд Хишгээ маань (С. Хишигсүрэн) гарлаа. Тэр жил их өгөөжтэй жил байж билээ. Ангийнхаа Бавуугийн Цэрэндоржтой хамт (хожмын гавьяат багш, шинийг санаачлагч) Увс аймагт намын төв хорооны суртлын бригадад явах болоод замын зардал гэж өдрийн 16 төгрөгөөр бодож 1600 төгрөг өгснөөр авгайдаа анх удаа бугуйн цаг авч өгч, саарал коверкад даавуугаар нэг нэг дээл эсгүүлж байж билээ. Мөн Засгийн газрын Хүндэт жуух гэдэг хүндтэй бичиг авлаа. Яруу найрагч Доржийн Гомбожав намайг радиогийн нэг уралдаанд түрүүлснийг дуулгаж, 500 төгрөг авч өгөөд шанд нь нэг шил юм авхууллаа. Ууган охин Хишигсүрэнгийн маань угаалгын найрт гагцхүү урлагийнхан ирлээ. Их сургуулийн найруулагчийн ангийнхан одоо бодоход миний найзууд байжээ. Нэвтрүүлэгч Балжирын нөхөр Жад хэмээх Гомбосүрэн, манай Л. Цогзолмаа бас зохиолчдоос Д. Маам, Дуг. Дорж нар ирж бөөн дуу хуур найр наадам боллоо. Нээм маань хөдөөгөөс айраг, шимийн архи, хонины мах авчирсан нь нүүр тахалж өглөө. Цэндээ уг нь Төв аймгийн Угтаалцайдам сумынх гэж явдаг юм. Гэтэл зун нь анхны хүүхдээ, мөн Цэндээг ээжтэй нь аваад нутагтаа очсон чинь манай хадмын хамаатан тэндээс тодорч, төрсөн эгч нь болох Пагвын хөгшин (нэрийг нь мартжээ) төрсөн ах Сэтэрхий Ёндон гуай нартайгаа уулздаг юм байна. Тэгэх нь ээ нь дээр үед манай суманд Шооногын гурван хүүхэн Батсүх, Сосор, Шагдарсүрэн гэж байгаад нүүгээд явсныг нь удам судрыг нь сөхөн ярьж байлаа. Ингээд төөрсөөр төрөлдөө гэгчээр нутгаасаа авгай авсан болж таарлаа. Ёстой л нөгөө заяаны хань зам дээр гэгч энэ буюу.

	Би Цэндээдээ зориулж нэрээр нь шүлэг бичсэнээ 1961 онд хэвлүүлсэн анхны ном “Шөнө ургасан цэцэгтээ” орууллаа.

	 

	Цээлхэн дууг чинь хөгжим гэвэл

	Эгшигт нь уярсан нь би билээ

	Найртай сэтгэлийг чинь нар гэвэл

	Дулаацаж жаргасан нь би билээ

	Эрвэгэр нүдийг чинь цэцэг гэвэл

	Эргэлдэх эрвээхэй нь би билээ

	 

	ингээд эхний үсгүүдийг нь доош холбож уншвал “Цэндээ” гэсэн нэр болж байгаа юм. Энэ тухайд доктор Сүхбаатар найруулга зүйн номдоо Пушкины “Луна” гэж нэрээр хийсэн шүлэгтэй жишиж үнэлэн бичсэн билээ. Сүүлд олон залуучууд үүнийг дуурайн шүлэг бичиж эхэлсэн юм даа. Мөнөөхөн болзож гараа атгалцаж явсан зэргээсээ ургуулан Цэндээдээ зориулж “Намуун үдэш” гэдэг дуу зохиосон юм.

	 

	Намуухан үдэш гадаа налайж

	Найрсагхан чи минь гараа өглөө

	 

	гэж эхэлдэг энэ дуу ихэд түгсэн нь бидний хайрын хөшөө боллоо.

	 

	Янагшин дассан хайрын үгээрээ

	Ярилцан хоёулаа хорвоог туулья

	Ямарч үдшээр сольшгүй энэ оройг

	Яруухан бодолдоо энхрийлж явъя

	 

	гэж энэ дуунд гардаг. Энэ хооронд бидний амьдралд олон л юм тохиолдсон. Би нэг хэсэг уудаг иддэгийн тоонд орж “уймарч туймарч” явав. 1969-1979 он хүртэл 10 жил гадаадад нэг ч явсангүй, явуулсангүй. Намын шийтгэл цайруулалгүй 6 жил болов. Гэвч би хэлмэгдсэн хүн болж хэзээ ч ярьдаггүй. Цагийн жам ийм байлаа. Би ардчиллыг эсэргүүцэгч биш. Тэгэхдээ бас даган туйлшрагч ч биш.

	 

	Тушаалтны өмнө дэгсэн

	Тушаатай морь байснаас

	Тулааны суманд сийчүүлсэн

	Туг байх минь ч яалаа 

	 

	гэж бичиж ч явлаа. Даш гэж нэг их үзэл сурталч хүн гарч ирээд радиогийн их дуут Базарын Цэдэндамбаа, Жан Шагдар бид эвлэлийн төв хорооны товчооны хурлаар орж явлаа. Тэр цагт биднийг гагцхүү Л. Түдэв л аварч, авч гарч явлаа. Хууччуул “өдрийн явдлаа шөнө нь шинжил”, “сүүдрээ харж биеэ зас” гэдэгсэн. Би гэмийг бусдаас биш өөрөөсөө эрж явсан маань хэрэг болсон юм. Аврал өөрт байдаг гэж үнэн. Тэгээд 1990 онд Энэтхэг орж Далай лам багштай монголын зохиолчдоос анх очиж уулзан адис авшиг аваад архи сархдыг амсалгүй өдий хүрэв.

	 

	Ханиа ч жаргаав, өөрөө ч жаргав. Бас

	“Сайдын зэрэгт хүрэх

	Сайн нэрийг минь гутаалаа

	Сайхан авгайд тоогдох

	Саруул зүсийг минь муутгалаа”

	 

	гэж их Нацагдоржийн хэлснийг сүслэн бодож явсан хэрэг.

	Энэ ертөнцөд эр хүн болж төрөөд сайхан авгайд тоогдоно гэдэг бас л том юм байдгийг ухаарсан нь зол! Гэмээ цагаатгаж, нүглээ наманчилж Цэндээгээ дагуулан Утай орж ээжийн агуй буюу эхийн умайд орж ариусав. Сүүлд нь зүтгэж явсаар хамтдаа Гүмбүм орж Богд Зонховын мэндэлсэн газар ургасан ариун зандны үнэрийг авч, өдөр шөнийн цагт үл тасалдах мөнх зулд тос өргөж буяны мөр хичээв. Урьд мөн ээжийг нь бие барсны жил Зөвлөлт, Герман, Польшоор аялуулж, Москвад хоёр удаа хамтдаа явав. 

	... Хойд Солонгост хамт амарч, далайд орж яваа маань архи дарс амсаж явсан гэмээ засаж, тэр хүнд өдрүүдэд намайг авч явсны нь хариуд багахан ч гэсэн тус буян үйлдэж яваагийн зах зух гэлтэй.

	Адгийн тэнэг авгайгаа магтдаг гэж зарим нь хэлдэг ч ачтай сайн ханийнхаа тухай амьтан хүнд дуулгаснаараа тийм нэр зүүсэн ч яах вэ гэж бодогдоно. Бусдын амнаас эхнэрийнхээ тухай сонсох нь надад аятайхан байдгийг нуугаад яах вэ Ер нь хэн ч тоохгүй авгай аваад ч яах вэ дээ. Яруу найрагч Даваагийн Санжжав нэгэн шүлэг миний хань Цэндээд зориулан бичиж түүндээ

	 

	... Яруу найрагчийн гэргий тэгвэл

	Ямар байх ёстой юм бэ гэвэл

	Яг Сүрэнжавын Цэндээ лүгээ ижил

	 

	Ядахдаа миний Сампил лугаа адил

	Ялдамхан ааштай, ясны томоотой

	Янагхан сэтгэлтэй, уужим ухаантай

	Яндашгүй их хайр халамжтай

	Янжинлхамын бүрэлбаа байх ёстой

	Угаас энэ яруу найрагчид

	Улалзан бадамлах гал учраас

	Учирсан амраг нь ямар ч гэсэн

	Ус байж л яагаад ч болохгүй ээ

	УБ, 1998 он 

	 

	гэсэн байж билээ. Мөн найз Д. Мичка-гаас ирүүлсэн дурсгалын бичээсэнд

	 

	.... Их найрагчийн гэргий та

	Энэ орчлонгийн хамгийн сайхан эжий!

	Намбалаг сайхан төрхөөрөө

	Насныхныгаа уяраасан хүүхэн

	Яруу найрагчийн халамжит гэргий

	Насан үүрдийн хань

	Яамны тэргүүний ажилтан

	Ясли цэцэрлэгийн мөнхийн ээж!

	 

	гэснийг нь би гэрийн цомогтоо хадгалж явдаг юм. Нээрээ л Цэндээ маань ясли цэцэрлэгт нэг насаараа ажилласан юм даа. Бид хоёр дөрвөн хүүхэд төрүүлсэндээ бэлгэшээдэг. Ууган охин С. Хишигсүрэн МУИС-ийн монгол хэл-япон хэлний салбарыг дүүргэсэн сэтгүүлч, хүргэн Болд их эмч, удаах хүү С. Даваасүрэн ойн инженер механикч агаад Дулаанхааны модны үйлдвэрт дарга АИХ-ын депутат болж явсан эдүгээ бизнес эрхэлж буй, бэр С. Энхсайхан Удирдлагын хөгжлийн Академийн ахлах багш, докторантурт сурдаг, дунд охин С. Өлзийсайхан Анагаах ухааны дээд сургууль төгсөж хөдөө суманд хэдэн жил ажиллаад одоо улсын төв больницод их эмч, магистр, хүргэн С. Чинбат санхүүч, бага охин С. Өнөрсайхан МУИС-ийн химийн салбарыг улаан дипломтой төгссөн одоо Хятад улсын Тяньжин хотод Нанхайн их сургуульд мэргэжил дээшлүүлж байгаа, хүргэн С. Хүрэлбаатар Химийн хүрээлэнд мэргэжилтэн, магистр, химич ийм албыг хашиж явна.

	Ийнхүү Цэндээ бид хоёрын асаасан гал голомт бүтэн бүлээн байгаа нь ханийн маань хайр халамжийн ач юм. Саяхан энэ бүхнийг маань баталгаажуулж 

	 

	Мөнхийн дурсамж

	дугаар 28

	Хүндэт гэр бүл 

	Шаравын Сүрэнжав, 

	Лувсангомбын Цэнд нар танаа

	 

	Эзэн тэнгэр, эх дэлхийн ивээлээр аз жаргал амьдрал хүслийнхээ үүдэн өлзийг нээж, алтан ургийн бичээсээ сийлж өнө мөнхийн гайхамшигт хосын үлэмжийн чанарыг үзүүлж насны баясгалан найрын шүтээн болсон Та хоёроо хүндэтгэн энэхүү “Мөнхийн дурсамж”-ыг суулгацын хамт хадгалуулав.

	 

	Гэрлэх ёслолын ордон

	Монголын саран ээж нийгэмлэг

	 

	1998.05.30, 

	Улаанбаатар хот

	 

	гэсэн алтан үсэгтэй бичээс гардуулсныг боронзон хүрээтэй гуунд хийж гэртээ дээдлэн тавьсан юм. Тэгээд ч би

	 

	Сүрэнжав минь өөрийгөө хүндэл

	Аав ээжийн чинь бүтээж өгсөн

	Алтан сайхан биеийг

	Ахиад чамд төрүүлж өгөх

	Ачтан хорвоод олдохгүй

	Сүрэнжав минь өөрийгөө хүндэл

	Насны танагаа бодож

	Ясны шөл ууж бай

	Намрын цагаан хяруугаар

	Завсрын янагийг бүү зорь

	Өөрийн ганц амрагаа

	Өндөр гэгээний Дарь эх шиг шүт!

	Өтлөхийн далай ирэхэд

	Үр хүүхэд чинь хүндэлнэ

	Сүрэнжав минь өөрийгөө хүндэл 

	 

	гэж ургуулан бичсэн билээ.

	
ТАШУУР ТИТЭМ ХОЁР

	 

	1. ТАШУУР ӨГСӨН ҮГС

	Хөх тэнгэрийн хур

	Эрж яваа хүн тувт онож явдаггүй нь хүний аж амьдрал, тэмцлийн ёс. “Өнгөгүй бүүдгэр юмсыг үзэн ядах нь” яруу найрагчийн түмэн зөв. Тэгэхдээ зарим үед хурц тод дүрийг бүтээх гэж дэндүү чармайснаас болоод ч юм уу, уг дүрсэлж буй юмныхаа байдал төрхөөс хэтрээд сүржин чамин болчих явдал байна. Энэ нь ончтой даруухан дүрсэлснээс хохиролтой үе бий. Жишээ болгож яруу найрагчийн олонх шүлэгт “мянганы” гэдэг тодотгол их л давтамж төгс байгааг тэмдэглэмээр байна (“мянган цагаан морьд”, “элст мянганы чанд, мянганы хурдаар”, тэртээх мянганы газраас г.м).

	С. Дулам. Дэд доктор, утга зохиол судлаач яруу найрагч.

	Утга зохиол, урлаг 1982-09-03-ны №36

	 

	♠ ♠ ♠

	 

	Шинэчлэл үү, аль эсвэл

	Цаг үеэ тусгасан дүр дүрслэл, үг хэллэг, адилтгал зүйрлэл найргийн шинэ шүлэг бүрд байх ёстой. Тийм ч үүрэгтэй. “Эх орны тухай бодол” шүлэгтээ:

	 

	“Өлийн давааны орой дээрх овоо чулуу

	Өвгөдийн минь малгайны жинс, 

	Миний нүдний цэцийг шалгах цэг” 

	 

	гэжээ. Гүйлгэн уншихад цэцэн цэлмэг юм шиг сонсогдож байгаа боловч эдүгээ 80-аад оны найрагчийн сэтгэлд яахлаараа малгайны жинс орж ирж, орчин цагийн тусгал болдог билээ. Жинстэй малгайг хэзээ хэн өмсөж байсныг бодож үзвэл эгзэгтэй байна. “Хөх тэнгэрийн хур” номд орсон нэлээд шүлэгт шорчигнотол сорох малын хоншоор дэвтэн умбаад ч гэх шиг, орчлонгийн хар цагаан хэл ам ч гэх шиг, сүнс тань шингэж хөшөө тань сүндэрлэсэн ч гэх шиг мөр олон байгаа нь “шинэ хүн, түүний ёс суртахуунд тохирч, амьдралын гол чухал асуудлуудад хариу өгч” чадаж байна гэж үзэж болохгүй болов уу. Ер нь ингэхэд хаанахын ямар гүн ухаан энд цухалзаад байна вэ? Энэ бүхний хажуугаар дуугүй өнгөрч, хуудуу ташаа дүгнэлт хийж болохгүй билээ. Шүлэгч Японы иргэдэд зориулсан нэг шүлэгтээ:

	 

	Хилэнт өдөр Хиросимын чандар

	Эмэг эхийг чинь бүрхсэн ч байг

	Хэлэн улаан дөл цацалж

	Эртний галт уул хүрхэрсэн ч байг

	Өнөөгийн энэ л ялгуун дүрээрээ

	Долгион бүхэн дээр чи гэрэлтэг

	Өвөг чинь ямар ч байсан бидэнд хамаагүй Иосико! 

	 

	гэсэн байх юм. Шүлэг эхнээсээ Токио хотыг баахан ерөнхий үгээр ерөөж байснаа сүүлдээ утгын хувьд өөр болоод явчихлаа.

	Өвөг чинь

	Ямар ч байсан бидэнд хамаагүй гэжээ. Манай эх орны тусгаар тогтнол, ард түмний аз жаргалант амьдрал руу халдан довтолж гал мэсийн гашуун зовлон, эх үрсийг хагацалд учруулсан өвөг нь бидэнд хамаагүй гэж үү!

	Г. Нямаа Яруу найрагч Утга зохиол Урлаг

	1982-09-03-ны №36

	(Харьцуулж тавьсан шүүмжлэл)

	 

	♠ ♠ ♠

	 

	Ийм хур буух ёсгүй

	Хувийн амьдралын сэдэвтэй шүлгүүдийн нэг хэсэг нь хэн нэг хүнтэй маргаж хэрэлдсэн юм шиг зохимжгүй өнгө аястай байх юм. Ганц нэг мөрийг эш татаж үзье.

	 

	Өглөгчхөн цайлган сэтгэлийн минь цөцгийнөөс

	Өлөн ховдгоор халбагадан долоож суусныг нь гайхнам, 

	“Амраг хайртан, орон гэр, үр хүүхдийг минь ч тэр мэднэ

	Амин газрыг минь шархлуулахаар тэр одоо 

	Дайсантай минь эвсэн, эргэж ирлээ” 

	 

	гэхчлэн хэн нэгнийг элдэв учир хараажээ.

	Хамгийн харамсмаар нь дурдсан шүлгүүд уншигчдад юу өгөх вэ, яаж ойлгогдохыг зохиолч бодсонгүй. Тэр ч байтугай “Модод тэнгэрт залбирдаг” шүлэгтээ:

	 

	Мөчрөө дээш сарвайж

	Модод тэнгэрт залбирдаг

	Ган зуд битгий болоосой

	Голдоо хүртэл хатчихгүй юм сан 

	 

	гэж мөчрөө дээш сарвайн модод тэнгэрт залбирдаг гэж бичжээ.

	Тэргүүний үзэл онолоор зэвсэглэсэн өнөөгийн монгол яруу найрагч, догшин байгальтай тэмцэн тулалдаж, ялж гаран амьдарч байгаа модны тухай ийм шүлэг бичиж таарах уу? Амьдрал тэмцлийн утга учрыг ингэж ухаарч байгаа “шүлэгчийн зүрх” өнөөгийн ертөнцөд тэргүүн галын шугамд алба хааж тохирох уу. “Өнгө” гэдэг шүлэгтээ:

	 

	Өөрийн өнгөтэй би

	Өнгө минь хэрвээ үгүй болбол

	Өөрөө би үгүй болно” 

	 

	яруу найрагчийн шүлгийн үг, мөр бадаг бүрээс өөрийнх нь өнгө төдийгүй үзэл санаа тов тод гэрэлтэй байх ёстой. Энэ зууны наяад оны хүн төрөлхтний амьдралын эрх ашиг ингэж шаардаж байна.

	Эцэст нь хэлэхэд монголын яруу найргийн цэнхэр тэнгэрээс… ийм хур буух ёсгүй.

	Ч. Билэгсайхан Утга зохиол судлаач, доктор

	Утга зохиол урлаг 1982-09-03

	 

	♠ ♠ ♠

	 

	“Хөх тэнгэрийн хур” номын тухайд сонины редакцын өгүүлэл

	Ингэснээрээ шинэчлэлийн тухай цэц булаацалдаад гол асуудлаасаа хөндийрчээ. Эдгээр шүүмжүүдэд уг түүврийн ололттой тал, Ш. Сүрэнжавын уран бүтээлдээ хийж байгаа эрэлхийлэл ямар болж байгааг задлан үзэж, зөвлөн туслах шүүмжлэлийн эрхэм зорилго орхигдоход хүрсэн байна.

	Ш. Сүрэнжавын “Хөх тэнгэрийн хур” түүвэрт ололт дутагдлын аль аль нь бий гэдэг нь дээрх шүүмжлэлүүдээс үзэхэд тодорхой байна. Гэтэл шүүмж бичигчдийн нэг хэсэг сайныг нь хэт дэвэргэн хөөргөж, нөгөө хэсэг нь доголдлыг нь дагнан түүвэрлэсний эцэстээ санал хуваагдахад хүрсэн энэ бол шүүмж бичигчдийн субьектив хандлагын илрэл бөгөөд чухамхүү энэ явцуу хандлагад баригдсанаас болж энэ шүлгээс сайн гэсэн нь нэг бадгийг, муу гэсэн нь нөгөө бадгийг хүчээр салган авч маргахад хүрсэн байна.

	Энэ номын талаар ийм эсрэг тэсрэг санал гарсан нь нэг талаар шүүмжлэгч нарын өрөөсгөл хандлагаар тайлбарлагддаг боловч нөгөөтээгүүр Ш. Сүрэнжав түүвэртээ гүйцэд боловсроогүй шүлгүүдийг хамж оруулсантай холбоотой. Манай намаас уран сайхны шүүмжлэл бол хөдөлмөрчин олны оюун санааны өсөлт, ертөнцийг үзэх үзэл, гоо зүй, урлагийн ойлголтыг төлөвшүүлэн тогтоох социалист аж төрөх ёсыг хэвшүүлэхэд чухал үүдэлтэй гэж удаа дараалан зааж шүүмжлэгчдийн өмнө өндөр хариуцлага дэвшүүлж байна. 

	Утга зохиол урлаг сонин

	1982-09-р сар.

	 

	♠ ♠ ♠

	 

	Ш. Сүрэнжавын уран бүтээлийн тухай

	Ш. Сүрэнжавын зарим шүлэгт хийсвэр санаа байгааг хэлэх хэрэгтэй. М. Горький Сергей Есенины уран бүтээлтэй холбож хэлсэн үгэндээ “Уран зохиолч хүн бол өөрийн ангийн мэдрэл, чих зүрх мөн. Тэр бол өөрийн үеийн дуу хоолой нь болдог тул дүрслэлд ямагт ард түмний сэтгэл санаа хүсэл мөрөөдлийг тусгахын чухлыг өрнүүлсэн байдаг” гэжээ. 

	Үүний зэрэгцээ Ш. Сүрэнжавын шүлэг найраглалд шинэ хүний дүр төрхийг зөвхөн тоочин өгүүлснээс бус уран дүрийн дүрслэлээр тод томруун гаргахгүй байгааг дашрамд өгүүлье.

	Ч. Лувсанжав Д. Сүхбаатар судлаач, зохиолч

	Залуучуудын үнэн 1967-05-28 №61 /4447/

	 

	♠ ♠ ♠

	 

	Нэр нэр гээд л нэг их сүрхий ярих болж.

	Нэр төрөөр бол ердөө ч дутаагүй байх 

	Сүрэнжавыг Сүрэнжав л муутгана.

	 

	Л. Цэрэнжамц шог зохиолч 1985 оны Болор цом дээр хэлсэн элэглэл

	Бяцхан тайлбар: Энэ нь миний архи уудаг байсныг дайруулан хэлсэн үг бөгөөд үүнээс би сургамж авч 1990 оноос эхлэн сархдыг тэвчсэн билээ.

	 

	♠ ♠ ♠

	 

	Найраглалын талаарх хэдэн үг

	Ер нь Д. Тарваад нэг санаагаа эргүүлэн давтах явдал газар авах шинж байна. Амьдралын үнэнийг сүржин даржин өгүүлэх явдал ганц үүгээр зогссонгүй аливаа үзэгдэл юмсыг их л ургуулан олж учирлан шүлэглэхдээ С. Дашдооров, Ш. Сүрэнжав нарын найраглалд ч ажиглагдсан нь харамсмаар.

	Д. Өлзийбаяр Утга зохиолын шүүмжлэгч, дэд доктор

	Найраглалын талаарх хэдэн үг 108 ботийн 58-р боть 22-р тал 

	Шөнө ургасан цэцэг /шүүмжээс/

	 

	♠ ♠ ♠

	 

	Шүлэгт үг байраа зөвөөр олсноос тэр шүлгийг амьдруулж чаддаг. Сүрэнжавын “Тийм ээ” гэдэг шүлэгт шинэ санаа байхгүй. Гэвч энэ шүлэг цоо шинэ уран санаатай урьд өмнө иймэрхүү шүлэг огт уншаагүй мэт уншигчдад санагдана. Магадлан үзвэл тийм ээ гэдэг үг байраа олж уншигч зохиолчдын хандлагыг тун ойр дотно болгосноос энэ шүлэг сайн болжээ. Гэтэл “Аяа би бөхний нь завсар суучхаад” гэдгийг уншихад уншигчийн сэтгэлд согог сууж байна. Цааш нь бодвол уначхаад гэж ярихаас суучхаад гэж ярина уу, үгүй юу, “Шөнө ургасан цэцэг” гэдэг шүлгийн түүвэр үгийн хэллэг, уран санаагаараа муугүй ном болсон. Гэвч атрын талбайд алтан тариа амилуулж байгаа, үйлдвэрийн цехэд өндөр бүтээл гарган ажиллаж байгаа залуусынхаа өнөөдрийн үйлс бүтээл тун бага тусгагдсаныг хойшид залуу шүлэгч бодууштай.

	Ш. Цогт яруу найрагч, сэтгүүлч

	Залуучуудын үнэн. 1962 он.“Шөнө ургасан цэцэг” шүүмжлэл

	 

	♠ ♠ ♠

	 

	Гурван ном юугаараа шалгарав

	Миний санавал нөхөр Ш. Сүрэнжавын “Шөнө ургасан цэцэг” түүвэр нөгөө хоёроосоо арай л илүү болсон юм шиг санагдах юм. Залуу нөхдийн бүтээлээс хөдөөгийн сумын улаан буланд юм уу, хээрийн бэлчээрт хонь хариулсан хоньчин хүүхдүүд цээжлэн тогтоож уншиж байхаар тийм шүлэг ховор байна.

	Ц. Цэрэн сэтгүүлч орчуулагч Гурван ном юугаараа шалгарав шүүмжлэл

	1962 он. Залуучуудын үнэн

	 

	♠ ♠ ♠

	 

	Ш. Сүрэнжавын туужуудын тухай 

	(шүүмжээс)

	1963 онд залуу яруу найрагч Шаравын Сүрэнжав энэ онд үргэлжилсэн үгийн зохиол бичиж авьяасаа сорьж эхлэв. 1968 оны “Цог” сэтгүүлийн 4-рт “Сарны доорх хорвоо” гэдэг зохиол нь хэвлэгджээ. Мөн түүний бичсэн гурван туужийн талаар саналаа хэлье.

	…Энэ тэрэг л биднийг танилцуулсан юм “Содном” ба “Сарны доорх хорвоо” зэрэг өгүүллэгүүд нь цөм хайр сэтгэлийн болж болох тохиолдлуудыг уран чадмаг өвөрмөц маягаар аятайхан үзүүлжээ. Хэллэг ур чадлын хувьд ч чамбай, санаа нь тодорхой болжээ.

	“Уулын салхи” нэртэйгээр хоёр тууж нь тусгай хэвлэгджээ. Нэг гол дутагдал нь Лодой өвгөний дүр хиймэл болжээ. Лодой гуайн гавьяат үйлсийг уран сайхнаар байгуулах хэрэгтэй байжээ. Тэр нь их л дутмаг, зөвхөн эхлэл төгсгөл хоёроор Лодой гуайн намтрыг хашаад л зохиол болгочихжээ. Зүй нь энэ тууж маш сонирхолтой, танин мэдэхүйн ач холбогдол ч өндөр тууж байх ёстой байжээ. “Уулын салхи” тууж нь дайны тухай ноцтой сэтгэгдлийг төрүүлж байна. 

	… Дүрслэл нь энгийн мөртөө оновчтой болжээ. Гэвч … партизануудын хийж байгаа их тэмцэл, ялалтыг зохих газраас удирдаж чиглүүлэн байсан нь тод гараагүй тул энэ нь тэдний гавьяат түүхийг нэг талаас бүрхэгдүүлж байна.

	… Ийнхүү залуу яруу найрагч маань үргэлжилсэн зохиол дээр авьяас билгээ туршиж буй нь ололт амжилт гаргаж болох найдвар төрүүлж байна. 

	Ч. Билэгсайхан доктор, шүүмжлэгч. Утга зохиол урлаг.

	Ш. Сүрэнжавын туужуудын тухай шүүмжээс 1968 он

	 

	♠ ♠ ♠

	 

	Сав л хийвэл ямар нэг зүйлийг зулын гэрэлтэй адилтгасан зүйрлэлийг “нүд гялбуулам чийдэнгийн гэрэлд” уншихад зохиолчийн уран чадвар төдий л харагдахгүй бөгөөд уран дүрслэлийн хуучин загвар дээр уяатай ботго шиг эргэлдэн буй жишээ олныг дурдаж болно. Тухайлбал;

	 

	Зулзаган ногоон гацуур 

	Зуныхаа өнгөөр бахдуулж

	Зуун салаа мөчирт нь 

	Зул шиг гэрэл гялалзана.

	 

	♠ ♠ ♠

	 

	Зуун түмэн машин тэрэгний чимээ дүнгэнэн, хүнгэнэн

	Зул ассан метрогоор цахилгаан тэрэг шуугин шаагин… 

	/Ш. Сүрэнжав/ 

	 

	гэх зэргээр шинэ цагийн цахилгааны нүд гялбуулам түм буман хурц гэрлийг хуучны зулын сүүмгэр гэрэлтэй адилтган зүйрлэсэн нь оновч муутай болжээ.

	Х. Сампилдэндэв Утга зохиолын шүүмжлэгч, доктор 

	“Орчин үе, уран дүрслэл” номоос авав. 1978.

	 

	♠ ♠ ♠

	 

	Өчигдөр зохиолчид төрийн ордонд архидаж, олон хундага хагалав. 

	Ш. Сүрэнжав тэмдгээ гээв. 

	Дээдсийн хүрээлэн сонин.

	1999 оны 7-р сарын 10-ны дугаарт.

	Бяцхан тайлбар: Харамсалтай нь би 1990 оноос сархдыг тэвчсэний учир Ардын зохиолчийн тэмдгээ гээгээгүй бөгөөд зурагтаар хоёронтоо гарсны дараа энэ яриа намжсан билээ.

	♠ ♠ ♠

	 

	Ойрын үед “Гарьд магнай” гэдэг үзэл сурталжсан киног яагаад ойр ойрхон гаргаад байгааг би ойлгохгүй байна.

	Дээдсийн хүрээлэн сонин 1999 оны 2-р сарын дугаар.

	Х. Батмөнх аваргатай хийсэн ярилцлагаас авав.

	 

	♠ ♠ ♠

	 

	Ийнхүү янз бүрийн цаг үед миний үзэл баримтлалын тухай өөлж, шүүмжилсэн зүйлсээс би санаа сургамж олж авсан нь цөөнгүй учир уншигч танд мөн алаггүй толилуулсныг минь болгооно уу.

	 

	 

	2. УРАМ ХАЙРЛАСАН ҮГС

	Манай ардын цэцэд “Бурмаар тэжээхээр урмаар тэжээ” гэсэн үг бий. Миний уран бүтээлийг үнэлж дүгнэж шинжилсэн утга зохиолын судлаачид нийт уншигчдын үгийг миний хамтран зүтгэгч Д. Нацагдоржийн шагналт хүүхдийн зохиолч Д. Давааням уйгагүй түүвэрлэж сонин хэвлэлээс олж өгснийг уншигч танд сонин болгож номдоо орууллаа. Болгоон соёрхоно уу.

	 

	♠ ♠ ♠

	 

	— Ш. Сүрэнжав яруу найргийн нууц увдисыг ухааран эзэмшсэн холын цараатай яруу найрагч болсон нь шүлгүүдээс нь ил байна.

	Доктор, проф. Төрийн шагналт Д. Цэнд “Цэнхэр уулс хүрэх зам” /Утга зохиол урлаг/ 1971.07.05

	 

	♠ ♠ ♠

	 

	... Авьяаслаг яруу найрагч Ш. Сүрэнжав 1960-аад оны эхэн үеэс ардын аман зохиолын цэцэн хэллэг, улс төр, иргэний нийтлэл, уянгын бадрангуй аясыг орчин үеийн яруу найргийн сэтгэмж, уран санаа тодорхой дүрслэлээр баяжуулж, уран бүтээлээрээ тодрон, шүлэг найраглалын олон ном хэвлүүлж монголын уран зохиолын нэрт төлөөлөгчийн нэгэн болжээ.

	... Ш. Сүрэнжав уншигч бүрийн андахгүй мэддэг зарим нь бүр цээжилчихсэн явдаг шилдэг бүтээл туурвисан яруу найрагч юм. 

	... Ш. Сүрэнжавын тухай “ нэрийг нь мэдэхгүй ч зохиолыг нь уншихад сайхан. Тийм өвөрмөц бүтээлтэй найрагчдын нэг гэвэл “Ерэн баатрын дууль”-ийг бичсэн Ш. Сүрэнжав юм” гэж Орос улсын хөдөлмөрийн баатар, төрийн хошой шагналт зохиолч В. Распутин өндөр үнэлсэн байдаг.

	Доктор Х. Сампилдэндэв “Уран үгээр бүтээсэн сүрлэг хөшөө”/Улаанбаатарын мэдээ/ сонин, 1988.08.11, N 92

	 

	♠ ♠ ♠

	 

	Д. Нацагдоржийн шагналт П. Бадарч:

	— Ш. Сүрэнжав бол цул авьяас. Онцолж хэлбэл онгодын их гал дөлтэй ямар ч үед, юуг ч яаж ч хэлж чадах хүн. Нэг үгээр хэлбэл “газар уснаа явагч” гэдэг шиг л өвөрмөц хүн дээ. Сэтгэлийг эзэмдэн дагуулагч энэ найрагчид би хайртай.

	Утга зохиол сонины сурвалжлагчтай хийсэн “Шадар гурван найрагч” ярилцлагаас. “Утга зохиол” сонин, 1988.03.11, N11

	 

	♠ ♠ ♠

	 

	— С. Эрдэнийн уран яруу өгүүллэгүүд. Б. Явуухулангийн уянгын сайхан шүлгүүд. Ч. Лодойдамбын “Тунгалаг тамир”. Д. Намдагийн “Цаг төрийн үймээн” залуу яруу найрагч Ш. Сүрэнжавын шүлгүүд уншигч олны дунд сэтгэлийг булаан эзэмдэж байна.

	Уншигчдын захидал. “Утга зохиол, урлаг” сонин, 1964.07.10, N28

	 

	♠ ♠ ♠

	 

	— Залгамж үеийн яруу найрагчдаас Ш. Сүрэнжав, П. Пүрэвсүрэн, Д. Шагдарсүрэн зэрэг нөхөд сонгож олсон дуу хоолойгоо бататгаж урлах эрдмээ улам чамбай болгохын төлөө үг бүрээ нягталж үзэг юугаа хурцалж буй нь тод харагдаж байна.

	Дэд доктор Д. Цэдэв “Залгамж үеийн зарим яруу найрагчийн урлах эрдмийн асуудалд” “Утга зохиол, урлаг” сонин, 1971.11.25, N39

	 

	♠ ♠ ♠

	 

	— Шинэ юм шимтэй гэгчээр одоогийн эхлэн бичигч залуучуудын дунд шүлэг бичих сайхан авьяастай хүмүүс олон байна. Эдний дотроос уншигчийн хувьд миний сонирхлыг татаж байдаг авьяаслаг шүлэгчийн нэг бол Ш. Сүрэнжав юм. Түүний шүлэг бусдаасаа ялгагдах онцлогтой. Энэ нь юуны түрүүнд ардын яруу найргийн уламжлалт хэлбэрийг голлон шүлгийнхээ үгсийг монгол хэлний зүй, найруулах аргын журам ёсны дагуу зөвөөр байрлуулан олж, ойлгомжтой цөөн үгээр утга санаагаа тод гаргахыг хичээн чармайсан нь сонирхолтой байна.

	Доктор П. Хорлоо, “Яруу найргийн хэлний зарим асуудал“, /Утга зохиол, урлаг/ сонин 1972.09.15, N38

	— Ш. Сүрэнжав “Ерэн баатрын дууль”, П. Бадарч “Есөн эрдэнийн орноо” бичиж байхдаа цаад юмаа сайн мэдэж байсан нь илэрхий байдаг.

	Ардын уран зохиолч С. Эрдэнэ “Авьяасыг хөдөлмөр тэтгэнэ” /Утга зохиол, урлаг/ 1975.02.14, N7

	“Хөх тэнгэрийн хур” ном нь яруу найргийн шинэ соргог дүр, санаагаар баян байна. “Хөх тэнгэрийн хурын” шивнээг чагнавал яруу найрагч Ш. Сүрэнжавын түүвэр манай яруу найраг өгсөн өөдлөх замаар шинэ давлагаан долгионд орж явна гэдгийг харуулж байна. Чухам энэ л бидний эрмэлзэл тэмүүлэх зүг мөн.

	Дэд доктор, яруу найрагч С. Дулам “Хөх тэнгэрийн хурын шивнээ” /Утга зохиол урлаг/ сонин. 1982.09.03. N36

	 

	♠ ♠ ♠

	 

	— Шаравын Сүрэнжав бол авьяас ирээдүйтэй залуу юм. Түүний “Бид ялсан юм” хэмээх дуурь найраглал бол залуу үеийг эрэлхэг дайчин уламжлалын жишээгээр төлөвшүүлэн тэднийг нам ард түмний үйл хэрэгт ариун үнэнчээр хүмүүжүүлэх ач холбогдолтой юм.

	Хүүхдийн зохиолч Ч. Лувсанжав “Ш. Сүрэнжавын уран бүтээлийн тухай” - “Үнэн” сонин, 1967.05.28., N61

	 

	♠ ♠ ♠

	 

	— Манай өнөөдрийн яруу найрагт ажиглагдаж байгаа гол ололт гэвэл 60-аад оны эхээр яруу найрагт дөнгөж орж ирж байсан үеийнхний Д. Нямаа, Ш. Сүрэнжав, П. Пүрэвсүрэн, Ш. Дулмаа, Д. Шагдарсүрэн, П. Бадарч зэрэг найрагчийн уран бүтээл сэдэв санаа, урлах эрдмийн хувьд нэгэнт төлөвшин, яруу найрагт өөрсдийн байр сууриа эзлэв.

	Б. Явуухулан “Манай яруу найраг хоёр их хурлын хооронд” /Утга зохиол урлаг/ 1978.12.08, N49

	 

	♠ ♠ ♠

	 

	— Ш. Сүрэнжавын “Багш” найраглал монголын хоёр түм гаруй багш нарын хувьд БНМАУ-ын төрийн шагналт яруу найрагч таны дурсгасан нэрийн хуудас, гарын үсэг, хүндэтгэлийн марш болсон билээ.

	Д. Нацагдоржийн шагналт зохиолч Т. Галсан. “Ардын багшийн дууч” /Багш сонин/, 1990.02.05, N5

	 

	♠ ♠ ♠

	 

	— Шаравын Сүрэнжав бол сүр жавхлан, цалгисан их авьяас, гэгээ гялбаа юм.

	Сэтгүүлч Ш. Цэрэнпил “Сайншандад бороо орох сайхан “/Засгийн газрын мэдээ/ 1995.01.09., N8

	 

	♠ ♠ ♠

	 

	— Ш. Сүрэнжавын залуугийн цог заль бадрал эрмэлзэл төгс “Нутгийн цэнхэр уулс” нас ахих үеийн нь ухаарал бодрол дүүрэн “Хөх тэнгэрийн хур” хэмээх хоёр шүлгийн түүвэр бол манай яруу найргийн цэцэрлэгт хүрээлэнд дэлбээлсэн цоо шинэ хоёр цэцэг билээ.

	Яруу найрагч О. Дашбалбар “Тэнгэрээс заяатай яруу найрагч” /Зохист аялгуу сонин/ 1991.09.26., N17

	 

	♠ ♠ ♠

	 

	— Наяад оны дундуур Ш. Сүрэнжав “Хөх тэнгэрийн хур” гэдэг шүлгийн түүвэр гаргаж ажин түжин уран зохиолын амьдралыг сүрхий донсолгож зэгсэн шуугиулаад авсныг нэг хэсэгтээ мартаагүй биз ээ Тэр бол яруу найргийн тэнгэрт цахисан нэгэн гялбаа байсан юм.

	Зохиолч, сэтгүүлч До. Цэнджав

	“Саран доор хүүрнэсэн сонин домог” /Бодлын солбицол сонин/ 1993.01.25, N5, 6

	 

	♠ ♠ ♠

	 

	— Шаравын Сүрэнжавын тухай бичихэд наддаа л бэрх санагдаж байна. Жараад оноос монголын утга зохиолд “төрж” яруу найргийн өргөөнд хөл тавимагцаа суут “Ерэн баатрын дууль” -аа бичиж хэдэн арван жил дуулиан, цуу нь намдаагүй яваа эл бүтээлч олонд тун ч зартай билээ.

	Яруу найрагч Д. Цоодол “Тэнгэрийн харьяат” -ыг сурвалжлахуй. “Засгийн газрын мэдээ” сонин 1989. 08.06, N47

	 

	♠ ♠ ♠

	 

	— “Ерэн баатрын дууль” найраглал нь Халхын голын баатруудад зориулж босгосон хөшөөг дуулийн гол өгүүлэмжээ болгож ерэн баатрын эмгэнэлтэй боловч баатарлаг амьдралын түүхээс сэдэвлэж бичсэн энэ бүтээл орчин үеийн улс төр иргэний яруу найрагт зүй ёсоор үнэлэгддэг юм.

	Сэтгүүлч Д. Баттогтох “Баатруудын тухай дууль” /Залуучуудын үнэн/ 1987.01.08, N46

	 

	♠ ♠ ♠

	 

	Оросын нэрт яруу найрагч Е. Евтушенко:

	— Аа тийм тийм. Нөгөө “Ерэн баатрын дууль” -ийг бичдэг. Ш. Сүрэнжав шүү дээ. Бид эчнээгээр багш шавь төдийгүй, сайн анд нөхөд юм. Ер нь танай Ш. Сүрэнжав тун авьяастай найрагч гэдэг нь түүний орос хэлнээ орчуулагдсан бүтээлээс нь харагддаг юм шүү...

	Хүүхдийн зохиолч Б. Доржсүрэн

	“Дуурайл” /”МХЗЭ-ийн нэрэмжит шагналтнууд”/ номын 150 талд, 1983 он, Улаанбаатар

	 

	♠ ♠ ♠

	 

	— Одоо Сүрэнжавын шүлгийг хүн бүр мэддэг таньдаг болж гадаад орнуудад ч хэвлэгдсээр байна. Зүйрлэх авьяастай шүлэгч болохыг нь өнгөрсөн хугацаа харуулж өглөө. Түүний зүйрлэл нь хэн бүхний санаанд амар орохооргүй цэцэн уран байдаг юм. Нэг ёсондоо зүйрлэл бүрдээ нээлт хийдэг хүн.

	Эрдэмтэн зохиолч Л. Түдэв “Нутгийн цэнхэр уулс” номын оршилд 1971 он

	 

	♠ ♠ ♠

	 

	Ш. Сүрэнжав бол ардынхаа цэцэн билгээс ямагт суралцаж, үгийн өнгө аясыг соргог мэдэрч, гарт баригдаж, нүдэнд харагдтал дүрслэн бичдэг яруу найрагч билээ.

	Яруу найрагчийн цэцэн цэлмэг шүлгүүдийг уншихад саруул талд сайн хүлгийн хурдаар салхи сөрөн давхих мэт санагддаг нь түүний уянгын хүч чадал, ариун тансгийн илэрхийлэл юм.

	Яруу найрагч Т. Очирхүү “Онгодын цагаан хүлэг” номын оршил 1987

	 

	♠ ♠ ♠

	 

	Яруу найрагч Ш. Сүрэнжав гэхээр уншигчдын санаанд юуны өмнө “Ерэн баатрын дууль” орж ирдэг. Энэ найраглал Ш. Сүрэнжавын нэрийн хуудас болжээ. Ш. Сүрэнжавыг “Шинэ хүний алдрыг өргөмжлөн дуулагч” гэж хэлж болно. Ш. Сүрэнжав шүлэг найргаа ” цусныхаа гүйдлээр бичдэг учраас ч уншигчдын голт зүрхэнд увдистай болдог биз. Ш. Сүрэнжав шүлэгчийн мэргэжлийг “цогц найргийн нарийн мөнгөн урлал” гэж нэрлэжээ. Нарийн мэргэжлийн энэ урлалдаа тэр мэргэжсэн байна. Өнөөдөр манай яруу найрагчдаас айргийн тавд орох шүлэгч хэн байна вэ гэсэн асуултад Ш. Сүрэнжавыг цохон нэрлэвэл эргэлзэх хүн манай уншигчдын дотроос гарахгүй байх....

	Монгол улсын соёлын гавьяат зүтгэлтэн, утга зохиолын судлагч, шүүмжлэгч, орчуулагч Ц. Хасбаатар “Ерэн баатрын дууль” номын оршил. 1989 он

	 

	♠ ♠ ♠

	 

	... Цөөхөн содон хүний нэг нь Шаравын Сүрэнжав билээ. Тэрбээр ясны яруу найрагч бөгөөд зүрх сэтгэлийнх нь гүнээс шидтэй юм шиг урсан гардаг цэцэн мэргэн хошоо үг соронзон бичлэг шиг цээжинд нь үргэлж тээгээтэй явдаг нэгэн. Шаравын Сүрэнжав уран бүтээлээрээ ч, уран уншлагаараа ч уул араншнаараа ч ардын дунд байсан, ардын сэтгэл санааг илэрхийлсэн ардач нэгэн мөн гэдгийг төрөөс саяхан баталгаажуулан соёрхов. Ардын уран зохиолчдын анхдагч Цэндийн Дамдинсүрэн гуайн хуурын эгшгийг Шаравын Сүрэнжав “ Хэрлэнгийн Барьяа” шигээ үргэлжлүүлэн хуурдагч нэгэн болой. 

	Доктор Л. Түдэв 

	Дал сонины 16-р жарны шорон бар жилийн өвлийн дунд сарын хорин долооны улаан бар өдөр N51

	 

	Түүвэрлэсэн Д. Давааням

	 

	
ӨВӨР ШАВАРТЫН ХӨХ УУЛС

	Өвөр Шавартын хөх уулс минь надад юунаас ч илүү дотно юм. Төрсөн нутаг минь Цантын эхний ногоон толгойн хаваржаа боловч өссөн нутаг минь Өвөрт Шавартын уулс юм. Учир нь сумын төвөө татаж, миний сургуульд орсон цагаас хойш манайх Үнээ, Сүүж, Билгэх, Цагаан хамар, Өндөр дэл, Өвөр Шавартаар нутагласан юм. Хөгшидтэйгөө байхад тэдэнтэйгээ уулзаж, сэтгэл тэнийдэг байсан бол тэднээсээ хойш Өндөр дэл дээр гарч өөртэйгөө ярьж суудаг болов. Ухаандаа, сумын төв байсан ногоон дэвсгийг харахад л өдий төдий бодол дуртгал санаанд ургана гэсэн үг. Олон хүний идэр залуу насны явдал, царай зүс сэтгэлд амилна. Анх сургуульд орсон ангаахай наснаас эхлээд л өртөө замыг дагасаар холд одмоор санагдсан мөрөөдөлт насны төрх сэтгэлд орно. Тэр дундаа сумын наадмын өдрүүд их л содноор дурсагдана. Хожмоо би үүнийгээ шүлгээр илэрхийлж ийн бичсэн амуй.

	 

	.... Өвөр Шавартын хөх уулс 

	Өсөх багын зүүдэн зэрэглээ

	Хүүхэд насны минь хүслийн харгуй

	Хүрэн морины минь хөнгөн хатираа

	... Долоон хотын нуурын долгио

	Хурдны морьдын хөлөөр цалгилж

	Долоон настай хүүхдийн гийнгоонд

	Хул шаргал толгод ярайна

	Дулаан зуны тэнгэр доор

	Өвөр шавартын дэнж солонгорч

	Улаан туг, хөх асар хослон

	Сумын наадмын дэвжээ тодорно

	Мойтооны Дэндэв, Хандсүрэн начинтай

	Баруун зүүний магнайд босож

	Монгол гутлын зулгийг ханзартал

	Дэвхрэн бууж, дэвэн дэлнэ

	Хуушуурын үнэр, морины хөлс холилдон

	Хултай айраг сэнгэнэж, зөөлнөөр бидэртэнэ 

	Хумьж барьсан жолоог эвлэгхэнээр татасхийж

	Дурдан дээлийг өмссөн бүсгүй

	Хүлгийн нуруунаа мишээнэ

	Хөх Өндрийн арын хөтлөөр тоосруулж

	Хэсэг морьтон цагаан гэгээтэй уралдана

	Хөтлийн худгаас морьдоо амгайвчлан услаад

	Хэнхдэг яран давхиж, Гучин жаргалантыг зорино

	Аяа, өсөх багын жаргалыг хадгалсан

	Алтан сэвлэгт тогоруу Өвөр Шавартын уулс минь

	Бууралхан ээжийн минь амьд сэрүүн царайг

	Булгийнхаа толионд хадгалсан Хөх Өндрийн хаваржаа минь

	Цагийн цагт санагдах Цагаан хамарын гол минь

	Өртөө газраас өндөлзөх Өндөр дэл - үнэгт минь

	Амьд сэрүүн ахуйдаа дүрийг чинь гээшгүй

	Алсын далай гаталлаа ч сүрийг чинь унагаашгүй

	Зүүдэн зэрэглээт хөх уулс

	Зүрхэнд гагнааст хөх дэл

	Зөгнөл дуудах хөх зам

	Зөвхөн миний хөх уулс 

	1980.11.17, Москва хот

	 

	Холоос нутгаа санагалзан байж ийм нэг шүлэг бичсэн юм. Чухамхүү зүрхнээс ундаргатай шившлэг минь энэ билээ. Эдүгээ, миний орны толгой дээр энэ уулс маань яг дүрээрээ харагдаж байдаг. 1988 онд намайг төрийн шагнал-соёрхол хүртэхэд нутгийн дүү Дашрэнцэн, Цогзаяабаатар нар Төв аймгийн зураачдыг нутагт минь аваачин зүсээр нь зуруулж өгсөн нь энэ билээ. Өглөө сэрэхдээ нэг харна, орой унтахаараа нэг харна. Надад ирсэн бэлгээс хамгийн үнэтэй нь энэ юм. Овоо сэрвэн, сархиаг нугачаа бүхний нь харах бүр сэтгэлд нэг юм орно. Энд нь тэгж нүүгээд, тэнд нь тэгж өвөлжөөд, бороотой үдшээр харахад тийм шүү байж билээ. Нээм минь тэгж хэлж байж билээ гэхчлэн санаанд ургана. Тийн би бодлоороо хөлөглөж жаргалтай багын өлгийдөө үе үехэн зорчино.

	... Хээр талын минь өвс яасхийж халиуран байгаа бол? Хэдэн мянганы алс газраас төрсөн нутгаа нэхэмжлэн бодоход дүр зураг нь хэтэрхий тод. Эргэн тойрон Москвагийн өндөр харшууд сүндэрлэн, их хотын нэгэн жигдийн нүргээн чихэнд хоногшсон хэдий ч бодол минь эгшнээ цойлон одоод, Ар, Өвөр Шавартын хөх униарт уулнаа ижлээ эрсэн унага мэт янцгаан давхинам. Эмэг ээжтэйгээ цахиур хавиран гал бадрааж хээрийн жижиг түүдэг асаан суусан тэр агшныг ганцхан удаа эгүүлэн үзүүлээч! хэмээн талын хялганаас толгой мэхийн гуйнам. Хялгана цааш давлагаалан алслах нь миний үгийг нэг нэгэндээ дамжуулах мэт.

	Эмэг эхийн минь үрчлээтэй атлаа сэтгэлд дулаан нүүр царай хажуугийн уулын хад чулуу бүрээс буй төрхөөрөө тодроод, нэгэн цагийн зугаатай үлгэр амилж аргалын утаа үнэртэх шиг болном. Тэр ч байтугай үдшийн цаг, зуухны амаар гал улалзан, угалзлах хөх дөлөн дундаас эмэг эхийн өгүүлсэн галын бурхан эгшнээ гэрэлтэх шиг, өөх тос өргөхүй дор шажигнан ахуй нь чухамхүү тэр бээр зооглох мэт агаад гадаа үдшийн бүрийд үнээн зэлэн дээр эмэг эхийн мэгзэм эгшиглэх нь түүн лүгээ өргөх магтаал мэт зохис төгөлдөр. Үнээний дэлэн шор шор хийлгэн шувтрах зуур мөнөөхөн магтаалыг үе үе цээжний гүнээс аялгуулах нь нэн уяралтайн дээр алс холын Жагар орон гэгчийн тухайн нэгэн төсөөллийг балчир оюунд төрүүлнэ. Тийн галын хөх дөл ширтэн бодлогошрон суусан жаалын царайг үзвээс эдүгээ би хэмээгч дөч гарсан эрийн дүр гэхэд итгэмээргүй. Гэвч тэр цагийн араншин эдүгээ зүрхний минь угт нуугдан хоцроод, үе үе сэргэх нь бага насыг дэвүүрдэн авчрах мэт. Эмэг ээж минь гаднаас салхи, сүү ханхлуулсаар орж ирэхүйд зулын гэрэл далдичаад, хоймрын шүтээний дүр нэгэн үе бүдгэрч, нэгэн үе тодров. Гэрийн баруун талд намхан модон ор, нүүртээ сувдан хээтэй дөрвөлжин жинтүү, түүнээс доошлоод шондож тавьсан мөнгөн эмээлийн хяр гялалзана. Зүүн урд хатавчинд хоёр давхар эргэнэг тавиур байх бөгөөд хуучин цагийн хур идээ амсарт нь өнгөрлөж тогтсон агарууд сааль сүү цэлэлзэж, гурван бүслүүрт гангийн хувинд дүүрэн хураасан түүхий өрөм өнгөн талаасаа шаргалтан байна. Тогоо дүүрэн хөөрүүлсэн сүү, дунд тавиур дээр загсаж байх бөгөөд эмэг ээж минь жалавчин тогоондоо хоол хийхээр завдан, зуухны тагийг сөхөхөд улаан шагай мэт гал буцлан дүрэлзэж, түмэн очис бутрав... Тийн би бодлоос сэрэв. Аяа жаргалтай бага нас мину.... Зандан өнгөт модон орны өнцөгт хураасан жинтүүг тохойлдсон бодлогоширсон энэ мөчид би жаргалтай багынхаа өлгийд нойрсоод эргэж ирэв. Ийн санаашрах нь цөөнгүй. Дээхэн би нутгаа их зүүдэлдэг байв. Гэнэт сэрчхээд зүүдээ цааш үргэлжлүүлнэ. Хавар Америк явж ирээд, нутагтаа очиж Өндөр дэл дээр дурандан сууж өнжсөнөөс хойш зүүдлэх нь гайгүй болов. Одоо жил бүхэн, наадмын дараа нутагтаа очиж, уул устайгаа сэтгэлээрээ ярилцан суудаг болов. Мөнөөхөн миний шүлэг зохиолд гардаг улс, ихэнх нь үрэгдэж үгүй болоод, үлдсэн цөөн хэсэг нь эмгэн өвгөний дүр төрхийг олж, энэ орчлонгийн аль нэг нугалаасанд далдран бүдгэрчээ. Би тэр бүхний заримыг нь “Хэрлэнгийн Баръяа” роман-туурьдаа ургуулан бичсэнээр заримынх нь нэр дүр хоёр нь үлджээ. Тэд харин энэ номоос минь ганц хоёрыг олж аваад авдартаа нандигнан хадгалж үр ачдаа үзүүлж байгаад нь би урамшдаг юм. Өндөр дэл дээрээс баруун хойш харвал Авдархангайн уулс зүсээрээ цэнхэртэнэ. Сумаа Авдарбаян сум гэж нэрлэсний учир тэр билээ. Авдарын уулс бол их онгон сүрлэг газар юм. Гол овооны нь оройд таван давхар байшингийн хэртэй ханан хад, бараг өртөө шахуу газраас хэтний ган шиг цэнхэртэн харагдана. Түүнээс яльгүй зүүн тийшлээд Их булгийн ёрвон хэмээх хоёр шовх хадан уулс байх бөгөөд түүний арын хонхорт мөнөөхөн “авгай чулуу” буюу “ээж хад” оршино. Бидний багад бол зүгээр л “Авгай хад” нэртэй ишиг хурга тоглож хүүхэд эрхэлдэг сонин тогтоцтой газар байгаад хожмоо нэр нь дуурьсаж, ид шид нь тодорсон билээ.

	Анх үүссэн домог нь гэвэл хойд багийн Бямбаа гэгч эр ам гарч, архинаас нь авч ууж агсамнаад, баадантай бичиг бүслээд Төв аймаг руу давхиж явсан чинь Хөшигийн хөндийд осолдож, мориноосоо унаад үүрд эрэмдэг болж, шүлсээ савируулсан юм, аймгаар тэнэж яваад өнгөрсөн. Мөн сүүл хэрд намын гишүүн аймгийн депутат нэгэн амьдайд даалгавар өгснөөр хадны шүтлэгийг цагдаж байсан чинь өвлийн амралтаар аймгийн сургуулиас хүүхдүүд ирэхдээ малчдын гэрт буулгасаар явтал тэдний хүүхэд мухраас нь гарч ирсэнгүй үхчихсэн байсан зэргээс ээж хаданд халдах цагдах хүнгүй болж улмаар шүтэж бишрэн, эр хүн баруун чихэнд, эм хүн зүүн чихэнд нь хүсэл саналаа шивнэж шившдэг болж, тэр нь бүтэж бүрдсэнээр шид хутгыг олсон билээ л. Ер нь Авдархангайн уулс бол их олон цохио хадтай, Чингисийн нэрээр нэршсэн уул устай догшин сүрлэг газар юм. Гол овооны ханан хадны ойролцоо их эртний том том хиргисүүр байдаг нь нэгийг хэлж хоёрыг бодогдуулна.

	Их булаг, Номт хашаат гээд олон булаг ус өврөөс нь ундарч, Бомбогор Төрвий, Сэрүүн хараат, Чингисийн суудал гээд үелсэн цэнхэр уулс үүлэн доороос сэрвийн үзэгдэх нь сүрлэг тэнүүн билээ. Би хожмоо энэ тухай бас нэг шүлэг бичсэнээс дурдвал

	 

	.... Авдарын уулс цэнхэртэнэ

	Алсын холоос цэнхэртэнэ

	Сэтгэлийн гүнд минь цэнхэртэнэ

	Холдох тусам ойртох нутаг ус гэдэг ийм л байдаг, ийм л дагшин, ийм л ариун нандин газар бид төрж өссөн юм. Бат-Очирын Алтангэрэл дарга (хотын намын хорооны дарга, улс төрийн товчооны гишүүн байсан) бид хоёр Авдарын уулсаа үе үе сүжрэн санах дуртай. Өндөр дэл дээрээс манай сумын хойд 5, 7-р багаар нутаглаж байсан яруу найрагч Шагдарын Дулмаагийн төрсөн Шар бүрд тодоос тод харагдана. Яг л тэрхэн хавьдаа шар торго дэвссэн юм шиг үзэгдэх нь сонин. Хожмын нэрт дуучин Аюурзанын Долгорын ээж уран сайханч Сэрээтэр гуайн нутаг ч мөн л Авдарын уулсын зүүн доор цэнхэртэн харагдана. Тэр бүхнээс үүх түүх, үлгэр домог амилах амуй. Тэгээд би “Сэрүүндээ зүүдэлсэн бодол” хэмээх нэгэн бодрол бичиж тэртээ Москвагаас Ш. Дулмаад илгээсэн цаг бол 1979 оны 11-р сарын 15-ны өдөр билээ. Түүндээ би ингэж бичсэнээ эргээд үзэхэд сонин санагдана.

	... Дээшээ харвал нутгийн тэнгэр зүсээрээ мөн аж! Нутгийн гэдгийг нь юугаар мэдэв хэмээвээс Амбаа Лувсандорж гуайн найран дээрээс гадаалах үеэр Холбоогийн нуурын зөөлөн бидэрт зугуухан хөвж байсан гал шаргал зүстэй хоёр ангир буюу лам шувууд нисээд өнгөрөхийг нь танив. Хажуулдасхийн харвал баруун этгээд Авдархангайн минь уулс нүдэнд дүрээрээ тусна. Тийн бид хатуу хангайн давааны өлгий жийн уужрах бэл, Хүрзэт Зүлэгтийн давааны ар хормой амын шандынхаа орчим зэрэгцэн хэвтэх аж. Дэргэд минь зэрэгцээ бүсгүйн нэр Дулмаа, нас 17, энэ хэр найрагч болох болоогүй. Тэр тухай зүүдлээ ч үгүй. Гагцхүү зүрхний нь угт хавар цагийн ариун мөрөөдлийн хур тунадас бялхан байгаа нь хожмын бүтээлч санааны долгис сэмхнээ наадаж буйн шинж. Өтгөн хар үс нь мөрөө даган намирч, зууван дугариг царайд нь зул сарын цэцэгс дэлгэрэн мишээнэ. Гүн хар нүдний нь толионд холбоогийн нуурын намуухан долгис наадаж, инээхдээ ч үрчийхийг үл мэдэх духанд нь хожмын амьдралын бичээс нуугдана. Танил дотно үнэр нь нутгийн салхиар өртөөлөн цэцгийн балтай найрсаж сэтгэлийн эрвээхийг даллана. Аман шандын хойд хөтлийн овоон дээр бол бидний эхийн сүнс зэрэгцэн суугаад харж байна. Дундаа тавьсан цай нь заан Гомбожавын Цэнд хөгшний галынхаа захад шургуулж халаадгийн адил зэлгээхэн бөгөөд халхын амьдралын зургийг хоорондоо дэлгэж үрс биднийхээ хойчийн заяаг хүүрнэнэ. “Цомбон туурайтай хүрэн” холын зэрэглээнд дуурсан тодорч, цогиулан яваа морьтны бараанд газар дэлхий өндөлзөнө. Гонгорын Магсар, багшийн Дуламсүрэнд очих гэж морины сайныг унаж, дууны сайхныг шилж яваа нь тэр буюу. Эсхүл Дандарын Гонгор Намсрайн Цэрэндуламыг зорьж, цагаан хамрын худгийн баруун хөндийг дурандан үдшийн бүрийгээр үлгэрийн цагаан сарыг өвөрлөхөөр завдан өндөлзөж суугаа нь ч тэр байж юунаа магад. Урд уулыг арлан мянган цагаан хонь дэлхэн бэлчээд амилсан арвай мэт үзэгдэх нь Баян Зана гуайнх буй заа. Давааны оройд хөх дээлтэй өндөр хүн зогсож, зүүн урагш ширтэх нь тэдний хоньчин өвөр монгол яавч мөн. Шар торгон дээлтэй шалхгардуу шар авгай балхалзан алхах нь сүүлд авсан Сарангэрэл хэмээгч авгай нь буюу. Хуучин дуган гандирсны зэрэглээнд гэнэт тодорч хурлын дун татах шиг. Бомбогор Төрвий, Сэрүүн Хараатын зүгээс үүл хуралдаж, Номтын эхээр бороо цайрна. Авдрын өврийнхний найр нэг эхэлбэл намрын ажил юу ч биш болно доо. Гэзэгт Сундуй морин хуураа хөглөж, улаан Базарын Хишгээ мянган малтны ган тулгыг хан хийлгэн дуулна гэсэн үг. Авдархангайн гол овооны ханан хад чи бидэндээ хангайн даваа, Алтайн барааг санагдуулна.

	“Авгай чулуу” энэ хэрд нэрд гараагүй, Сүрэнжав Дулмаа хоёр шүлэгч болж завдаагүй цаг.... өвсний үндсэнд... бидний бодол зүүрмэглэж, цэцгийн шүүдэрт сэтгэл тунаж буй үес.

	Хатуу ханхайн даваагаар мөн ч олон удаа дуулалдан одох цаг ирнэ дээ. Нутгаасаа холдоно гэхэд хэцүү санагдана. Холын хүний уруул хацарт чинь хүрээгүй өөр хүний гар хүзүүн доогуур чинь шургаагүй цагт хүүхэд багын сэтгэлээр чамтай ийн зэрэгцэн хэвтэж нутгийнхаа тэнгэрийг харсан болов уу хэмээн бодлоороо зүүдэлнэ Үгүй гэх нь ээ ч эдүгээ гомдох юун. Нэгэн нутгийн агаар амьсгалаар нийтгэгдсэн чи бидний сэтгэлийн утасны өнгө ижил агаад түүгээрээ “Миний нутаг” хэмээх нэгэн тансаг хивс урлаж, эх орны газрын зураг мэт хүн бүхний нүдний өмнө дэлгэн харуулъя! Тийм хүч шидийг чи бидэнд Ар, Өвөр Шавартын хөх уулс, ариун амьсгалт салхиараа шившин шингээж өгсөн юм. 

	... Аль вэ найз минь гараа өгөөч. Хоёулаа цагийн урсгалыг хөтлөлцөн сөрье! Цантынхаа уснаас хамт амталж, холбоо нуурынхаа хоёр ангир шиг сэтгэлийн зүс нийлүүлэн холд нисье!

	Ийнхүү Өвөр Шавартын хөх уулс миний судас бүхэнд салбарлан шингэсэн билээ. Аяа алтан сэвлэгт тогоруу Өвөр Шавартын хөх уулс минь! Би эндээс өөрийг минь таван настайгаас эхлэн өсгөж бойжуулсан Нээм (эмэг эх Б. Цэрэндулам)-ийнхээ дүрийг ямагт тунгаан олж хардаг юм. Хуурай мээмээ үлгэж хөхүүлсний учир мээмийг Нээм болгон дуудаж дассан нь лавтай. Нэг удаа өвлийн дүн хүйтнээр тэрэгний мөөрийн гадуур бэхэлсэн төмөр дугуйг харсан чинь цан бурзайж, хүйт даагаад хэлээ хүргэмээр санагдаад байхаар нь долоочихсон чинь хэл наалдаад салахаа байчхав. Нээм минь цэл хүйтэн ус шанагаар авчирч цутгаж байж арай гэж салгав. Арьс нь хуу татагдаж хөндүүрлээд нэг хэсэгтээ л зовоосон юм даг. Бас нэг удаа ангидаа хичээл хийж суутал Нээм минь яг л гэртээ орж ирж байгаа юм шиг хаалга тогшиж чөлөө зөвшөөрөл авахыг ч мэдэхгүй хар гүйхээрээ орж ирээд, 

	— Сүрэнжав! Муу зэвхий золиг минь чи хаана байна? Тэр, тэмээ бурантгаа алдуураад баруун тийшээ явчихлаа. Араас нь явна уу үгүй юу! гээд гэртээ байгаа юм шиг дуу шуу болоход нь манай ангийнхан нирхийтэл инээлдээд, багш ч намайг түргэн яв! гэж дохиод би гараад гүйж явахдаа нүүрээс гал бутрах шиг болж, яаж ангидаа буцаж орно доо гэхээс халгаж халширч явж билээ. Нээм минь их зөн совинч, цагаан сэтгэлтэй, миний төлөө бүхнээ зориулсан хүн байсан сан. Билгэхийн өвөлжөөний хойхно байдаг элст энгэрийн хөтөл дээр захиа сургаалаа хэлээд торойтол суугаад үлдсэн нь санаанаас ер гардаггүй. Одоо ч тэндээ л тэр хэвээрээ суусаар байгаа мэт сэтгэгдэнэ.

	 

	Буурал морины минь мундан дээр нь 

	Булигаар гөлөм шаржигнаад байна аа

	Буурал аав ээжийн минь захиж хэлсэн үг

	Бодол юу санаанаас минь гарахгүй л байна даа

	Саарал морины минь мундаан дээр

	Санхьюу гөлөм шаржигнаад байна даа

	Сайхан чиг аав ээжийн минь захиж хэлсэн үг

	Санаа юу, сэтгэлээс минь гарахгүй л байна даа

	 

	гэж хааяа амандаа аялахдаа би Нээмийгээ заавал боддог юм. 

	Хүнтэй харьцах, аж төрөх, номын авшиг авах ухааныг Нээм минь л надад зааж өгсөн юм даа. 1972 оны хавар нас барахад нь С. Удвал гуай надад маш их тус болсныг би хэзээ ч мартахгүй санаж явдаг юм. Нээм минь миний зүүдэнд хилэн хар морь унаад баруун хойшоо нисээд явж байгаагаар орсныг нь би үнэн явдал гэж итгэдэг юм.

	... “Эрхэс тэнгэрийн аль нэг зайнаас дээдсийн сүнс намайг харж байгаад итгэдэг. Энэхүү уужим орчлон дээр гагцхүү монголд төрсөн заяандаа баясдаг” гэж би дэмий нэг бичээгүй. Би үгийг хэлбэл зүрхнээсээ хэлдэг. Зүрхнээс гарсан үг зүрхэндээ л очдог. Би хэдэн сайхан нагац ах нартай байсан юм. Дэндэв ах, Даваа ах буюу нөгөө д ах, тэгээд эрүү Дарьсүрэн хочтой нагац ах маань хожуу болтол надтай цуг байсан. Дарьсүрэн ахын маань төрсөн охин Цэрэнжид (Д. Цэрэндэжид) багадаа манайд нэг гэрт өссөн. Би нэг удаа Малгай Гомбынд мах хөшиглөж суугаад Сомоо-гийн Батмөнхтэй (хожмоо хөгжимчин, хөгжмийн зохиолч болсон) муудалцаж хэрэг тарьж зодоон хийгээд. Сомоо намайг эрж тэрэгний данз мод бариастай явахад нь Цэрэндэжид эгч минь намайг хаацайлж, хормой доороо нууж өнгөрүүлсэн билээ. Одоо тэр эгч минь энүүхэн Баянчандмань буюу 72 хэмээх газар аж төрж багын явдлаа баясан ярьж, Өвөр Шавартын уулсаа өндөлзтөл дурсаж суудаг юм.

	Миний ээж Тогоожав бол миний удаах зураач дүү Б. Пүрэвсүх болон дүү Хишигсүх, Лхагвасүх нарыг төрүүлсэн. Их наргиа наадамч дууч, хуурч, цэцэн цэлмэг яриатай хүн байсныг дүү Хишигсүх маань дуурайсан юм. Нөхөр нь Жамбалын Намсрай гэж бас л урлагт ойр, циркт олон жил хөгжимчин байсан хүн. Пүрэвсүх бид хоёрын зураач зохиолч болж, төр түмний хайр шагналыг хүлээсэн маань бидний сайных биш ээжээс минь л эхтэй гэж боддог юм. Бид хоёрынх бус билэг ерөөлт ээжийн минь хувилгаан чанар, хутаг билгийн увдис буй заа. Иймээс ээж бол тарни юм. Тиймийн учир Өвөр Шавартын уулстаа өглөөн цайгаа өргөж, өсгөж төрүүлсэн ээж нараа сэтгэлийн тарни болгон чанад зүрхэндээ нандигнан бодож явдаг юм.

	Багадаа мөрөөдсөн бүхэн минь Богд уулын ард ирж биелснээс би Богд Дүнжингаравыгаа оройн чимэг болгон сүсэлдэг. Богд Уул манай тэндхийн Өндөр дэл, Баян уулын дээрээс гурван өртөө газрын цаанаас хангардийн дүрээр тэнгэрийн хаяаг мөрлөн цэнхэртэж харагддаг юм. Хэрэйдийн Ван хаанд булган дахаа бэлэглэж, бутарсан улсаа нэгтгэх гэж Туулын хар шугуйд ирэхдээ эзэн Чингис лав Богд уулыг болгоон харж явсан даа гэхээс сэтгэл догдолдог юм. Би энэ их Богд Дүнжингаравын ард ирээд мөрөөдсөн бүхэнтэйгээ учирсан билээ л.

	Бөх болох сон! гэж мөрөөдөж яваад их аваргуудтай дотносож “Гарьд магнай”-гаар улбаалсан эрийн гурван наадмын кино зохиол бичив. Дандар баатрыг биширч яваад баатар цолоо сэргээхэд нь алаг морьтой хүн найраглал бичээд дотносож танилцан Халх голд хамтдаа явав.

	 

	Зүү шиг балчир хүүхэд Авдарбаяны

	Зүлгэн дээр нь мөлхөж явахад

	Зүр шиг шалмаг эр, халх голын 

	Элсэн дээр нь торойж байж дээ

	 

	гэсэн мөрүүд тэнд бий. Мөн төв театрт орж үзэх сэн Цэрэндэндэв, Цогзолмаа нарыг харах сан гэж мөрөөдөж яваад жүжигчин найраглал бичиж тэдэнтэй танилцан эдүгээ “эртний сайхан” чуулгад Л. Цогзолмаа Г. Хайдав нартайгаа үерхэн дотносож явна. Ер Өвөр Шавартын уулс Өндөр дэл дээрээс Богд Дүнжингаравыг алсаас харж мөрөөдсөн бүхэн минь биелсэнд биширнэм. Баруун хойд зүг шингэх нарны туяа уулсын дээр тусч алтран харагдахыг үзээд -Алтан Москва гэдэг түүний доор л байдаг байх. Цул алтан дээвэртэй байшингууд байдаг байх. Тэнд л нэг хүрэх сэн! гэж бодож суусан маань биелж, Алтан Москвагаас эхэлж бөмбөрцгийн нөгөө бөөрөнд гарч үзэв. Нээм минь үдэш оройн цаг үнээний дэлэн шувтрах зуур, цээжний гүнээс мэгзэм аялгуулах нь алс холын Жагар орон гэгчийн тухай эрхгүй бодогдуулна гэж нэгэнтээ бичсэнээ гүйцээж Энэтхэг хүрч, улмаар цастны мэргэдийн оройн чимэг Далай лам багштай уулзаж номын авшиг хүртэв. Энэ бүхнийг юунд өгүүлнэ вэ? хэмээвээс бүх юм нутгийн уулсаас ихтэй. Тэндээс бодсон бодол, мөрөөдсөн мөрөөдөл минь намайг алсад дагуулсан юм гэдгийг хэлэх гэсэн юм. Мөн уул ус, өөрийн хэл дохиотой, увдис учиртай, эзэнтэй, тэнгэртэй байдгийг мэдэрснээ хамтад өгүүлэх гэсэн юм. Хаана ч явлаа гэсэн Монголоос маань илүү газар орон гэж алгаа.

	Бороотой ч бай, шороотой ч бай Монгол шиг минь сайхан орон гэж үгүй юм.

	Буянт-Ухаагийн салхи намрын гүүний айраг шиг байдаг гэж нэгэн нисэгчийн хэлснийг би сүсэлдэг юм.

	 

	.... Явсан зам, үзсэн газар минь багадаагүй ээ

	Яруу найргаа амь нас гэж эрхэмлэсэн минь алдаагүй ээ

	Ялгуум Туулын хөвөө Улаанбаатараасаа уйдаагүй ээ

	Ямар их хувь заяагаар төрөв өө? гэж дуулдаг дуунаасаа урваагүй ээ

	Энэ бол миний чин санаа

	Миний чин зүрхний залбирал юм.

	Хоолойноос дууг хулгай хийж болохгүй

	Зүрхнээс эх орныг салгаж чадахгүй

	Уул нь нүдэн дээр

	Цэцэг нь өлмий доор

	Тэнгэр нь толгой дээр

	Цэнхэртэж байдаг

	Тийм орон хаана байна

	Миний монгол

	Манай монгол

	Атлантын далайн уйдам их усан бие дээгүүр

	Алтайнхаа барааг ургуулан санаж явлаа

	Анивчсан неоны уушгин улаан гэрлийн доор

	Арван тавныхаа сарыг дуутай нь цуг үгүйлж явлаа

	Дуу нь чихэнд

	Сүү нь хувинд

	Хөөмий нь хоолойд

	Эгшиглэж байдаг

	Тийм орон хаа байна

	Миний монгол

	Манай монгол

	... Байгаль нь уран

	Ард нь мэргэн

	Түүх нь гайхамшиг

	Тийм орон хаа байна

	Миний монгол

	Манай монгол оо.

